
        
            
                
            
        

    
	МАЙН РИД

	ЦАГААН БЭЭЛИЙ - 3
(Романы 41—...-р бүлэг)

	 

	“Улсын Хэвлэлийн Хэрэг Эрхлэх Хороо” Улаанбаатар хотноо 1962 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Дөчин нэгдүгээр бүлэг : МАНААЧИЙГ МЭХЭЛСЭН НЬ

	Шөнө дунд арайхан болоогүй байх үед Дик Дэнсийн овоохойн хаалгаар хоёр эрэгтэй, нэг эмэгтэй гурван хүн цувран гарч Бэлстрод руу явдаг харгуйгаар орж явцгаав. 

	Эмэгтэй нь толгойноос аваад, юүдэнтэй урт улаан цув нөмөрсөн учир зөвхөн түүний хөнгөн алхаа цэмцгэр биеэр Бэт Дэнси бүсгүй болохыг тааж болох байлаа. Нөгөөдүүл нь түүний аав, Грегори Гарт хоёр байв. Нарийн харгуйгаар зэрэгцэн явж болохгүй учир тэд дув дуугүй цувралдан явах бөгөөд бүгдийн түрүүнд Грегори Гарт, дараа нь Дэнси, сүүлд нь Бэт явна. 

	Вепсейн ой нь Бэлстрод эдлэнгээс, хааяа нэг харгана бударгана ургасан өргөн бэлчээрийн зурвасаар тусгаарлагдсан юм. Харгуй зам, тэдгээр бут дундуур мурийн тахиралдаж эдлэнгийн ногооны газар хүртэл толгойн энгэр өөд өгсөн очжээ. Ногооны газрын цаанаас өтгөн цэцэрлэг эхлэх бөгөөд энэ дундуур харгуй зам гарч Бэлстродын байшинд хөтлөн очдог ажээ. 

	Ойг туулан гармагц уул байшингийн баруун урд хэсэг болон жимсний модтой цэцэрлэг мөн энэ талаас нь хаасан ногоон хашаатай цэцгийн хүрээлэн харагдах боловч тэр нэлээд доор нам газар байрласан учир өндөр хэрэм дээгүүр эндээс үзэгддэггүй ажээ. 

	Ойгоос гараад тэр гурав харгуйгаасаа гарч байшинг ороох маягаар тойрон явцгаав. Тэд байшинд ар талаас нь дөхөж очоод ил нугыг тойрсон хэсэг бөөн модны дэргэд очиж зогслоо. 

	Тэнгэрт бараан үүл хөшиглөж, үе үе цахилгаан жирсхийн гялбасан тас харанхуй шөнө байлаа. 

	Тэр гурав саглагар модон дор, чанх урагшаа ширтэж чив чимээгүй зогсоно. Цахилгаан гялбаа тэнгэрт зурсхийх үед хав харанхуй дундаас цонхны хар нүх бүхий байшингийн баруун хана өндөр царсан хаалга тодрон харагдана. Байшинд огт гэрэл гэгээгүй, харин хашааны зарим газар үе үе гэгээ гарах нь энд хоноглосон цэргүүд болон зарц нарын хэн нэг нь орой болтол унтаагүй байгаа нь илэрхий. 

	Цахилгаан цахилах үед хашаанд ордог хаалга таг хаалттай харагдах боловч түүний доогуур гарах нарийхан зурвас гэрэл, хаалганы цаадах манааны дэргэд дэн ассаар байгааг гэрчлэх ажээ. 

	Байшинд огт чимээ аниргүй, зөвхөн хашаан дотроос хааяа морьд хангинатал янцгааж түүний хариуд цэцэрлэгийн нугад бэлчээрлэж байсан морьд янцгаах, нохой боргож хуцах нь гүн шөнийн харанхуйд цуурайтна. 

	Цамхаг дээрх цаг арван хоёр цохилоо. 

	— Хүүхээ, чи тэр чинь чамд чухам хэдэн цагт ирээрэй гэснийг тогтоосон юм биз? гэж Дик Дэнсийн гэрээс гарснаас хойш таг дуугүй явж байснаа Гарт анх ам нээж асуув. 

	— Тогтоолгүй яах вэ. Тэр яг арван хоёрт гэсэн юм. Тэгэхдээ арван хоёроос хоёр хүртэл хоригдлын харуул солилцож, түүнээс хойш тэр шөнө турш байна гэсэн юм. Шорон нь тэр нуман хаалганы дорхон тэнд гэрэл гарч байгааг харж байна уу... гэж Бэт хэлэв. 

	— Тэнд урьд юм агуулах тасалгаа байсан юм хэмээн Дэнси ярианд оролцож, — Би түүнийг сайн мэднэ. Мармадьюк гуай намайг шувуу буудаад байна гэдгийг мэдэж тушаалаас халтал хэчнээн ан амьтан энэ тасалгаанд авчирч байв даа. Юу ч гэхэв дээ, тэгэхэд. Дик Дэнси мөн ч бөлөрхүү амьдарч байсан даа! гэв. 

	— Тэгэхээр чамайг яг арван хоёрт ирээрэй гэсэн юм шив дээ? гэж Гарт модчины гутарсан үгийг хайхралгүй дахин асуухад:

	— Үгүй. Арван хоёроос хойш гэсэн юм. Манаа халалцаж нэгдүгээр харуул байрандаа ортол огт ойртож болохгүй гэж надад, захисан юм гэв. 

	— Чи халалцсаныг нь яаж мэдэх юм бэ? 

	— Тэр дэнгээ авч хаалганы дэргэд газар тавина. Тэр гэрлийг хараад намайг очиж тогшиход хаалга нээж өгнө гэж хэлсэн. 

	— Тэгвэл одоо тэр гэрэл хаалганы доогуур харагдаж байна шүү дээ! Арван хоёр цохих үед ч мөн л ийм харагдаж байсан. Тэр чинь лавтай тэгж хэлсэн юм биз дээ? 

	— Үгүй, Хаалганы доохон талд муурын ордог нүх бий. Тэр, тэнд дэнгээ тавина. 

	— За тэгвэл одоохондоо дэнгээ тавиагүй юм байж. Алмайрч андуурахгүйн тул хоёр нүх хоёулыг сайн харах хэрэгтэй. Бидэнд минут бүр үнэтэй шүү. Чи тэгээд, тэр манааг, чамайг Голтспертэй уулзуулна гэдэгт итгэж байна уу? 

	— Тэр өөрөө надад тэгж хэлсэн. Хэрэв би өөрийнхөө амласанд хүрвэл гарцаагүй үнэн гэдэг үгээ өгсөн. 

	— Хүүхээ, чи юү гэж амласан юм бэ? гэж Дэнси нэлээд ширүүн асуухад:

	— Үгүй онц юм биш ээ, аав минь. Чухам юуны төлөөгөө зэрэгцүүлэн бодоход тун ялимгүй юм гэж Бэт хариулав. 

	— Дэнси, чи охиноо битгий шалгаагаад бай! Энэ чинь одоо насанд хүрсэн том хүүхэн, биеэ мэдэх ухаан суусан хүн. Бэт ямар ч муу юм хийхгүй, би үүнийг толгойгоороо хариуцъя.

	— Намайг сурвалжит гэрийн авхай явуулсан гэж бодохгүй бол тэртэй тэргүй оруулахгүй л дээ, тэгэхээр би одоо хуурмаг мэх зохиохоос өөр аргагүй боллоо! Бурхан минь өршөө! гэхэд

	— Энэ бол өршөөж болох зүйл! хэмээн Гарт сэтгэлийг нь тайвшруулав. — Хэрэв хэн ч гэсэн сайн үйлсийн төлөө худлаа хэлж, хууран мэхэлсэн байвал тэднийг цөмийг өршөөн хэлтрүүлж болно гэж би боддог гээд Гарт их л сүсэглэсэн байртай тэнгэр өөд харах гэтэл харц нь хаалганы тус газар зогтусаж Бэтийн гарыг шүүрэн барьж аваад, — Хараач! Муурын ордог нүхээр гэрэл туслаа гэж шивгэнэв. 

	Хаалганы нэг талын доод хэсгээр, нэлээд бүүдгэр шилний цаанаас тусч бүхий бүдэгхэн шаравтар гэрэл үзэгдэнэ. Энэ нь морьт цэргүүд шөнийн харуулд гарахдаа асаасан ерийн нэг агтын байрны дэнлүү ажээ. Дохио нь тун мэдэгдэм тодорхой учир алдаж эндэх гэж байж болохгүй ажээ. Бэт хамт ирсэн хоёр хүнийхээ хоёр хажуугаас нь шивгэнэн захих зааврыг дахин нэг сонсмогц цуваа битүүлэн нөмөрч ил нугаар дамжин, хашааны хаалга руу, амь биеийг нь аврахын төлөө ариун нэр алдраа хугалах юм уу, магад ч үгүй маш хатуу цээрлэл амсахад үг дуугүй бэлэн байгаа тэр хүнийхээ хоригдон байгаа зүг рүү гүйн одлоо. 

	Модчины охин хэдийгээр хэчнээн их аймшиггүй зоригтой ч гэсэн тэр цэрэг зүгээр л хуурч мэхэлсэн юм байж болохгүй гэж үү? Эсвэл магад ч үгүй тэр цэрэг, өөртэйгөө наалдуулж байгаад сүүлээр нь түүнийг вангаас урвасан хэрэгт оруулчих ч юм бил үү? Үгүй бол, өөрийнхөө дурласан сэтгэлийн шахалтыг зөвшөөрүүлэх гэж айлгаж сүрдүүлэх ч юм бил үү? гэх зэрэг эргэлзэх тээнэгэлзэх сэтгэлийг нь дийлж чадахгүй, зүрх нь тэр үед чимчигнэн өвдөж байв. 

	Үнэндээ Уайтерс өөртэй нь харьцахдаа ямар ч доромжилж дээрэлхсэн байдал огт гаргаагүй бөгөөд Бэт ч түүнтэй уулзана гэж өдөр ярихдаа, зөвхөн түүний цэрэг алдар нэрд итгэсэн байна.

	Түүнийг цэрэгт явахаас өмнө бага зэрэг таньдаг байсан бөгөөд, түүнээс хойш тэр нэлээд олиггүй хүмүүжил авсан боловч бусадтайгаа адил болчихсон гэдэгт Бэт итгэхгүй байлаа. 

	Гэвч одоо эргэцүүлж бодох цаг өнгөрчээ. Уайтерс ямар ч байлаа гэсэн Бэт зорьсон хэргээсээ няцаж чадахгүй юм. Өөрийн бүх зөрүүд төрх байдлынхаа халуун илчээр, байдаг хайр сэтгэлээ өгч дурладаг тэр хүн нь өөрөөс нь хэдхэн алхмын зайтай газар энэ хаалганы цаахна хоригдон тарчилж байгаа билээ. Уулзах гэж оролдох, оролдоод бүтэх юм бол амийг нь аврахаас нааш Бэт буцаж чадахгүй юм. Түүнд заналхийлсэн аюултай байдлыг санамагц өөрийн айж түгшсэнийг ч мартаж орхиод, явган хаалганд тулж очин, аяархан боловч шийдмэгээр тогшив. 

	Хаалганы цаана аяархан гишгэх хөлийн чимээ гарч, хаалга сэмээрхэн онгойгоод ердийн байдлаар «Хэн бэ?» гэж чанга хашхирахын оронд харин аяархан шивгэнэх дуу сонстов. 

	— Чи юү, Бэт хонгор минь? гэж Уайтерс асуугаад хариу хүлээлгүй, ― Хайрт минь, ор ор! Би арван хоёр дуугарахыг хүлээж тун тэсэж ядаад энэ ч бүр дуугарахгүй нь уу даа гэж саналаа шүү. Хуучирч эвдэрсэн цагууд хожимдож яваа байх гэж бодож байсан юм. Би хэзээ ч ингэж бушуухан манаандаа гараасай гэж яарч байгаагүй юм шүү! За орооч дээ! гэв. 

	Бэт хамаг бие нь өөрийн эрхгүй чичирч байгаагаа нуухыг хичээн явган хаалгаар дамжиж хашаанд орох замыг хаасан том нуман хаалганы хүнхэр дор орж явчхав. 

	Уайтерсын Бэтид дохио өгсөн дэнлүү нь хаалганд бүр наалдуулан газар тавиастай хэвээр байсан учир энд дөнгөж үл мэдэг гэгээ тусах бөгөөд тэгээд ч Уайтерст хурц саруул гэрэл чухамдаа хэрэггүй болохоор дэнлүүгээ тэнд нь орхисон ажээ. 

	Хаалганы гудмын хажуу хананд, урьдын агуулах, одоо Голстсперийн хоригдон бүхий шорон байгаа өрөөний хаалгыг үл мэдэг гэрэлд үзэж болохоор байсан бөгөөд чухам үүнийг харуулах гэж ээлжийн манаа энд тавьсан ажээ. 

	Бэт дөнгөж их хаалганы гудамжинд ормогц хараа нь яг энэ хаалга руу татагдан чиглэв. 

	Уайтерс анхаарлыг нь өөр өөдөө татах гэж дэмий л оролдоно. Бэт, түүний үгийг хайхрамжгүйхэн сонсож, хаалга руу л дагнан харах бөгөөд царайнд нь тэсэж ядсан байдал илхэн байгаа нь Уайтерсын дотор баахан гомдох сэтгэл төржээ. Гэхдээ Бэтийн хайхрамжгүй байдгийн жинхэнэ учрыг мэдсэндээ ч биш зүгээр л тоож хэрэгсэхгүй байхад нь тэгж гоморхжээ. 

	— Бэт, чи миний үгийг дуулаач! Энэ хэргийн тухай одоо ярихаа больё. Чи энэ хүндээ дамжуулах юмаа хэлж амжина шүү дээ. Энэ ч тийм их удна гэж үү? гэж Уайтерсын шалгаахад

	— Ганц хоёрхон л минут, яагаад гэвэл би эндээс бушуухан холдмоор байна гэж Бэт хариулав. 

	— Тэр ч тийм л дээ!.. гэж Уайтерс хайртай хүүхэн нь шалавхан даалгавраа биелүүлчихээд сул чөлөөтэй болохыг хүсэж байгаа юм байна гэж баярлаад, тэгвэл нээрээ Бэт... гэтэл

	— Эхлээд дандаа ажил явдлаа дуусгах хэрэгтэй гэдгийг чи мэднэ шүү дээ! хэмээн Бэт үгийг нь тасалж, ― Эхлээд ажил төрлөө гүйцэтгэж, дараа нь бусад юмаа хийх хэрэгтэй гэв. 

	— Гэхдээ энийг чинь... Бид хоёр одоо ажил төрлөө арай жаахан хойш тавиад урвуулан хэрэглэвэл бүр ч таатай болох юм биш үү? гэтэл

	— Үгүй болохгүй! гэж Бэт тэсгэлгүй тас эсэргүүцэв. — Хэрэв намайг явуулсан авхай өчнөөн цаг хий дэмий үрснийг мэдвэл надад ч гэм хүртээнэ шүү! Тэгээд би амласан шанг нь авч ч чадахгүй болно. Тэр авхай одоо, миний хариу аваачихыг ямаршуу их тэсэж ядан хүлээж байгааг та лав төсөөлөхгүй байгаа байх аа. 

	— Яах вэ тэндээ тэсэж ядаж л байг! Хонгор Бет минь, хүлээж тэснэ гайгүй тэр чинь! 

	— Чи миний үгийг дуулаач, Уайтерс аа! Чи шоронд хоригдож өөр хэн нэг хүн... жишээлбэл би байя... өөрийн чинь тухай мэдэх юм сан гэж тэсэж ядан байхад нь чи «хүлээж л байг!» гэж хэлж чадах уу? Гуйя чамайг, намайг битгий саатуул л даа! Бид хоёр маргааш ч гэсэн уулзаж болно шүү дээ. — Манайд очоод, хэдий болтол ч гэсэн хамаагүй байгаарай. Аав гэртээ байхгүй байх болохоор элдэв юм эрээ цээргүй донгосож болно.

	— Ингэж гуйгаад байгаа юмыг чинь яаж үгүй гэх вэ дээ! гэж хэлээд ирээдүйн тэр сайхан бололцоонд илэрхий хууртагдсан морьт цэрэг гүн шүүрс алдав. ― За яах вэ, одоо ор доо! Харин ганцхан, орохоос чинь өмнө нэг, гарч ирэхээр чинь бас нэг хоёрхон үнсье. Тэгэх үү? 

	— Чин зүрхнээсээ! гэж Бэт, Марианна охины рольд тоглодгоо санаж их л бэлэн хариулаад, ― За үнс! гэв. 

	Ингээд Уайтерсыг тэврэн авах хооронд урагшаа ухасхийж, уруулаа цорвойлгон хацар дээр нь үнсэж орхив. 

	— За одоо бол оо биз дээ? 

	― Үгүй, хонгор минь! гэж цаадах нь амьсгаадан шивгэнэнэ. ― Дахиад зуу дахин үнссэн ч бас л багадна! Ийм амттай юманд ханаж цадах гэж байхгүй, амтлах тутам ахиад л хорхой гозгононо! Ээш, Фламанд охидын тухай юу гэж ярилцдаг ч гэсэн Английн гуа охины ганц үнсэлт, шинэ архины охь шиг согтоох юм... 

	— За яршиг бүү дэндүүл! За Уайтерс, намайг хэлсэндээ хүргэхийн тул чи одоо өөрийнхөө амласныг биелүүл дээ! 

	— Одоохон, хонгор минь! Харин ганцхан болгоомжтой байгаарай! Аяархан ярилцаарай. Хэрэв бага дарга эргүүл хийж яваад энд юу болж байгааг мэдчихвэл нүд ирмэхийн зуур намайг манаан дээрээс минь баривчилж гянданд чихэж орхино шүү. За ахиад нэг үнсчихье, тэгээд л онгойлгоно! 

	Бэт өөрийн хацрыг түүний тачаангуй уруулд татгалзалгүй өгч, хэрэг ажил дууссаны дараа хэзээ ч ингэж дургүйцэхгүй гэдгээ амлаад ийм олон үг ярианы дараа арай хийж онгойлгож өгсөн хаалга руу ухасхийн орж очив. 

	
Дөчин хоёрдугаар бүлэг : ХОЁР ТАЛЫН СЭЖИГЛЭЛТ

	Баривчлагдсан Голтспер бүхэл өдөр турш хориотой байв. Түүнийг барьсан анхны минутаас аваад яг л ялаа эдэлж байгаа гэмт хэрэгтний адил харьцаж байлаа. 

	Хоригдсон энэ жижигхэн тасалгаанд нь ямар ч төхөөрөмж хогшилгүй ажээ. Энд эвдэрхий авдар сав, овоолгоотой банз байхаас биш, ширээ сандал огт байсангүй. Болхи бүдүүн хадуун хийцтэй нэг урт сандал л, унтах ор, суух сандал нь болж байв. Голтспер тэр сандал дээр суугаад, гар нь ардаа хүлээтэй, хөл нь бас доогуураа олсоор тушаатай учир, байж тэсэхэд маш хүнд учир хааяа хана түшиж түр амсхийхийг оролдоно. Голтспер хүлгээ тайлах гэж хэчнээн оролдоод огт нэмэргүй болохоор тэгье гэж ер оролдсонгүй. Хүлсэн хүлгээ тайлж хаялаа ч гэсэн тэртэй тэргүй цоожтой өрөөнд түгжээстэй хэвээр байх бөгөөд цаана нь цаг үргэлж ээлжийн манаа зогсох юм уу, ийш тийш хөлхөнө. 

	Голтспер, өөрийгөө ийм доромжлолын байдалд байгаагаа харж, магад ч үгүй хэчнээн муухай бузар үхэл заналхийлж байгаагаа мэдрэх тутам түүнд хэдий чинээ хүнд бэрх байлаа ч гэсэн түүнд өөр юм бодогдоно.

	Юу гэвэл, Марион Уэд ба түүний цагаан бээлий Скэртийн малгай дээр харагдсан явдал түүний дотор цаг үргэлж үймж энэ шаналгаат сэжиглэлт огт амар заяаг нь үзүүлэхгүй байлаа. 

	Хязгааргүй урт юм шиг болчихсон энэ өдөр Голтспер нэг ч мөчийн төдий энэ бодлоос хагацаж чадсангүй, энэ бээлий Скэртид яагаад очив? Скэрти нууцаар олж авав уу, эсвэл Марион урьд өөрт нь өгч байсантайгаа адил амраг сэтгэлийн тэмдэг болгож ахмадад бэлэглэв үү? гэдэг тайлдашгүй ээдрээтэй асуултыг дахин дахин өөртөө тавьж суув. 

	Ой дундуур бодол болон явж байтал гэнэт нүдний нь өмнө гуа сайхан бүсгүй гарч ирээд сэтгэлийг нь үймүүлсэн тэр өдрөөс аван Марионтой уулзсан явдлаа цөмийг эргүүлэн санав. Үүнээс хойш энэ харгуй дээр авхайтай хэд дахин дайралдсан болохоор зүгээр нэг явж байгаад тохиолдсон хэрэг биш болов уу гэж бодогдоно. Дараа нь түүний унагасан тэр цагаан бээлий... Үүнийг учиртай явдлын дохио гэдгийг удтал Голтспер итгэж ядан явж билээ. Гэтэл түүнээс хойхон нь цэцэрлэг дотор уулзаж, Марион өөрийнхөө бээлийг зориуд унагаасан гэж хүлээсэн бөгөөд чухам тэр үед зүрх сэтгэлийг минь бүхэлд нь чи эзэмшсэн болохоор амьдралынхаа турш ариун биеэ чамд тушаана гэдэг үгийг Марионы амнаас сонссон юм. Ийм байхад түүний хайр дурлалын талаар хардаж эргэлзэж хэрхэн болох бил ээ? 

	Гэлээ ч гэсэн хардах сэтгэлээс төрсөн энэ шаналгаат сэжиглэл нь Марионыг хөнгөмсөг аальгүй хүн ч байж болох юм даа гэж бодоход хүргэнэ. Марион ялдам сайхан инээмсэглэж, энхрий зөөлөн харж, хөгжилтэй дотно ярьдаг байсан нь зөвхөн маяг байсан бол яана? Өнөөдөр өөрт нь янаг сэтгэлийн дурсгал бэлэглэж маргааш бас нэг өөр хүнд өгдөг байх. Ер нь нэг үгээр хэлэхэд Марион надаар тоглоом тохуу хийж байжээ гэдэг бодол Голтсперийн дотроос салж өгөхгүй байв. 

	Хайртай сэтгэлийн хардлагаас үүсэх зовлон бол хамгийн шаналгаатай тамлалт юм. Нэгэн талын дурлал сэтгэлийн зовлон учруулах боловч амраг сэтгэлтэй гэж ам өчгөө өгсөн тэр хүүхэн сэтгэл санааг чинь худал амлал, хуурамч маяглалаар өөгшүүлж байснаа эцсийн эцэст хартай санагдаж, мэдэгдэж ирвэл хүний хар хор тун их хөдөлдөг билээ. Хөнгөмсөг явдалт бүсгүйчүүлийн сэтгэлээс илүү хүйтэн цэвдэг юм хорвоо дээр үгүй билээ. 

	Гэтэл Марион Уэд үнэхээр тийм хөнгөмсөг хүн гэж үү? 

	Голтспер ийм асуултыг хэдэн зуу дахин өөртөө тавьж ингэж эргэлзэх сэтгэлээ хэдэн зуу дахин хөөхийг оролдов. Гэвч тэр бүрийд нь түүний ухаан санаанд шургалсан хардлага эргэлзэл нь хар хорон хэлээрээ «Тийм ч байж магадгүй юм шүү» гэж хариулсаар байв. 

	Генри Голтспер өөрийн амьдралынхаа эрхэм сайхан үе, ирмүүн залуу нас, аз хийморийнхоо ид цэцэглэн байх цагтаа эм хүний муу мэхэнд ганц биш хууртагдсан гашуун зовлон амссан туршлагатай болохоороо ч ингэж байж магадгүй гэдэгт илүү итгэсэн байж болох юм. 

	— Ер нь ийм байх учиргүй сэн! хэмээн Голтспер өөрийг нь тамлан байгаа өнөөх эргэлзэх сэтгэлээ дахин дахин шалгаан шүүнэ. Намайг энд байгаа гэдгийг тэр заавал мэдэх ёстой. Мэдээгүй байсан байж огт таарахгүй! Тэгэхээр ганц удаа ч гэсэн сонирхож захиа ирүүлж болох сон доо... Хэрэв тэгвэл би ядахдаа энэ харанхуй нүхэнд цор ганцаараа орхигдож хаягдсан гэж бодохгүй байх сан билээ. Түүнийг надтай харилцахыг чандлан хориглоод байгаа юм бол уу. Ингэсэн л байгаасай даа яамай. Тэгээгүй бол тийм халуун дотно эхэлсэн холбоогоо ийм амархан тасалчхаж чадахгүй биш үү? Ер нь тэд яагаад гэнэт буруулах болов? Магад ч үгүй тэд бүгдээрээ надаас хөндийрч, Марион Уэд ч гэсэн өөрийг нь сэжиглэлд оруулж болох тийм хүнтэй танил болохоосоо татгалзсан байж болох биш үү? Энэ зузаан хананы нөгөө талд гэр бүлээрээ, зочид айлчидтайгаа цөмөөрөө оролцсон хөгжил наргиантай будаалга ч болж мэдэх биш үү? Магадгүй тэнд Марион бүхнээс хөгжилтэй байж, түүний сонгож өлсон шинэ хань хажууд нь зэрэгцэн суугаад дадсан сурмаг зангаараа чихэнд нь элэгсэг зөөлөн үг шивгэнэж өөрийнхөө тэр залирхаг хуурмаг үгээрээ анхаарал халамжийг нь өдөөж байгаа биз. Тэр үгийг нь сонсоод Марион яажшуу инээж байгаа бол? 

	Хардсан сэтгэлд нь дүрслэгдсэн энэ бүх байдлыг үзэх шиг болмогц Голтспер өөрийн мэдэлгүй дуу алдав. 

	Гэвч энэ нь зөвхөн сэтгэлийн хоосон дүрслэл юм. Хэрэв энэ үед Голтсперийн хараа энэхүү зузаан туургыг нэвт харж чадсан сан бол өөрийнхөө зэмлэл, сэрдлэгийн шударга биш ор үндэсгүйг олж мэдэх байсан билээ. Марион Уэд мөн л ийм шалтгаанаар өөрөөс нь дутуугүй зовж суугааг олж харах сан. 

	Марион унтах өрөөндөө ганцаараа сууна. Хэдийгээр тэр энд аль түрүүний ирж суусан боловч ор дэвсгэртээ огт гар хүрээгүй байв. Торгон нөмрөгөө нөмрөөгүйг үзвэл Марион унтаж амрахыг огт бодоогүй төлөвтэй ажээ. 

	Өнгөрсөн шөнө тэр өөрийнхөө хайртай хүний төлөө сэтгэл зовоод бас л нойргүй хоносон байв. Гэвч урьд шөнө, Голтсперийн үнэнч эсэхэд эргэлзэх бодол энэ шөнийнх шиг зовоож байсангүй. Тийм ч учраас үүрээр сэтгэл нь баахан тайвширч таг унтчихсанаас болд төмрөөр хуяглаж буу зэвсгээ хангинуулсан морьт цэргийн бүхэл бүтэн отряд цонхны нь дэргэдүүр өнгөрснийг мэдэлгүй хоцорчээ. 

	Марион бүр нар гарсан хойно сэрсэн бөгөөд түүнийг сэрэхгүй байхын ч аргагүй асар их их шуугиан цочоон сэрээжээ. Гэр лүү нь бүхэл бүтэн морьт арми уулгалан ирж байгаа юм шиг бүрээний бүдүүн дуу, морьдын огцом янцгаалт, команд өгөх ууртай хашхиралдаан тасалгаанд дүүлэн орж ирэхэд Марион орноос ухасхийн босож, Лора ч дагалдан зэрэг босжээ. 

	Тэр хоёр тасалгааныхаа голд очиж цонхонд ойртохоосоо зүрхшээн чичрэн зогсов. Гэвч Марион төдий л удаан тээнэгэлзсэнгүй. Ахин сэтгэлийг нь эзэлсэн муу ёрын зөн нь түүнийг ингэж алмайрсан байдалд нь удаан байлгасангүй. Марион дайралдсан нэг алчуур шүүрэн авч, мөрөн дээгүүрээ тохоод цонх руу ухасхийн хүрч очжээ.

	Түүний нүдэнд үнэхээр сэтгэл ширдхийм үзэгдэл харагдсан байна. Юу гэвэл яг цонхны нь дор, байшингийн дэргэдүүр өнгөрсөн гудамжилсан модот замаар морьт цэргийн суман алгуурхан явж байсан бөгөөд баруун гарын толгойд нь ахмад Скэрти, зүүн гарын толгойд нь түүний туслагч Стаббс, тэр хоёрын дунд хөө хар морь унасан, жавхаалаг намбатай байдлаараа бусдаасаа онц ялгарах боловч гар хөл нь хүлээстэй нэг хүн явж байв.

	Марион, Генри Голтсперийг тэр даруйдаа таньсан боловч түүний гөлөрсөн харц нүүрэн дээр нь биш, харин малгайны нь бүсэнд хавчуулаастай гандсан улаан цэцгийн баглаа дээр яг зоогдон тогтжээ. 

	Марион цонхноос гэв гэнэт салгалан холдож шалан дээр ухаан алдан унасан байна. 

	Ийм хүнд цохилтын дараа, одоо унтах нойроо ч мартан, хэвтэж амрах ч гэж бодоогүй байгаа нь гайхмаар хэрэг биш ээ. 

	Харин ч бүр, гараад явахад бэлхэн байртай суух бөгөөд бүхэл биеэ хучсан битүү хилэн хар нөмрөг нөмөрч, ганган хөөрхөн царай гайхалтай алтан шаргал үсээ бараг бүгдийг нь харагдахааргүй далдалсан бараан өнгийн том юүдэн дух руугаа дарж өмссөн байв. 

	Хэрэв одоо нүүрийг нь харж болохоор сон бол Марионы царай урьдынхаасаа ихэд цонхийчихсон, нүд нь бөлцийсөн, нулимс бүрэн хатаж амжаагүй байх сан биз ээ. Зөвхөн ганцхан Лора л энэ нулимсыг нь харж, Марионы яагаад уйлсныг мэдэж байгаа ажээ. Лора бүхэл өдөржин түүнтэй хамт тасалгаанд нь байсан боловч оройхон хэрд Марион ганцаараа баймаар байна, өрөөндөө очиж унт гэж гуйв. Лора хэдийгээр түүний бүх нууцыг нэгд нэгэнгүй мэдэх боловч энэ удаа Марион юу хийх гэж байгаагаа түүнээс нуужээ. 

	Өдөр турш, өглөөгүүр харсан аймшигт үзэгдэл нүдний өмнө харагдаад байх шиг салсангүй. Өөрийнхөө, анхны ариун халуун дур сэтгэлээ зориулж, өмнө нь өвдөг сөгдсөн тэр хүн нь хамгийн харгис хэрцгий хонзонт дайсныхаа гарт орчихсон байдаг! Түүнийг яг бузар гэмт хэрэгтний адил харуул хамгаалалтын дор хүлээтэй авч явсан нь нэр хүндийг нь бүгдийн өмнө нэгмөсөн гутаажээ. Үгүй, ингээд чин халуун сэтгэлт үнэнч эх орончийн нэр алдрыг гутааж чадна гэж үү! Гэлээ ч гэсэн түүний амь бие аюулт байдалд оржээ... 

	Энэ нь үнэндээ Марионы нүднээс гашуун хорслын ганц дусал нулимс унагаасангүй, ухаан алдаж учир зүггүй газар ойчиход ч хүргэсэнгүй. Чухам, түүний урсгасан нулимс, ухаан алдаж ойчсон хоёрын учир нь хоригдол Голтсперийг харамсаж өрөвдсөндөө ч биш хардлагын хар уйд хордсон хууртагдсан халуун дурлалд нь байжээ. Энэ бүхний ганц шалтгаан нь Марион Уэдийн харсан хар морьтын малгай дээрх гандмал цэцэг билээ. 

	Ийм хүнд үед ч гэсэн энийг зүүж явна гэдгийг л бодоод үз! 

	Хамгийн аюултай хүнд цагтаа харуулж гайхуулах гэсэн юм шиг зүүж явааг үзвэл энэ цэцэг түүнд их эрхэм нандин зүйл болох нь илэрхий! 

	Ингэж бодмогц Марион Уэд ухаан алдан ойчжээ. 

	Марион удалгүй сэргэсэн боловч сэтгэл нь ихэд үймэрсэн байв. Бүхэл өдрийг маш их шаналан догдолж чуу чамай тэсэн өнгөрүүлэв. Янз бүрийн гашуун бодол дараа дараагаар төрж сэтгэл нь үймнэ. Халуун янаг сэтгэл, хардан хорсох бодол, хайрлаж өрөвдөх, харааж жигших энэ бүхэн Марионы сэтгэлд гал ус шиг харшин тэмцэлдэж байлаа. Гэвч шөнө болох үед харааж жигших, хардаж сэжиглэх хоёр нь зайлж, уудам цагаан сэтгэл нь давж гарав. Халуун дурлал, хайр энэрэл хоёр нь аргагүй яллаа! Марионы одоо үйлдэх гэж байгаа хэрэг нь зөвхөн хайр дурлалын нь хүчийг ч биш, хэмжээлшгүй уудам цагаан сэтгэлийн нь чин зоригийг гэрчлэн харуулж өгөх юм. 

	Хэрэв Голтспер, одоохон Марионы байдлыг харж чухам юу бодож сэтгэж байгааг нь тааж мэдсэн сэн бол, гашуудан хорссондоо болж хамаагүй муугаар бодсондоо хэчнээн муухай ичих байсан бол! 

	
Дөчин гуравдугаар бүлэг : ХОРИГДОЛ ДЭЭР ОРСОН НЬ

	Хоёр шал өөр хүнд яг нэг цагт ав адил бодол зэрэг төрөх нь тун хачин санагдаж болох юм. Гэвч хүний сэтгэл санааны байдлыг сайн мэдэх хүн бол тийм тохирлыг онц гайхахгүй. Ав адил байдал нөхцөл нь бодит ертөнцөд ч гэсэн, бодол оюунд ч гэсэн мөн ав адилхан үр дүнд хүрнэ. Үүнтэй адил тохирлыг сурвалжит айлын авхай, ядуу харц охин хоёрт яг нэг адилхан сэтгэл төрсөн үе, Марион Уэд, Элизабет Дэнси хоёрын жишээн дээр харж байна. Тэр хоёр хоёулаа, шоронд хоригдон зовж байгаа Генри Голтсперт хайртай дуртай болж, хэдийгээр хоёулын нь бодож олсон төлөвлөгөө бас л адилхан тохирсон нь хачирхмаар мэт санагдах авч, хоёулаа түүнийг хэрхэн яаж суллахыг мөн л зэрэг бодож олсон байна. 

	Марион Уэдийн гэрээсээ гарахдаа нөмөрч гарсан торгон хилэн нөмрөг, модчины охины бүдүүн болхи цув хоёр ч гэсэн мөн л адилхан нэг юманд зарцуулагдлаа. 

	Тэр хоёр, яг нэг адилхан сэтгэлийн хөдөлгөөндөө захирагдаж, өөрсдийн зоримог санааг биелүүлэх цагийг хамгийн халгаагүй үе болох шөнө дундыг сонгож авсан байна. 

	Энэ бол санамсаргүй тохиолдол огт биш ээ. Тэр хоёр өдөр нь хоригдолд холбогдолтой бүх байдлыг олж мэдсэн байв. Марионы үнэнч шивэгчин Лора, Уайтерсын эртний танил учир тэр цэрэг арван хоёроос, хоёр хүртэл манаанд гарах юм байна гэдгийг Марионд мэдэгджээ. Түүгээр ч барахгүй тэр Уайтерс чухам ямаршуу хүн болохыг тодорхой ярьж өгсөн учир Марион, тэр цэрэгт хахуул өгөхөд ч бэрх биш юм аа гэдгийг түүний ярианаас мэдэж авчээ. 

	Энэ үед эдлэнгийнхэн цөм унтдаг бөгөөд энэхүү аюултай хэргийг хийхэд арай аюул бага тохиолдох учир тэр хоёрын сонгож авсан цаг үүгээрээ бас илүү ашигтай юм. 

	Модчины охин, Марион Уэдээс арваад минутаар түрүүлсэн нь ёстой цэвэр тохиолдол байв. 

	Бэт Дэнсиг явган хаалгаар орж ирэх үед Марион Уэд тасалгаанаасаа чимээгүйхэн гэтэн гарч, харанхуй хонгилоор өнгөрөн, гол үүдний шатаар сэмээрхэн бууж байв. 

	Цамхаг дээрх цаг арван хоёр болсныг мэдэгдэж алгуурхан нүргээнтэй цохихыг Голтспер харанхуй тасалгаандаа тодхон сонсжээ. 

	Энэ нь өдрийн арван хоёр байгаасай гэж цаг цохиж дуусахад Голтспер амандаа шивгэнэв. Миний өнөө өглөө дуулсан юм үнэн бол маргааш өдийд би эндээс алс хол оччихсон байна даа. Тэгэхэд намайг Тауэр гяндан хүлээж байна. Дараа нь хорих газарт ч аваачиж мэднэ! Энэ үг намайг юунд айлган сүрдүүлэх бил ээ? Юмыг үнэнээр нь эрсхэн бодож үзвэл дээргүй гэж үү? Өөрийнх нь хайр хишгийг хариулаагүй миний толгойноос өөр юугаар ч сэтгэл нь ханахаа больсон учраас намайг бүх насан турш минь мөрдөн мөшгөж байгаа тэр намхан хорчгор эхнэрийн хорон хонзон санааг би сайн мэднэ. Түүний гарын үсгийг тэр өөрөө бичээгүй байлаа ч гэсэн хэлж өгч бичүүлсэн... вангийн бичиг дээр түүний оролцсон шинж тэмдэг илт байсан. Явах цаг бушуухан болоосой. Тауэрийн туурган дотор ч гэсэн нэг талд нь там, нөгөө талд нь диваажин байгаа энэ газар шиг ийм хүнд зовуурьтай байхгүй сэн. Би зөвхөн Марионы байдаг диваажингийн орныг л хүсэх юм. Би түүнд хэчнээн их сэтгэлтэй байлаа! Марион энүүхэн дэргэд байгаа надтай нэг агаараар амьсгалж байгаа хэр нь, одоо хар! Миний байгаа үгүйг ч дурсан санахгүй байна! Гэвч магадгүй дээ. Энэ чинь юу бил ээ? Гадаа хүн ирэв үү дээ? Манаач нэг хүнтэй ярьж байна... Хүүхэн хүн байна шүү!.. Лав ямар нэг зарц хүүхэн манаачтай уулзаж дэмий юм ярих гэж ийшээ хулгайгаар ирсэн биз... Гэхдээ магад ч үгүй тэр зориуд энэ үеийг сонгож ирсэн ч байж? Энэ хүүхэн, түүний сэтгэлтэй болсон цэрэг хоёрын уулзах нь ийм амархан байгаад би хэчнээн атаархана вэ? Зуурдын ийм холбоо хэчнээн амархан эхэлж мөн хэчнээн хялбархан тасарчхаж болдог нь жигтэй. Үүнд ямар ч зовлон шаналал алга! Маргааш наадах нь яваад өгдөг, нөгөөдөр мань хүүхэн байнга байдагтайгаа адил баяр баясгалантай болчихно. Миний бодож сэтгэж байгаа юм энэ хоёр хоорондоо ямар их адилгүй юм бэ? Тарчилгасан хагацал, Тауэрт гяндангийн аймшиг аль нь ч гэсэн миний энэ сэтгэлийг өөрчилж чадахгүй! Энэ хайр минь унтрах тавилантай юм бол ганцхан надтай хамт, алуурчны сүхний ирэнд тас цохигдоно... Тэр хоёр бүр миний хаалганы дэргэд шивгэнэлдэж байна шүү... Хэрэв би цоожны нүхээр чагнавал юу ярьж байгааг нь сонсоно доо... Тэдний хөөрхийлөлтэй сэтгэлийн нууцыг сонсоод надад ямар хэрэг байгаа юм? Харин, өөрийнхөө юм уу Марионы тухай юм дуулж болох биш үү? Ер нь очиж чагная байз. 

	Мань хоригдол босоод тэр дорхноо арай л ойчиж орхисонгүй. Сандалдаа буцаж суув. 

	— Ай чөтгөр ав! гэж хараагаад, ― Хөлөө хүлээтэйг огт мартаж орхиж гэм. Миний сонсох юм маань ийм хүч гаргаад баймааргүй юм байгаа биз. Яах вэ тэд хоорондоо шивгэнэлдэж л байг, надад ямар хамаатай юм бэ! 

	Ингээд тайвшран суусан боловч өөрийн эрхгүй байн байн чих тавьж, шивгэнэх яриаг чагнаж байв. 

	Бүр хаалганы дэргэд хүн ирэх сонстож, тэдний яриа тун тодорхой дуулдах болов. 

	«Тэгнэ ээ тэр! гэж Голтспер тэдний яриаг дуулаад дотроо бодно. — Сэтгэлтэй хоёр байна! Цаадах нь наадхыгаа үнс гэж шалгааж байна... За энэ чинь юу бил ээ? Цоож дотор түлхүүр эргэж байх шиг... Ингэж нээрээ болно гэж үү? Тэр хоёр наашаа орох нь уу?»

	Цоож тачигнаж, түгжээ нь сугарах сонстон хаалга алгуурхан нээгдээд ирэв. Голтспер дэнлүүний бүдэг гэгээнд хоёр хүний дүрс арайхан ялгасан нь яах аргагүй нэг нь эмэгтэй хүн байв. 

	Түрүүлэн орж ирсэн эрэгтэй нь манаач, хаалгаар толгойгоо цухуйлгасан боловч дотогш орсонгүй. 

	— Та унтаж байна уу? гэж ширүүн биш боловч нэлээд чангахан шивгэнэн асуухад

	― Үгүй гэж Генри бас л болгоомжтой шивгэнэн хариулав. 

	— Тэгвэл энд нэг авхай тантай уулзах гээд байна... танд харанхуйд ярилцахад тун эвгүй байх, тэгэхээр би энд дэнлүүгээ тавья. Намайг хэрэг төвөгт оруулахгүйг бодож та ганцхан битгий л их удааж үзээрэй дээ... гээд өнөөх цэрэг дэнлүүгээ авахаар эргэхэд хажуугаар нэг хүүхэн тасалгаа руу шурган орж ирэв. 

	«Авхай» гэдэг үг Генри Голтсперийн дотрыг агшин зуур баяраар бялхаажээ. Энэ шөнө дундын зочин эдлэнгийн нэг зарцыг энэ цэрэг лав авхай гэж андуурсан байх. Тэгэхдээ энэ чинь Марионы шивэгчин байж мэдэх юм шүү? 

	Генри дэнгийн бүүдгэр гэгээнд юүдэнтэй цув битүү нөмөрсөн тэр хүүхнийг харав. Энэ цув дотор авхай, барлаг хоёрын алин болохыг ялган танихад бэрх ажээ. Тэр хүүхэн яг л Марион Уэдийнх шиг өндөр чилгэр нуруутай ажээ. 

	Голтсперийн оргилсон их хүслэн түүнийг тийм ч удаан болтол хуурсангүй. Удалгүй онгорхой хаалгаар манаачийн гар сарвайж, асаалттай дэнлүүг урт сандал дээр авчирч тавьжээ. Дэнлүүний гэрэл зочин дээр тусч түүний улаан цув гялалзсан хар нүдтэй цыган байрын бараавтар царайг нь гэрэлтүүлсэнд гуа хөөрхөн хэдий боловч, Марион Уэдийн дагинын үзэсгэлэнт царайтай хараахан зүйрлэшгүй харагдлаа. 

	«Марион энэ биш ээ!.. Бурхан минь энэ чинь Марианна охин шив дээ!»

	Дөнгөж сая итгэл дүүрэн гялалзаж байсан Голтсперийн нүдэнд урам гутарсан байдал илхэн тодров. Аз болоход Бэт үүнийг нь ажигласангүй дэнлүүний бүүдгэр гэгээ сэтгэлийг нь шаналаах энэ харцыг нуужээ.

	— Бэт! гэж гайхаж хоцорсноосоо сая сэхээ авсан Генри дуу алдав. — Чи энд... чамайг хэн над дээр энэ шорон руу явуулав? 

	— Аяархан! гээд тэр бүсгүй манаачаас болгоомжилж хамхисан хаалганаас холдов. ― Шивгэнэж яриарай! Таныг би энэ аюулт шоронгоос гаргаж аврахаар ирлээ! 

	— Ингэж чадна гэж үү? Хаалганы гадаа манаа зогсож байгаа. Тэгэхээр эндээс яаж мэдэгдэлгүй гарах вэ? 

	— Таны гарахыг ч лав харна л даа, гэхдээ энэ онц биш. Хэрэв та миний хэлснээр яг дагавал таныг хэн ч хориглохгүй, чөлөөтэй тайван гарчхаж болно. Манай аав, Гарт гуай хоёр яахыг түрүүнд шийдчихсэн. Тэр хоёр байшингийн цаахна ойн цоорхойд таныг хүлээж байгаа. 

	— За тэгвэл юу, чухам юу хийх хэрэгтэй болж байна? Хайрт Бэт минь хэлээч! 

	— Та миний цувыг өмсөнө. Дориун урт болохоор таныг лав өсгийг чинь хүртэл халхалж чадна байх. Бас хэрэг болж магадгүй гэж бодоод богинохон ч гэсэн илүү нэг банзал аваад ирсэн. Энэ байна. 

	Бэт цуваа ярж, сугандаа хавчуулсан бүдүүн цэмбэн банзал харуулав. 

	― Та тун түргэлээрэй гэж Бэт түүнийг шахаж тэвдүүлнэ. — Манаач магадгүй одоохон ороод ирж мэднэ, аль болох шалавхан хувцаслаарай! 

	— Юу уу? гэж Голтспер гайхан дуу алдаад энэ зоригт бүсгүйг өөрийн эрхгүй бахархан харав. — Таныг энд орхиод хувцсыг чинь өмсөж намайг гадагш гар гэж үү? 

	— Тийм ээ, тэгж байна. Үүнээс өөр арга байхгүй шүү дээ. Бид хоёр цуг гарч болохгүй. Тэгвэл намайг таныг суллах гэсэн гэж бид хоёрыг дорхноо барьж хорино. 

	— Миний оргож зайлахын төлөө таныг энд ганцаарыг үлдээх гэж үү? Үгүй дээ, хонгор бүсгүй минь! Ингэснээс би одоохон үхсэн минь дээр!

	― Ээш энэ чинь шууд солиорсон хэрэг! Миний хэлснийг л та яг хий. Миний төлөө зовсны хэрэггүй. Өөр юугаа ч гарздах юмгүй энгийн нэг бүсгүйг тэд яаж чадна гэж дээ! Тэгээд бас, тэр намайг гаргачихна гэдэгт би итгэж байна. Намайг энд хориод байлаа ч гэсэн тэрэнд ямар тус гарах биш дээ! Тэртэй тэргүй таныг алдсаныхаа хариуцлагыг хүлээх хойно ямар тус болох биш.

	Бэтийн «тэр» гэж нэрлэгч өнөөх манаач цэрэг нь энэ үед илэрхий тэсэж ядсан байдалтай хаалганы дэргэдүүр хойш урагшаа ширүүн ширүүн холхих нь дуулдав.

	— За таныг гуйя, эндээс бушуухан зугтаагаач! Бушуухан. Үгүй бол... би... бид хэзээ ч тантай уулзалдахгүй шүү! 

	Энэ үед түүний хоолой илт чичирсхийсэн нь Голтсперийн анхаарлаас мултарч чадсангүй. Түүний саяын гуйлт Генригийн сэтгэлийг тээнэгэлзүүлэхэд хүргэлээ. Бүх талаар нь аваад үзэхэд Бэт яаж ийгээд гараад явчих нь үнэн биз. 

	Манаачийг аргалаад ч гарчхаж мэднэ... Бэтийг тун овтой сэргэлэн хүүхэн гэдгийг Голтспер мэддэг билээ. 

	— Миний төлөө та битгий ай! гэж Бэт түүний бодож байгааг таачихсан юм шиг амдан хэлээд, ― Би энэнтэй учир зүйгээ олж чадна. Миний хүссэн бүхнийг энэ хийнэ. Юу хийхээ ч бас би сайн мэднэ шүү! гэв. 

	— Хэрэв би ингэж итгэвэл... гэтэл

	— Та бүрэн итгэж болно хэмээн Бэт үгийг нь тасалж хүлсэн олсыг нь тас огтлох зуур, ― Та дүүрэн итгэж болно! Түүнийг надтай үлдээчих, гэмгүй!.. За энэ цув... Үгүй эхлээд банзал өмс, за ингээд, тогтоочихъё. Одоо цуваа... За боллоо! Толгойгоо юүдэнгээр нь хучиж, нүүрээ хүртэл доош нь буулгачих... За ингээд болчихлоо. Та гадагш гараад, түүнтэй зогсож битгий юм яриарай. Би мэдэж байна. Тэр таныг зогсоож үнсэх гэж оролдох байх. Тэгэхээр нь та буруу хараад хаалгаар шуудхан гүйгээд гарчхаарай. Явган хаалга оньсон түгжээтэй байгаа. Гарахтайгаа зэрэг шуудхан толгойн орой дээрх мод руу байдаг хурдаараа гүйж очоорой. Тэнд таныг манай аав, таны зарц Гарт хоёр тосож авна. Одоо гадаа юу ч үзэгдэхгүй тас харанхуй байгаа. Таныг хаалгаар гартал дэнлүүг би эндээ аваад байна. Та хэрэв нүүрээ буруулаад, тэр таныг үнсэж чадахгүй хоцрох юм болж гэм таныг намайг гэж заавал андуурна гэдгийг би хариулъя! Ганцхан л түүнийг өөртөө ойртуулалгүй шуудхан гүйгээд гарчихыг бодоорой! За бэлэн үү? Тэгвэл одоо гараарай! 

	Бэтийн цуваар биеэ битүүлэн нөмөрсөн Голтспер одоо ганцхан дан даашинзтайгаа толгой нүцгэн үлдсэн тэр бүсгүйгээс салахдаа учиртайхан энхрий харцаар харав. Энэ харцанд нь эрхэм нандин дурлалын шинж Бэтид харагдах шиг... 

	Гэвч энэ нь зөвхөн талархаж баярласны тэмдэг байжээ! 

	Яг энэ үед, манаач тэднийг яаруулж хаалга тогшив. 

	— Уайтерс аа, одоохон гарлаа! гэж Бэт цоожны нүхэнд уруулаа хүргэж аяархан хэлээд, ― Онгойлго, намайг гаргаарай! гэв. 

	Түгжээ тэр дороо тайлагдаж, Уайтерс ч хүлээсэн хайртыгаа үнсэх гэж тэсгэлгүй яарчээ. Тэгээд хаалга онгойтол битүү нөмрөгтэй хүн харанхуйд шурган гарав. 

	Уайтерс дэнлүүгээ ч авсангүй дорхноо хаалгаа хааж түгжлээ. Бэттэй жаахан удаан байхыг хүсэх учир түүнд одоо дэнлүүний хэрэг огт байсангүй. Дэнлүүг бол хэзээ ч авч амжина, харин удтал тэсэж ядан хүлээсэн өнөөх жаргалаа амсахыг тэсгэлгүй яарна. Уайтерс, хаалга түгжиж зөвхөн саатсанаас биш, хажуугаар нь хоригдол гараад явчих юм огт бодоогүй ажээ! 

	Энэ нь хэдхэн секунд болсон боловч, Уайтерсыг эргэтэл түгжээ сугарах чимээ сонстож тэрээхэн даруйд, онгорхой явган хаалгаар, цув нөмөрсөн хүний бараа дүрс сүүдгэнэхийг харжээ. Тэгснээ хаалга тасхийтэл савах нь сонсогдоод тэр дорхноо алга болчхов! 

	Нэг ч болсон үнсэж чадах юу магад гэсэн итгэлээ алдаагүй Уайтерс, үүд рүү ухасхийж, явган хаалгаар түүний араас үсрэн гарчээ. 

	― Ээ муу хүүхэн чамайг! гэж, харанхуй руу ширтэж хараал тавиад, — Чи ингээд явчих гэж үү! Бэт! Хүүе Бэт! Хүрээд ирээч! Чи хэлснээ биелүүлэх ёстой шүү! гэж дуудав. 

	Уайтерст, тэр тийм их хол явчхаж амжмааргүй санагдсан бөгөөд, хаалганаас хориод алхам гүйж яваа нь нэг харагдсанаа гэнэт уусчихсан мэт замхран алга болчхов... 

	Уайтерс дахиад хэчнээн ч харсан хаана ч юу ч үзэгдсэнгүй. Дотоод хашааны манаач нар дуугаар нь гүйлдэн ирж магадгүй гэж бодоод чанга дуудаж зүрхэлсэнгүй. 

	— Ээ муу хүүхэн чамайг! гэж амандаа үглэв. Өөрөө үнсэж таалаад л сүйд болсон шүү дээ! За даа энэ ч ямар тийм чухал юм биш хэмээн сэтгэлээ тайтгаруулна. — Маргааш л болог, тэгэхэд үү, чамайг нэг сайн гүйцээж авна даа! Энэ муу ер нь өнөөх амласан шангаа алдчихаж магадгүй гэж, өөрийг нь явуулсан тэр авхайгаас л их айсан шиг байна. Ер нь ч тэрний зөв юм даа, хөөрхий. Надтай бол, хэзээ ч уулзаж болно шүү дээ! 

	Уайтерс ингэж сэтгэлээ тайвшруулаад явган хаалгаараа буцан орж, орхисон дэнлүүгээ авахаар, хоригдлын сууж байгаа агуулах өрөө рүү явлаа. 

	
Дөчин дөрөвдүгээр бүлэг : САНАМСАРГҮЙ УУЛЗАЛТ

	Уайтерс хэд алхсанаа, явган хаалгаа түгжээгүй сул орхисноо гэнэт санав. Хашааны хаалга задгай байхад шоронгийн үүдийг онгойлгох тун осолтой, бурхан минь, хоригдол гараад зугтаачихвал яана! Голтсперийн хөл гар бөх сайн хүлээтэй ч гэсэн, Уайтерс цэрэгт өдий болохдоо хоригдол хүн тийм уяанаас мултраад явчихыг нэг биш удаа үзсэн туршлагатай билээ. 

	Ийм аюулд орохгүйн тул Уайтерс явган хаалгаа хааж түгжихээр дахин буцав. 

	Уайтерс хаалга руу очиж бяцхан онгойлгон Бэт буцаад ирсэн юу магад? юмыг яаж мэдэх вэ? Зугтаагаад явчихсан хүн болж надаар тоглосон байхыг... гэж бодоод зүг бүр тийш дахин сайн ажиглаж харав. 

	Ингээд харанхуй руу сайтар харж байтал нь байшингийн булангийн цаанаас урт цув толгой дээгүүрээ нөмөрсөн эмэгтэй хүн гараад ирэхийг гэнэт үзлээ. Чухам тэр эмэгтэй яахын аргагүй ойртож ирлээ. Тэгэхлээр Бэтээс өөр хэн байж таарах вэ гэж санав. 

	— Өө энэ чинь бүр ч явчхаагүй юм байна шүү! гэж Уайтерс баярласандаа дуу алдаад, — Бэтийг өөр тийшээ гүйгээд явчихлаа гэж би харсан маань андуурсан байх нь ээ! Юүдэнтэй цув өмссөн энэ ч Бэт лав мөн дөө! Надад үнсүүлэлгүй хаанаас явчих билээ дээ, ер нь. Маргаашийнх ч яах вэ маргааш даа болно. Харин өнөөдрийнхийгөө би алдчихаж болохгүй л дээ! гэж шийдэв. 

	Сэтгэлтэй хүүхнийгээ буцаж ирсэнд Уайтерс баяр хөөр болж ингэж тэврээд тэгж амттай сайн үнсэнэ дээ гэхээс дотроо инээмсэглэн зогсож байв. Энэ зуур нөгөө хүн бүр ойртож ирээд хэдхэн алхам зайтай газар зогсов. 

	— Бэт хонгор минь! Чамайг хуураад, зугтаагаад явчихлаа гэж би бодож байсан юм гэж Уайтерс хэлээд өөдөөс нь дөхөв. — Чи юун сайн буцаад ирэв ээ! Үгүй чи яагаад ингэж их айсан байртай байгаа юм бэ? За нааш ир л дээ, юунаас айгаад байгаа юм бэ? Бэт чи намайг үнс гэж над амласан шүү дээ гэв. 

	Тэгж хэлэнгээ, Уайтерс бүсгүйг тэвэрч авах гэтэл харанхуйд гэнэт цахилгаан хурц гялбасанд өмнө нь сая салсан өнөөх тариачин хүүхний хувцастай Бэт биш харин торго хилэн болсон хувцастай сурвалжит гэрийн авхай зогсож байгаа харагдлаа. Юүдэнгийнхээ сэжүүрээс барьсан нарийхан цагаан хуруунд нь үнэт эрдэнийн чулуун шигтгээтэй бэлзэг гялалзана... 

	«Энэ лав Бэтийг явуулсан өнөөх авхай мөн байх ёстой гэж Уайтерс дотроо бодов. — Лав хүлээж ядаад өөрөө иржээ. Магадгүй өөрөө ч үүнтэй уулзах гэж ирсэн юм уу? За яах вэ, Бэтийг үнссэн бол надад илүү таатай байх байсан ч гэсэн энэ авхайг бас нэг үнсээд оруулчихаас ер буцахгүй» гэж бодлоо. 

	Тэр авхай манаачийн ийнхүү хачин аашлахад нэлээд гайхсан байртай байснаа:

	— Та сайн байна уу?! гэж эелдгээр мэндлэв. 

	— Авхай та сайн байна уу! гэж Уайтерс хариу эелдэгхэн мэндлээд, — Таны ямар хэргээр ирснийг асууж болох сон бол уу? Тас харанхуй шөнө тэгээд бас цаг их орой болсон хойно ийм залуу авхай, ганцаараа гадаа гарахдаа айхгүй байна гэж үү? гэж асуув. 

	— Би эндүүрээгүй бол таныг Уайтерс гэдэг байх аа? гэж авхай хэлээд юүдэнгээ хойш нь буулгаж, манаачид улам ойртов. Харанхуйд танигдахгүй биз гэж авхай бодоод нүүрээ манаачаас нуусангүй. 

	— Тийм ээ, Уайтерс гэдэг! Уильям Уайтерс би авхайтанд тус болоход бэлхэн байна. 

	— Уайтерс танд баярлалаа. Таныг би үнэхээр нэг тус болооч гэж гуйх санаатай ирсэн юм. 

	— Авхайтан та айлдаж хайрла! Би танд ямар тус хүргэж чадах юм бол? гэж залуу цэрэг асуув. 

	— Та нэг хоригдол хүн харгалзаж байгаа байх аа... Түүний нэрийг ч хэлээд яах вэ... ер нь энд хоригдол хүн ганцхан л бий шүү дээ. Би түүнтэй уулзах гэсэн юм... Маш чухал хэргээр... гэв. 

	— Тийм ээ, ойлгож байна! гэж Уайтерс их л учиртай дуугарав.

	— Би тэр хүнтэй хэдэн үг л солилцох хэрэгтэй юм. Та үүнд тус хүргэж болох уу? гэхэд Уайтерс

	— Бололгүй яах вэ. Ганцхан та заавал өөрөө, биеэрээ тэр хүнтэй учрах хэрэгтэй гэж лавтай л бодож байгаа юм бол гэв. 

	— Тийм ээ, заавал өөрөө уулзах хэрэгтэй юм. 

	— Аа би өөрөөр ойлгож байсан юм. Таныг зөвхөн тэр явуулсан хүүхнээрээ юм хэлүүлээд л болох юм байх гэж бодсон юм. Тэр хүүхэн энд ирээд уулзаад явсан л даа. Та хоёр янз нь замдаа зөрчихсөн бололтой доо гэв. 

	— Ямар хүнтэй тэр вэ? 

	— Яагаа вэ, таны түрүүн энэ хүн рүү явуулсан хүүхэнтэй

	— Би... би... хэнийг ч явуулаагүй гэхдээ авхай сэтгэл догдолсондоо хоолой нь зангиран энэ үгийг арай ядан дуугарав. 

	«Ер өө! Тэгвэл энэ чинь хоригдлын маань хойноос зовсон бас өөр нэг хүн санаж суугаа байх нь ээ! Энэ Голтспер гэдэг чинь лут эр байх нь ээ? Эндхийн бүсгүйчүүл ер цөм үүний хойноос гүйлдээд байдаг юм биш байгаа. За яах вэ, ямар ч гэсэн шударга шулуун байх хэрэгтэй. Бэтийг явуулсан тэр авхайгаас энэ авхай юугаараа дор юм бэ? Энэ авхай бусдыг зарж явуулалгүй бүр өөрөө ирсэн байна шүү дээ! Үнэнээр нь шийдээд үүнийг оруулах хэрэгтэй юм» гэж бодоод Уайтерс

	— За тэгвэл авхай таныг хэдэн минут ороод гарахад би үгүй гэхгүй, ганцхан харин битгий их удаарай гэдгийг захья гэв. 

	— Эрхэм Уайтерс гуай, би удахгүй гэдгээ танд амлая! Үүний чинь төлөө бас таныг шагная! Таны уудам сайхан сэтгэлд чинь баярласан миний талархлыг хүлээж авна уу! гэснээ түүний эрдэнийн чулуун бэлзэгтэй нарийн цагаахан гар, цуван дороосоо цухуйн гарахад Уайтерс үргэлжлэн цахилах цахилгааны гэрэлд дүүрэн алтан зоос атгасан ягаахан алгыг нь харлаа. 

	Уайтерс үг дуугүй, өөрийн бохир том саврыг бушуухан сунгасанд булбарай зөөлөн гар алганд нь хүрэх төдий болоод атга дүүрэн алтан зоос асгарав. Уайтерс ч тэр дорхноо алгаа хамхимагц агшин зуур хармаа руугаа явууллаа. 

	— Авхай та гараа нааш өгөөч гэж тэр явган хаалгаар орох завсар хэлээд чичирсэн нарийхан хуруунаас нь атгаж, их л болгоомжтой хөтлөн явав. 

	Тэр хоёр хаалганы асрын харанхуй гудмаар өнгөрч агуулахын үүдэнд ирлээ. Уайтерс түгжээг тайлж хаалгыг нь онгойлгоод

	— Хүүе хүн гуай! гэж хаалганы цаанаас дуудан, — Энд бас нэг авхай тантай уулзах гэж ирээд байна. Ганцхан түрүүчийнхтэй адил битгий удаарай... Авхай та ор, таныг хүлээж байна гэв. 

	Уайтерс, авхайг босгонд тээглүүзэй гэж түшиж оруулаад үүдийг нь хааж түгжмэгц өөрөө явган хаалга руу очлоо. 

	Уайтерс, Бэтийг дахиад ирнэ гэж горьдсоор байгаагаас гадна, саяны их олзоо тоолж үзэх юм сан гэхээс тэсэж ядан цахилгааны гэрэлд, ёстой алтан зооснууд болохыг дахин сайн үнэмшжээ.

	Хэрэв Уайтерсын агуулахад үлдээсэн дэнлүү урьдын янзаараа ширээн дээр байсан сан бол саяын авхай Марион Уэд гэдгийг уншигчид лав таасан биз ээ. Гэвч Генри Голтсперийн оронд үлдээд байгаа Бэт Дэнси бүсгүй, хаалганы оньс дуугарахаар нь эргүүл шалгалт юм уу, ээлжийн харуул ирж өөрийг нь мэдчихнэ гэж айсандаа дэнлүүгээ шүүрэн авч хайрцгийн цаана буланд тавьчихсан ажээ. 

	Агуулахад харанхуй болоход, намайг Голтспер гэж андууран мэдэлгүй өнгөрчхөж юун магад гэж бодоод Бэт буцаж байрандаа ирж суусан байв. 

	Үнэхээр яг тийм тохиолдол болжээ. Марион сандал руу сэмхэн ойртон чичирхийлсэн хоолойгоор Голтсперийг дуудав. 

	Хариу дуугарсан дуу нь түүнийг тэр төөрөгдлөөс доорх нь гаргав. Энэ дуу Гостсперийнх биш, алдаж буруу сонслоо гэхийн арга байхгүй, харанхуй дотроос эмэгтэй хүн хариу дуугарчээ. 

	Марион гайхсандаа учрыг олж амжаагүй байтал, сандал дээр сууж байсан тэр хүн дээшээ босож хэд алхаад дэргэд нь байгаа дэнлүүний гэрэл туссан хананы тэнд очиж зогсов. 

	Марион Уэд зүүд нойронд нь дагнан үзэгдэн байдаг энэ өнөөх Бэт Дэнси бүсгүй өмнө нь зогсож байхыг дорхноо таньжээ. 

	Марион хамаг учрыг даруй ухаж өөрийн эрхгүй шаналан дуу алдчихав. 

	Хоригдолтой уулзах даалгавартай ирсэн гэдэг тэр хүүхэн чинь энэ байжээ. Үүнийг хэн ядуулдаг бил ээ? Хэн ч явуулаагүй. Энэ өөрөө ирсэн, тэгээд цаадах нь зугтаасан хэрэг. Энэ бүсгүй Голтсперийг суллах гэж ирээд өөрөө оронд нь үлдсэн байна. 

	Ийм бодол Марионы дотор маш хурдан цахилан орж ирсэн бөгөөд, энэ үедээ өмнөө зогсогч Бэтийг дуугүй ширтсээр байв. 

	Бэт ч гэсэн үг дуугүй, өөдөөс нь ширтсээр байсан бөгөөд торгон хилэнд хучигдсан энэ авхайг ийш нь чухам юу авчирсныг ч тааж мэдлээ. Хэрэв модчины охины тунгалаг хар нүд, тунамал хар гэзэг Марионы зүүд нойронд үе үе үзэгдэн зовоодог байсан бол, тунгалаг цэнхэр нүд, алтлаг буржгар үстэй энэ сурвалжит авхай Бэт Дэнсийн сэтгэлийг нэг биш удаа донсолгон түгшүүлдэг байв. 

	Марион хорссон, зэвүүцсэн байдалтай, Бэт сэтгэл ханасан, баярласан байдалтай, хоёр өрсөлдөгч бие биеэ эсрэг ширтэн зогсоцгооно. 

	Энэ тарчилгасан нам гүм байдал хэдэн секунд хэртэй үргэлжиллээ. Тэгээд Марион Уэд гарахаар эргэтэл Бэт түүнийг дуудаж, 

	— Марион авхай, та Генри Голтсперийг дуудав уу? Тэр одоо энд байхгүй дээ гэхэд, 

	— Таны хэлсэн хэлээгүй би өөрөө харж байна гэж модчины охины өдөөсөн үгэнд хорссон Марион хүйтнээр хариулав. 

	― Гэвч та тэрийг энд лав байгаа гэж ирсэн чинь худлаа гэж үү? гэхэд, 

	Марион үүнд нь хариулах оновчтой үг олж чадсангүй. 

	— Мэдээж хэрэг л дээ, тэгээгүй бол та ийшээ яах гэж ирэх вэ? Та түүнийг суллах гэж ирээ юү, гэм нь Марион авхай та жаахан хожимдож дээ! Генри Голтсперт өөрийг нь дэмжиж туслах, танаас доргүй, магадгүй бүр илүү ч сайн нөхөд байдаг юм шүү. Сайн нөхдийн нь нэг таны өмнө байж байна, гэхэд:

	— Та түүний сайн нөхөр үү? гэж Уайтерс өөрт нь түрүүхэн, сурвалжит авхайн явуулсан ямар нэг хүүхний тухай ярьсныг Марион гэнэт санаад ингэж асуучихжээ. 

	Магадгүй Бэт тэр явуулсан хүн нь байгаад, өөрийн нь хэр зэргийн сурвалжит авхайчуул дотор өөр нэг өрсөлдөгч байж болох биш үү? 

	Ийм бодол нь Марионыг нэлээд тайвшруулж чухам үүндээ лавтай итгэх гэтэл, Бэтийн хариу, түүнийг нь нэгмөсөн тас цохив. 

	— Марион авхай та яасан хачин юм асуух юм бэ! Надаас өөр хүн энд үгүй байгаа биз дээ. Тийм ээ, би түүнийг аврахын төлөө амь биеэ үрэхээс айгаагүй юм! Үүнийг өөр ямар нэг хүний өмнөөс хийсэн гэж та намайг бодож байна уу? Үгүй! Вангийн хатан өөрөө байлаа ч гэсэн ингэхээс буцахгүй дэг. Ер нь вангийн хатан ч гэсэн яг надтай адил энэ хүнд хайртай сэтгэлтэй байсан гэдгийг би дуулсан юм. 

	— Энэ бол амь нас үрээд баймаар айхтар мундаг юм ч биш л дээ. Та ер нь ямар ч байлаа гэсэн тийм их сүйд майд болгохоор хийчихсэн юм огт алга! гэж өрсөлдөгчийнхөө саяын егөөдсөн зэвүүн үгэнд зэвүүцсэн Марион хэлчхэв. 

	— Үгүй ер! Хэрэв надаас урьдаж түүнийг аварсан байвал яах вэ? Бас тэгж сүйд майд болохгүй юу? 

	Марион, зүрх нь тасран урагдах мэт болох энэ яриаг дахин үргэлжлүүлэхийг үл хүсэн цааш эргэж хаалга руу явлаа. 

	— Жаахан байзнаач! гэж, өштэй хүнийхээ зовлон гунигаар таваа хангаж жаргалаа эдлэх шиг, өнөөх тамлан зовоогч бүсгүй хойноос нь дуудав. — Та өөрийнхөө найз талтайг Генри Голтсперт үзүүлэх учралаас хоцорсондоо нэлээд гутарч байх шив дээ? Та түүний төлөө ямар нэг юм хийчих сэн гэж хүсэж байна уу? Тэгвэл энд миний оронд үлдэж намайг гарга. Харин, Голтспертэй уулзангуут л энэ тухай ярина гэдгийг танд амлая. Энэ чинь түүнд үзүүлж байгаа хайрт ачлал юм шүү дээ. За яах вэ? Зөвшөөрөх үү? 

	— Цадигаа алдсан хүүхэн чи тэр тэнэг бодолтойгоо эндээ хоцор! Би чамтай дахиад юм ярихыг хүсэхгүй байна! 

	Ингээд, гомдож хорссондоо Марионы хамаг бие чичрэн, болгоомжтой байхыг урьдчилан захисан манаачийн үгийг ч мартаж орхиод хаалга руу очиж хар хүчээрээ нүдэв. 

	Уайтерс түрүүнээс эхлэн тэнд байсан тул тэр дорхноо оньсыг нь мултлав. 

	Авхай, үг дуугүй босго алхаад хаалга руу яаран явав. 

	Марионыг явган хаалгаар гарахад салхи арайтай л савж унагачихсангүй. Бороо хувингаар цутгасан юм шиг асгарах боловч Марион тэр салхи борооны алиныг ч үл хайхран, дайралдсан газраараа урагшаа явсаар байв. 

	Марионы сэтгэлд мөн нэгэн адил салхи шуурга догшрон урвалдах бөгөөд, тэнгэр газрыг хучиж нөмөрсөн харанхуйгаас ч дутуугүй дотор нь харанхуйлан манарч байв. 

	Генри Голтсперийн байгаа эсэх нь одоо түүнд хамаагүй болжээ. Дөнгөж хагас цаг хэрийн өмнөхөн түүнийг суллахад яасан ч бэлхэн байсан бол одоо Генригийн сул чөлөөтэй болсон нь хүртэл түүнийг баярлуулсангүй. 

	Төдий удаан хүсэн мөрөөдөж байсныхаа дараа өөрийнхөө ичих эрээлэх сэтгэлийг дарж, хайртай дуртайгаа харамгүй хэлж өгсний сүүлээр ингэж хаягдсанаа мэднэ ээ гэдэг... Үгүй үүнээс дор юм гэж ер байхгүй. Зөвхөн энэ бүдүүлэг барлаг хүүхнээс болж намайг ингэж гаргуунд нь хаяж байна! Ямар муухай доромжлол вэ! Ямар гашуун хорслоор сэтгэл зүрхийг минь тэр хорлов оо! Өөрийнхөө урьдын баяр баясгаланг бодохоос одоо ямар их ичгүүртэй юм бэ! Энэ бүхэн надад тийм ил тодорхой байсан байхад би яагаад энийг урьд мэдэж чадсангүй вэ! Энэ хоёрын хоорондох холбоо магад эртнээс тогтсон биз. Мохошгүй халуун дурлал л модчины охиныг ийм хэрэг хийхэд зүрх оруулсан байна. Амь дүйсэн ийм хэрэг хийж байгааг нь үзэхэд өөрийнхөө дурлалд тэр үнэнхүү бат итгэсэн нь лавтайяа! Өөрт нь зүрх сэтгэлээ үнэнээсээ өгөөгүй зүгээр нэг хүний төлөө, ямар хүүхэн ингэж явах бил ээ дээ? 

	Марион Уэд үнэндээ огт оргүй боловч ингэж бодсоор явав. 

	Гэвч энэ нь жинхэнэ чин сэтгэлийн дурлал биш жирийн нэг тохиолдлын холбоо байж болох биш үү. Энэ хоёрын нийгмийн гарлын асар их ялгааг авч үзэхэд ийм жирийн холбоо байх нь улам ч үнэмшилтэй. 

	Хэрэв ийм бодол Марионы дотор төрлөө ч гэсэн үүнээс огтхон ч дотор нь онгойхгүй билээ. Харин ч өөрийн нь басамжлагдан доромжлогдсон сэтгэлийг бүр ч хүчтэй болгох нь зайлшгүй байв. 

	Марион өөрийнхөө биеийг үл хайхран харанхуй цэцэрлэг дотуур гүйж, үүднийхээ дэргэд яаж ирснийг мэдсэнгүй. 

	Тэгээд Марион ширүүн борооноос нуугдаж дотогшоо орохын оронд харин, юүдэнгээ гэдрэг буулгаж бухимдан харлах сэтгэл нь бага ч гэсэн онгойлгох юм шиг чинэрэн халуу оргих нүүрээ ширүүн салхи хүйтэн бороонд ил гарган шат дээр зогсов. Тэгж огторгуй тэнгэрээс аврал эрэх адил удтал зогслоо. 

	— Ээ-ээх! Бороо асгаруулж байгаа энэ бараан хар үүл шиг, би гуниг зовлонгоо гашуун нулимсаараа урсган гаргаж чаддаг болоосой! Маргааш болоход энэ үүлсийн мөр нь ч үлдэхгүй, тэнгэр цэлмэн арилахад миний дотор мөн энэ хэвээр харанхуйлан үлдэнэ! Бурхан минь, миний амьдралд одоо огт юу ч үлдсэнгүй! Ганцхан л гашуун уйтгар харанхуйлна! 

	Гэнэт, 

	— Марион! гэж аяархан дуудах сонстов. 

	— Энэ дуу, яг л дээр тэнгэрээс гарах шиг болов. Юу сан бил ээ? Надад тэгж сонстох шиг болов уу? Магадгүй алсын аянгын цуурай юм уу? Тэгэхдээ аянгын дуун тэгж аяархан зөөлөн гэж үү? 

	Гэтэл бүр ойрхон нэг газар

	— Марион! гэж дуудав. 

	Цахилгаан хурц гялбахад жигтэйхэн танил царай өндөр гоолиг бие гэрэлтэн өмнө нь Генри Голтспер зогсож байгаа харагдав. 

	
Дөчин тавдугаар бүлэг : ДОГДЛОЛ БА ТАЙВШРАЛ

	Генри Голтсперийн яагаад энд байгааг тайлахын тул түүнийг явган хаалгаар гүйн гарч, нугыг дамжин, Денси, Гарт хоёрын хүлээж байгаа газар луу мэдэгдэлгүй очихоор бут бургас руу харайн орсон тэр үе рүү эргэж оръё: Бут ургасан бургасны цаахна, хаана нэгтээ ойрхон, орд харшийг тойруулан татсан шуудуу эхэлдэг гэдгийг тэр гэнэт санажээ. Тэр шуудуу одоохондоо ус гүйгээгүй учир түүнд ороход тийм их төвөг байхгүй, харин ч өндөр эрэгт далдлагдан, хуурай ёроолоор нь тайван явж байшинг тойроод баруун талаас нь толгойн налуугаар гарч ирж болох байв. Хэрэв хойноос нь хөөх юм аа гэхэд энэ шуудуу итгэлтэй сайн хамгаалалт болох байлаа. 

	Голтспер шуудууны эрэг дээр очиж, доошоо харайн ороод хамгийн түрүүнд хөдлөхөд нь саад болж байгаа өнөөх банзал цув хоёроо тайлж хаяв. 

	Дараа нь хойноосоо хөөж байна уу, үгүй юу гэж, гол хаалга руу сэмээрхэн өнгийж харлаа. Энэ нь, манаач Бэтийг ирж үү, үгүй юү гэдгийг харахаар явган хаалгаар гарч ирсэн яг тэр үетэй тохирчээ. Голтспер харанхуйд юм үзэхгүй байсан боловч хаалганы оньс дуугарах, тэр цэргийн амандаа үглэхийг нь хүртэл сонсож байв. 

	Гэнэт хурц цахилгаан зурсхийж, гоолиг өндөр нэг хүүхэн, гайхаж хоцорсон манаачийн царай хоёр, Голтсперт тодхон харагджээ. Голтспер Марион Уэдийг тэр дорхноо таньж ийм орой болсон хойно ийшээ юу хийж ирэв? Магадгүй энд Скэртитэй уулзахаар сэм ирэв үү? гэхээс анхны үед дотор нь зэвүүцэл хорслоор дүүрэв. 

	Гэвч энэ хардлага сэжиглэлт нь, Марион Уэдийг манаачид атга дүүрэн алтан зоос өгч байхыг хармагц долгилсон их баясгалангаар дорхноо солигдлоо. 

	«Түүнийг би яах гэж ингэж хардаж сэжиглэв ээ? гэж Голтспер өөрийгөө зэмлэж эхлэв. — Марион минь, ийм харанхуйд над руу зориглож ирсэн байна шүү. Би буруугаа түүний өмнө хүлээх ёстой! Скэрти тэр бээлийг хулгайлсан гэдэг нь одоо гарцаагүй боллоо. Марион минь, ийм аймшигтай юм хийхдээ амь биеэ өчүүхэн ч, хайрлалгүй над руу ирж байхад нь би аальгүй сээтэгнүүр гэж яаж хэлж зүрхлэх бил ээ? Чухам миний төлөө Марион наашаа ирсэн гэдгийг лавтай мэдэхийн тул эрх чөлөөт байдал, энэ толгойгоо ч өгсөн хамаагүй!»

	Ингэмэгц Генри, хаалган дээр очихоор шуудуунаас гарах гэж оролдов. Гэвч эрэг нь хэдийгээр дээгүүр нь юм харагдах хэдий ч гэсэн өөрөөс нь үлэмж өндөр байсан тул эсрэг талын мөргөцөг өөд авираад авираад амжсангүй. Хэд дахин үсэрсний дараа тэртэй тэргүй ирмэгт нь хүрч чадахгүй, хий дэмий хүчээ барах юм гэдгээ сая мэдэв. 

	«Гэвч нэг нарийхан гүүр бий шүү! Энүүхэн энд ойрхон байдаг сан...» гэж гэнэт санав.

	Голтспер үзэгдэж харагдахаа ч үл хайхран, шуудууны гадаад талыг барьж явлаа. Эргэн тойрон тас харанхуй байв. Арай ядан хэдхэн алхам явтал бороо асгарч, шуудууны шаварлаг ташланд хөл гулсаж, явахад улам бэрх болсон бөгөөд дээш мацаж арайхийж гүүрэнд хүрсэнд, дээрх хаалга нь түгжээтэй байв. Голтспер хэчнээн шалмаг хөнгөн оролдсон ч гэсэн үүнийг давах гэж үлэмж ядарсан бөгөөд ингэсээр эцэст нь энэ саадыг давж шуудууны нөгөө талд байгаа цэцгийн мандлын дэргэдэх бутан дотор орж очжээ. 

	Эндээс хашаанд ордог хаалга илхэн харагдах боловч тэнд үзтэл нэг ч хүн байсангүй. Голтспер, хожимджээ гэж бодоод хар буутал, яг энэ үед хаалга онгойх сонстож, агшин зуур гялсхийсэн хурц цахилгаан гэрэлд байшин руу хурдлан явж байгаа цувтай хүний дүрс бүүдийж харагдав. Гэвч Марион нээрээ өөрийг нь эргэж ирсэн гэж итгэж болох уу? Хэрэв тэгээгүй бол би ямар байдалд орох вэ? Урвагч, ховч нараас үнэндээ айхгүй боловч Марион дээр очоод чухам юу гэж хэлэх вэ? Би зөвхөн инээдэмтэй хөөрхий амьтан болоход хүрнэ. Ер нь одоо очиж уулзаагүй маань дээр биш байгаа? гэж бодоод Голтспер байрнаасаа хөдлөлгүй таг зогсоно. 

	Гэвч түүний энэ тээнэгэлзэл хэдхэн секундийн төдий үргэлжлэв. Ингэхэд ер нь энэ маань хамгийн сүүлчийн уулзалт, үүнээс хойш Марионтой учрах тийм завшаан олдохгүй бил ээ! 

	Энэ бодол түүнд эрс зориг оруулав. Голтспер бутан дотроос гарч үүднийхээ тэнд зогсож байгаа Марионыг хармагц араас нь очиж аяархан дуудсан нь тэр ажээ.

	Марион, Голтсперийн дууг танимагц урьдын бүх юм агшин зуур мартаж орхив. 

	— Генри, чи юү? гэж дуу алдаад, эрх чөлөөтэй эрүүл саруул байгааг нь үзэж баяр хөөр нь багтаж ядан байв. 

	Тэгснээ, энэ нь чухам хэнээр суллууллаа даа гэж санахаас, Генриг аврагчийн даапаалсан муухай үг дахин дуулдах шиг болов. Марион Голтсперийг ширүүн хүйтнээр ширвэсхийн харав. 

	— Би үнэндээ гайхлаа шүү гэж нэлээд зэвүүхнээр үргэлжлүүлэн ярив. — Энэ үед таныг чинь эндээс нэлээд холдсон байх аа гэж би бодсон юм. 

	— Тийм ээ, тэгэх ёстой байсан гэвч... 

	— Таныг чухам юу саатуулсныг надаас сэжиглэлгүй хэлж болно шүү. Би тэр шалтгааныг чинь мэдэж байна л даа. Түүнийг таахад тийм хэцүү биш. 

	— Марион минь! 

	— Таныг аврагч бүсгүй удахгүй ирж нийлэх байх аа гэдэгт би эргэлзэхгүй байна! 

	— Тэгвэл та миний яаж гарсныг мэдсэн юм шив дээ? гэж Голтспер баярлан дуу алдав. Голтспер Марионы саяын үгнээс өөрийн нь хоригдож байсан торонд оржээ гэдэг ганц юм л өлгөж үлдсэнээс биш, энд ямар нэгэн далдын таамаглал байна гэдгийг огт бодоогүй болохоор, ― Чи тэнд ор оо юү? Тэгээд түүнтэй... гэтэл 

	— ... Таныг орлож үлдсэн хүнтэй юү? Тэр хүүхэн танд тийм их ач тус хүргэж байхад та түүний төлөө санаа зовох нь аргагүй шүү дээ. Тэр бүсгүй тэндээ тун сайн, өөрийнхөө байгуулсан энэ гавьяанд үлэмж бардаж байна гэж таны сэтгэлийг тайвшруулъя, харин ганцхан яаж тантай бушуухан учиръя даа гэж баахан сэтгэл нь зовж байгаа бололтой байна билээ. Гэвч та санаагаа бүү зов! Тэр бүсгүй таныг тийм удаан хүлээлгэж уйтгарлуулахгүй байх. Тийм овтой хүүхэн, хэдэн ч манаачийг хуураад гарчхаж дөнгөнө. 

	— Марион минь! 

	— Би, Бэт биш байгаад таны гомдолтой байгааг би мэдэж байна! Тэр бүсгүй таныг, бас ийм бороотой муухай шөнө хэт удаан хүлээлгэж байгаа нь харамсалтай... За би борооноос хоргодож гэртээ орлоо. Сайхан нойрсоорой, эсвэл өглөөний мэнд хүргэчихье!

	— Марион минь! Марион минь, Битгий яваач! Намайг битгий хаяач! Миний үгийг сонсохыг гуйя! 

	Чин сэтгэлийн энэ цөхөрсөн гуйлт Марионыг өөрийн эрхгүй зогсож хүлээхэд хүргэв. Голтспер одоо л сая Марионы яагаад ийм хүйтэн хөндий байгааг мэдэв. 

	— Би чухамдаа тэр хүүхнийг хүлээсэн юм биш. Би, ганцхан Марион чамайгаа хүлээж байсан юм! 

	— Ингэж илэрхий худал хэлэх нь эрхэм танд, тууш журамтай хүнд тун зохилдохгүй шүү! Та тэгвэл надтай уулзах гэж энд хүлээж байсан гэж үү? 

	— Бурхан минь! Би өөрийнхөө ариун нэрийг иймэрхүү... — Тэр ариун нэрийг чинь өчүүхэн ч хир буртаг болгохгүйн төлөө, өөрийнхөө амь биеийг ч өгч чадах тийм хүн. Марион минь, би ганцхан чамтай уулзаж учрахын төлөө энд байгааг минь итгээч дээ. Би зугтааж явахдаа суваг дотроос таныг харсан юм. Баяртайгаар ингэж учирна гэж би итгэж чадах байсан гэж үү? Би таныг үүдэн дээр ирж хаалгаар орохыг чинь харсан. Таныг над дээр ирж байгаа юм байна гэж бодохтойгоо зэрэг би баярласандаа бараг ухаан тавих дөхсөн шүү! Би бас, яаснаа... яаснаа... юу гэж сэдэж байснаа... чухамдаа чамд үг олж хэлж чадахгүй байна! 

	Марион энэ үгийг нь дуулмагц дотроо итгэл төрөн магнай тэнийн сэргэж, цэцгийн дэлбээнүүд нарны зүг бөхийх шиг түүний бие Голтспер луу татагдлаа. 

	Юүдэн нь буулгаастай хэвээрээ байсан учир, жихүүн салхи алтан хонгор үсийг нь хийсгэж ширүүн салхи булбарай зөөлөн нүүр лүү нь гуядах боловч Марион үүнийг огт юмны чинээ бодохгүй зогсож байв. Голтспер түүний гараас эвтэйхэн барьж үүдний өрөөнд хөтлөн орууллаа. 

	
Дөчин зургаа дугаар бүлэг : «ГҮЙГЭЭРЭЙ, ГҮЙГЭЭРЭЙ»

	Ширүүн шуурганы дараах нам гүм, шөнийн гүн харанхуйг хөөсөн, гэгээн тунгалаг нартай гэрэлт өдөртэй, зөвхөн энэнтэй л, амраг хоёрын туулж өнгөрүүлсэн аймшигт зовлонгийн дараах жаргалтай байдлыг жишээлж болох байлаа. 

	Энээхэн минут нь тэр хоёрт, ямар ч хир буртаг халдаагүй ариун тунгалаг аз жаргалын үе байлаа. Хардах сэжиглэхийн хар хор, тэдний сэтгэлийг тэгтлээ их булингартуулж, тийм харалган сохор болгосныг ч хоёулаа мартаж орхижээ. Гэвч учир зүггүй баярлан хөөрсөн анхны энэ минутын дараахан унтарсан сэжиг нь дахин сэргэж, Марион ч малгай дээрх цэцгийг, Голтспер ч өнөөх уршигт бээлийг саналаа. 

	Яагаад ийм болсныг тэдний хэн нь ч гэсэн тайлбарлаж чадсангүй. Марион зөвхөн, өрөөсөн бээлийгээ алдаж, эрээд эрээд олоогүйгээ мэдэж байв. 

	Голтсперийн малгайд нөгөөх цэцэг одоо ч гэсэн өмсөөтэй хэвээрээ байжээ. Бүхэл өдөр, гар хөл нь хүлэгтэй байсан болохоор, малгай авах бололцоо одоо хүртэл огт тохиолдсонгүй.

	Марион тэр цэцгийн нь тухай хэлэхэд Голтспер малгайгаа авч цэцгийн баглааг хараад нүүр нь их л гайхсан байртай болсноо, үг дуугүй суга татан авч, жигшсэн байдалтай чулуудав. Марион, түүний ийм илэн далангүйд итгэх байж чадсангүй боловч Голтсперийг их л уйтгартай нүдээр ширтэж, мөрөн дээр нь гараа тавиад хэлсэн нь:

	— Генри, хайрт минь, бодоход надад хүнд байна... гэвч хэрэв хэзээ нэг цагт та ингэх бол... 

	— Марион чи чухам юу хэлэх гээд байгаа юм бэ? 

	— Хайрт минь, чи миний хэлэх гэж байгаа юмыг мэднэ шүү дээ. Намайг ярь гэж бүү тулга л даа. Чи тааж олохгүй байна гэж үү дээ. Чи их ухаантай шүү дээ? 

	— Хонгор минь, хүүхэн хүн дотроо чухам юу бодож байгааг тааж мэдэхээр тааруухан, түүнд ухаан минь хүрэлцэхгүй бол уу гэж айж байна. Хэрэв тиймгүй сэн бол би...

	— Тиймгүй сэн бол яах гэж? Генри минь хэлээч! гэж Марион үгийг нь таслан асуув. 

	— Өөрийн хайртай дуртайг танд хэлэхээсээ айхгүй, тэгж удаан унжруулахгүй байсан юм. 

	Голтспер өөрт нь аль эртнээс хайртай дуртай байсныг дуулахдаа дотор нь баяртай байсан боловч саяын энэ үг нь хамгийн эхлээд хайртай дуртайгаа түүнд өөрөө нээж хэлснийг нь аргагүй санагдуулав. 

	Голтспер ч ийм болгоомжгүй үг хэлчихсэнээ мэдэж бушуухан яриагаа өөрчлөн:

	— Тэгвэл чи саяын цэцэг шиг хаячихгүй биз гэж асуух гэсэн үү? 

	— Миний чамд бэлэглэсэн юмыг, Генри, чи миний бээлийг!

	— Марион минь, хэрэв би тэр бээлийг чинь энэ гандсан цэцэг шиг хэзээ нэг цагт хаяхад хүрвэл энэ нь түүнийг зүүж явах эрхийг надаас булаах гэж оролдсон этгээдийг ирүүл тулалдаанд дуудсан дуудлага болно! Марион минь, хэрэв ийм юм болбол... 

	— Хэзээ ч үгүй! гэж хашхираад Марион гарыг нь энхрийлэн илэв. Генри чамаас өөр хэнд ч хэзээ ч ийм эрх олдохгүй! Намайг итгээч, итгээч! 

	Голтспер уйтгартай санаа алдаж, Марионыг үг дуугүй цээжиндээ наалдуулан тэврэв. Хэрэв энэ үед Марионы зүрх тэр санаа алдсан чимээг сонсохооргүйгээр цохилон оволзож байгаагүй сэн бол, хэрэв энэ үед хайртай хүнийхээ нүүрийг нь харж, нүдийг нь ширтсэн бол, Голтсперийн нүүр царайг барайлган гүн уйтгарт оруулан атираатуулж байгааг харан гайхаж, юу гэж ингэж санаа алдсаныг нь зайлшгүй асуух байсан билээ. Гэвч Марион түүний мөрөнд толгойгоо нааж, шал өөр юм бодож байлаа. 

	— Генри чи намайг мөд орхих биз ээ гэж Марион гунигтай хэлэв. — Бид хоёр хагацах ёстой гэдгийг би мэдэж байна. Гэвч одоо хэзээ уулзах вэ? Чи эндээс яваад удах уу? 

	— Хайрт минь, хэзээ бололцоо гарсан цагт л буцаж ирнэ.

	— Би чамаас нэг л амлалт авах сан. 

	— Ямар ч юман дээр би ам өгөхөд бэлэн дээ, Марион минь. Би чиний юу хүссэнийг амлахад бэлхэн байна! 

	— Генри минь, чамд баярлалаа! Чамайг хэлсэндээ заавал хүрнэ гэдэгт би итгэж байна. Намайг хараач... чамайг худлаа хэлж чаддаггүй гэдгийг би мэдэж байна. 

	Голтспер нь Марионы өөдөөс чиглэн харж түүний хянуур хурц харцтай тулгараад бие нь чичирсхийв. 

	— Намайг чи ам өг гэж байгаа юм уу? гэж өөрийн тэвдсэнийг нуухыг оролдон асуув. 

	— Генри, чи битгий халшир! Би тийм их юм гуйхгүй. Энэ нь чамд тун ялимгүй мэт санагдавч над бол маш их юм. Би одоо хэлж өгье. Тэртэй тэргүй ингэхээс өөр аргагүй болохоор харин ганцхан намайг бүү дооглоорой. Чамайг надад сэтгэлтэй болсон тэр цагаас хойш, надад хардсан сэтгэл агуулж явснаас үхсэн минь хамаагүй дээр гэдэг ганцхан юмыг би мэдсэн юм. Би ингэж хардаж сэжиглэж амьд явж яасан ч чадахгүй. 

	— Хайртай Марион минь, чиний дотор ийм бодол яагаад төрөх болов оо? Юунаас чи тэгж хардаад байна? Хэрэв тэр хардах сэтгэлийн хар хор бид хоёрт хүрсэн бол, түүнээс би л зовохоос биш, чи яагаад зовох юм. 

	— Генри, чи тоглож байна уу! Чи ер нь амьдралдаа анх удаа хайр сэтгэлтэй болж байгаа хүүхэн хүний сэтгэлийг даанч мэдэхгүй байна. Чи түүнийг тун амархан булаан авсан боловч одоо хүртэл хэзээхэн ч эзлэн авч чадаагүй, олон юм олж авсан шүү дээ. Би чамд ямар их хайртай болсныг чи мэдэхгүй байна! Энэ нь магадгүй чамд настай нь хамт өнгөрчих аальгүй охины түр зуурын сонирхол шиг санагдсан байж мэднэ. Гэвч Генри минь, би бол бага охин биш, насанд хүрсэн хүүхэн шүү, би чамд хайр сэтгэлээ өгч байна! 

	— Би чиний хайр сэтгэлийг юугаараа татав аа? гэж баярласан Голтспер дуу алдав. Марион минь, чи миний чухам юунд нь болж ингэж дурлав? Би чамаас хоёр дахин ах шүү дээ. Чиний дур сэтгэлийг хэзээ нэгэн цагт татаж чадах байсан тэр өнгө зүсээ би аль эрт алдсан хүн. Ингэхээр би өөрийгөө чиний хайр дурыг татаж чадах хүн гэж яаж хэлэх бил ээ? Би чиний орчинд харь хөндий хүн. Би бас олны нүдэнд өөдгүй муу гэж үзэгдсэн хүн, хэрэв харгис дарлалын талхинаас гарахад нь дорой ядуу хүмүүст тусалсныг өөдгүй муу гэдэг юм бол би үүнийг бүрэн зөвшөөрч байна. Миний тулган шаардаж байгааг уучлаарай, Марион минь! Гэвч би, миний чухам юунд нь болоод дурлаж байгааг ганцхан чиний амнаас дуулмаар байна. 

	Марион үг дуугарсангүй, тэгэхдээ хариу хэлэх дургүйдээ ч биш, дурлал шиг, энэ дэлхийд ээдрээтэй таавар гэж байдаггүй, энэ тааврын хариуг хэн ч олж чадахгүйгээс тэгж дуугүй зогсжээ. 

	— Генри минь, би үнэндээ юу гэхээ мэдэхгүй байна гэж эцэст нь тэр дуугарав. — Үнэндээ үүнд хэдэн мянган учир шалтгаан байх боловч би чамд хайртай болохоор л ингэж дурлалаа! гэж ганцхан юм хэлж чадах байна. 

	— Хайрт хонгор Марион минь! Би чамд итгэж байна! Харин чи? Чи итгэхгүй байна гэж үү? 

	— Генри минь! Чи одоо надад хайртай байгааг би мэдэж байна... 

	― Одоо ч гэсэн, хойшид ч гэсэн! 

	— Генри чи өөрийнхөө хэлснийг хүлээж чадах уу? 

	— Чадна, Марион минь! 

	— Би чамаас нэг лавтай үг дуулмаар байна. 

	— Марион, ямар үг? 

	— Генри чи, биднээс хамаарахгүйгээр сэтгэл санаа маань хааяа өөрчлөгддөг гэдгийг мэднэ биз дээ. Би үнэндээ үүнд ер итгэдэггүй юм. Би өөрийгөө үүрд чамдаа хайртай байна гэдгийг мэдэж байна. Гэвч хардаж сэжиглэх сэтгэл надад үхлээс дор гэдгийг чамд түрүүн

	хэлсэн шүү дээ. Тэгэхлээр чи надад үгээ өгөх ёстой... 

	— Чамд дуртай бүхнийг чинь амлахад бэлхэн байна. Миний зүрх үүрд чамд зориулагдана! 

	― Тэгвэл, хэрэв чи надад хайргүй дургүй болбол үүнийгээ над өөрөө шууд илэн далангүй хэлнэ гэдэг үгээ өг. Генри ингэж над амла! 

	— Марион минь, энэ чинь огт дэмий юм! Ийм шал дэмий юмны төлөө чамд ам алдаад яах юм бэ? Би амьд явсан цагтаа чамд хайр дуртай байна гэдгийг чи мэднэ шүү дээ! 

	— Генри минь, Генри минь! Тэгж үгээсээ бүү буц. Чи минь юу ч гэсэн ам өгч чадна гэсэн биш үү! 

	— За яах вэ, хайрт минь! Хэрэв чи заавал хэлүүлэх гээд байгаа юм бол, би чамд үргэлж үнэнч байна гэж зөвхөн ам өгөх байтугай андгайлахад бэлэн байна. Хэрэв хэзээ нэг цагт миний сэтгэл чамаас өөр болох юм бол тэр дор нь чи мэдэх болно. Хэзээ ч тэгэхгүй, тийм юманд андгай тангараг тавиад яах билээ. 

	— Генри хэрэв чи алс хол байгаад надтай уулзаж чадахгүй байвал... тэр үед миний бээлийг л явуулчхаарай. Түүнийг ирэхээр би, өөрийнхөө зүрх сэтгэлтэйгээ хамт өгсөн бөгөөд хэзээ нэг цагт миний энэ бэлгийг хайрлан нандигнаж байсан тэр хүн үүнийг надад явуулжээ гэж би мэдэх болно. Энэ нь надад, үхэж арилсантай эн чацуу болох үнэн үгийг чиний амнаас улаан цайн дуулснаас хавьгүй дээр билээ.

	— Хайрт минь, чиний байгаа бүх юмыг даган биелүүлэхэд би бэлэн!.. Гэвч энэ бол ор үндэсгүй огт дэмий юм гэдгийг би яаж чамд итгүүлэх бил ээ! Чи хэзээ ч бээлийгээ буцааж авахгүй, би эргүүлж өгөх ч үгүй. Бурхан намайг өршөөг, намайг илж байгаа энэ булбарай зөөлөн гар, миний болсноос хойш тэр бээлий над энэ дэлхийд байгаа бүхнээс ч илүү эрхэм нандин үнэтэй юм! 

	Ингэж хэлмэгц Генри, булбарай цагаан гарыг нь өргөж нарийхан хурууг нь шимэн үнсэв. 

	Энэ үнсэлт хагацахын өмнөх ерөөл болжээ. Цахилгаан хурц гялбааны гэрэл тасалгаа дотор гэнэт тусахад тэврэлдэн зогссон тэр хоёр цонхон дотор тодхон харагдав. Энэ үед доохон нь амьсгаадан, орилох дуу гарч хэн нэг хүний сүүдэр цонхны дэргэдүүр сүүдгэнэн өнгөрлөө. Цахилгаан дахин цахихад тэр хоёр цонх руу ухасхийн очсон боловч тэнд огт юу ч үгүй байлаа. 

	— Зугтаагаарай Генри! гэж Марион дуу алдав. Энэ саяны сүүдэр тун муу ёр шүү! Чамайг энд бариад авч мэднэ! Зугтаагаарай, зугтаагаарай! 

	Голтспер ч төдий л удаан тээнэгэлзэж, зогссонгүй.

	Тэр өрөөнөөс гүйн гарч, бут руу үсрэн ороод эрэг дээрээс шуудуу руу гулган бууж, байшингийн арын хана руу сэмээрхэн мацлаа.

	
Дөчин долоодугаар бүлэг : НЭХЭЖ ХӨӨСӨН НЬ

	Цонхны дэргэдүүр сүүтгэнэн өнгөрсөн тэр сүүдэр Бэт Дэнсигийнхээс өөр хэнийх ч байсангүй. Уайтерс өглөгч баян авхайг агуулахын хаалгаар гарч ирэхэд нь, гүн талархаж, ихэд хүндэлсэн сэтгэлээсээ түгжээг тайлж гол хаалга хүртэл үдэн гаргажээ. Тэгээд хаалгаа түгжихээр дэргэд нь очтол цаанаас нь балбах чимээ гарсанд, харанхуй руу хэчнээн шагайсан ч ойр хавьд нь огт юу ч байсангүй. 

	Уайтерс хэсэг хүлээн зогссон боловч ширүүн бороо цутгах гэж байгааг мэдээд дэнлүүгээ авахаар агуулах руу буцаж явжээ. 

	Түгжээг нь тайлж үүдийг нь татаад дэнлүү рүү гараа сунгав. Ингээд дэнлүүгээ авч хоригдлоо хуучин хэвээрээ байгаа эсэхийг мэдэхээр дээш өргөн хартал хөл гар нь хүлэгтэй хоригдол нь биш, харин өөдөөс нь босоод ирж яваа Бэт Дэнси бүсгүйг хараад ямаршуу их айж гайхсаныг хэлээд баршгүй!.. Бэт охины үнссэн нь ийм учиртай байжээ! Тэр дэмий тэнэтлээ ингэж мэхлэгдэж ээ! 

	Уайтерс хүн амьтанд мэдэгдэхээр хашаа руу ухаан жолоогүй харайлгасанд Бэт Дэнси энэ сандралыг нь ашиглаж онгорхой хаалгаар шурган гарч, агшин зуур гол хаалган дээр гүйн очжээ. Харанхуйд тэмтрэн түгжээг олж онгойлгомогц харанхуй руу тэр дороо алга болон арилжээ. 

	Бэт ногооны хашаа руу гүйсэн боловч ямар нэг юм сэтгэлийг нь чангааж зогсоов. Тэр Марионы ирснийг гэнэт санаад Голтспертэй дайралдчихсан байж мэднэ гэдэг сэтгэл түүнийг байшин руу эргэж очиход аргагүй хүргэжээ. 

	Бэт ханын ойр очиж үүдний өрөөнд хүн ярилцахыг сонсоод цонх руу сэмээрхэн гэтэж очлоо.

	Тэр үед хурц цахилгаан гялсхийж тэврэлдсэн хоёрыг гэрэлтүүлэхэд Бэт өөрийн ухаангүй болж тасалгаа дотор давхиад орчихсонгүй. Гэтэл энэ үед хашаан дотор зэр зэвсэг хангиналдах, цэргүүдийн сандарсан байртай дүнгэр дүнгэр ярилцах чимээ гарчээ. 

	«Энэ оргодлыг хөөн ирж байна» гэж хүүхний дотор агшин зуур бодогдов. Өшөө авах гэсэн зэрлэг хүслэн түүний сэтгэлд багтаж ядан оволзов. 

	Хоёулаас нь хариу өшөөгөө авна! Саяхан өөрөө сулласан Голтсперийг дахин шоронд хийнэ. Тэгээд тэр бардам авхай нь тарчлан уйлаг! 

	Хар хорон сэтгэлдээ шатсан Бэт манаачид очиж мэдэгдэхээр хаалга руу хурдаллаа. Голтсперийг шуудуу руу харайн орох тэр үед, Бэтийн замчилж ирсэн арваад цэрэг үүдний өрөөг бүслэн тойрч авсан байв. 

	Ширүүн бороо арилжээ. Цэлмэсэн тэнгэрт од мичид түгэв. Цэргүүд өрөөний онгорхой цонхыг харж энд хэн ч байхгүй болохыг мэдлээ. 

	— Энд алга аа! Ямар ч ул мөр байхгүй! гэж цэрэг их л дорой дуугарсан нь түүний үхтлээ айж уруу царайлснаар нь мань саяын мэхлэгдсэн цэрэг болохыг мадаггүй таньж болох ажээ. Бурхан минь, би одоо юу болдог бол оо! 

	Тэр, Бэт рүү цөхөрсөн байдалтай харж түүнтэй бусдадаа дуулдахгүй нэг юм аяархан ярина. 

	— Үгүй тэр эндээс зайлсан байна гэж Бэт догдлон оволзож тасалдсан дуугаар хариулна, ― Тэгээгүй бол дөнгөж саяхан энд байсан юм чинь! Би таныг бариад аваг гэж бодсон юм! Өнөөх авхай нь ч бас хамт байна бил ээ! Энэ дэгжин бардан авхайд даанч булай юм шүү! 

	— Чи хэнийг яриад байна? Тэр торгон хилэн цувтай авхай юу? 

	— За чамд ямар хувцастай нь ямар хамаатай юм бэ! Хойноос нь бушуухан гүйгээч, аягүй бол гүйцэхгүй шүү! За бушуухан яваач, түүнийг шоронд нь эргүүлэн авчирч хий! Тэгээд тэр ганган авхайг чинь харъя... 

	— Хаашаа явсан бэ? Чухам аль чиг рүү явчихсан бэ? гэж хүрч ирсэн дэд дарга асуугаад хаанаас түүнийг бариад авч болохыг урьдаар мэдэх хэрэгтэй. Тэгэхгүй бол хий мунгинасаар байхад чинь хамар дороос зайлаад явчихна гэв.

	— Үгүй тэр тэгж зайлчхаж чадахгүй гэж Бэт хэлэв. Хаашаа явахыг чинь би зааж өгье. Шууд цэцэрлэг дотуур захад нь хүртэл явж Хежерли ордог зам дээр гар. Тэгээд тэр замаар оролгүй шууд Вепсейн ой руу чиглээд яваарай. Түргэлээрэй би та нарыг хүргээд өгье! гэв. 

	Голтсперийг бушуухан гарч зугтаагаач гэж тийм их догдлон сандарсан дуугаар гуйж байсан тэр үеэс хойш хагас цаг ч болоогүй билээ... 

	Энхрий хайрт хүнээ ийм зориг самбаатай аварсан Бэт Дэнси, одоо түүний үхлийг ингэж улайран хүсэх боллоо гэж үү? 

	Энэ нь зөвхөн түүний гаргасан заль мэх биш үү? Эрж нэхэгчдийг өөр буруу замаар хөтлөн, нэг алдуулж үүгээр Голтсперийн холдоход тусалж байгаа юм биш байгаа? 

	Ийм бодол Уайтерсын дотор агшин зуур харван орж ирлээ. Нөхөд нь Бэтийг дагаад явахад бэлхэн байсан боловч Уайтерс байранд тээнэгэлзэн эргэлдэж яаруулан байгаа Бэтийг сэжиглэсэн байдалтай харж байв.

	— Бид явган яваад яах вэ? Морьтой бол түүнийг дорхноо гүйцнэ гэж дэд даргыг хэлэхэд

	— Үгүй хэрэггүй! гэж Бэт дургүйцэн гараа дохив. Та нарыг морио эмээллэх гэж новширч байхад чинь мөр нь ч үлдэхгүй алга болчихно. Явъя, түүнийг заавал гүйцэж барина гэдгийг би даая, гайгүй тэд Вепсейн ой руу явна. Тэнд морьд нь хүлээж байгаа. Гэвч та нар заавал амжиж барина. 

	— Чи худлаа хэлж байгаа юм биш биз? Чи намайг нэг удаа сайн мэхэлсэн шүү дээ. Харин Голтспер миний гарт ороогүй цагт чамайг тавихгүй гэж мэдээрэй! гэж Уайтерсын хэлэхэд, 

	— Чи муу тэнэг! гэж Бэт түүн рүү үсчив. — Би яагаад түүнийг зугтаахад тусалсныг чамд хэлээгүй юү? Намайг явуулсан тэр авхай тэрэнд ухаангүй дуртай, түүнтэй уулзахын төлөө амь биеэ өгөхөд ч бэлэн байсан боловч, Голтспер өөр юмтай нөхөцчихсөн байна! Хэрэв түүнийг буцаж шоронд нь авчирч хийвэл авхай минь одоо баярлах болно. Авхай над их шан өгнө гэсэн боловч одоо очоод чухам юу болсныг яривал хэрэв л түүнийг барьж чадах юм бол улам илүү шан хүртээнэ. Чи тэгж тэнэглэхээ боль! Хэрэв алдчих юм бол чи өөрөө юу болохыг мэдэж байгаа биз. Бушуухан явъя! Заавал гүйцнэ гэдгийг би толгойгоороо хүлээе! 

	Хагас хугас итгэх болсон Уайтерс, өөрийнхөө хийсэн буруу хэргийнхээ төлөө хүлээх шийтгэлээсээ ангижрах өөр замгүйг мэдээд эргэлзэж тээнэгэлзэхээ больж бусдынхаа хойноос гүйв. 

	Бэт, цэргүүдийг өөрийнхөө Голтсперт зааж өгсөн замаар авч явсангүй. Тэр оргодол ногооны талбайн цаана амжин гарч, Биконсфилдын замд орсон гэдгийг Бэт сайн мэдэж байв. Тэд түүнийг чухам энэ ойн зам дээр барьж авах хэрэгтэй байсан учир Бэт цэргүүдийг өөрийнхөө сайн мэддэг ойн балархай харгуйгаар шууд хөтөлжээ. 

	Зам дээр гараад цэргүүд алхаагаа баахан удаашруулав. Тэнгэр бүр цэлмэж сар саруулхан гийжээ. 

	Туршлагатай тагнуулчин хүн болох дэд дарга газар луу анхааралтай ширтэж явснаа зогсох дохио өгөв. 

	— Биднээс өмнө үүгээр нэг ч хүн яваагүй болохоор бид цаашаа яваад хэрэггүй гэж тэр хэлэв. ― Бүсгүй минь хараач, энд мөр алга! 

	— Тэгвэл бид түрүүн иржээ. Тэд заавал үүгээр явах ёстой гэдгийг би сайн мэдэж байна! гэж Бэт хариулав. 

	— Тэгэхээр бид эндээ хүлээсэн нь дээр гэж дарга шивгэнэн хэлээд, ― Энд отоход их сайн газар! Зам дээрээс биднийг харахгүйн тул бутан дотор нуугдаж болно. Чиш-иш! Хүн ярьж байх шиг над сонсогдлоо! гэв. 

	Хоорондоо шивнэлдэн ярилцаж байсан цэргүүд дорхноо чимээгүй болж намдав. 

	Чив чимээгүй нам гүмд ой дотроос чангаар уйлагнан хашхирах дуу сонсгоно.

	— Ямар нэг тэнүүлч, сүнсээ тэнгэр бурханд даатгаж байх шив дээ гэж нэг цэрэг хэлэв. 

	— Ойд шар шувуу хашхирч байна гэж нөгөө нь хариулав. 

	— Та нар чимээгүй! гэж дэд дарга тэднийг дуугүй болгоод, — За тэр, бүр энүүхэнд... дахиад дуу гарлаа... гэв. 

	— Нэг хүн ирж явна гэж тэр чимээ чагнан хэлээд, ― Энэ яах аргагүй тэд байх ёстой. Ээ, наад захын гурав нь наашаа ир! Бусад нь замын тэнд оч! Юм иртэл чимээгүй хэвтээрэй! Дохио өгмөгц тал талаас нь дайраарай! Дохио өгөхөөс нааш хөдөлж огт болохгүй! гэж тушаав. 

	Цэргүүд бут руу гүйлдэн орж, зарим нь навтайн сууж босоо нэг нь өтгөн мөчрийн цаана орж нуугдлаа. 

	Дэд дарга ч модны цаагуур ороход Бэт шугуй руу шурган орж, урвасан муухай санаагаар өөрөө замыг нь хөтлөн авчирсан энэ хөөлт чухам юу болохыг айн хүлээж, чичрэн зогсов. 

	
Дөчин наймдугаар бүлэг : ДАХИАД БАРИГДЛАА!

	Голтспер байшингийн ард гартал шуудуугаар явжээ. Тэр шуудуу дотроос гармагц бэлчээрийн талбайгаар дамжин Гартын дохио өгч исгэрэн байгаа цэцэрлэгийн гүн рүү гүйлээ. Ингээд хэдхэн минутын дараа Генри Грегори, Дэнси хоёрын дэргэд хүрч очжээ. 

	Цаашид яахаа яаралтай хэлэлцээд тэд нэг ч минут гээлгүй замдаа оров. 

	Дэнси тэндээсээ салж, Гартын морийг аваад хүлээж байгаа Ориоли дээр очихоор гэр лүүгээ явах ёстой байсан бөгөөд вангийн агтын байрнаас авсан энэ морь, мөн Дэнсийн яндан зээрд энэ хоёроос өөр хөл залгах юм тэдэнд байсангүй! Гэвч Дэнсид ямар ч аюул тулгараагүй болохоор түүнд яарахын хэрэггүй бөгөөд, харин индиан маань хурдаараа мориноос ч түрүүлдэг учир тэр дөрөвт хоёр морь зайлшгүй хэрэгтэй байлаа. 

	Модчины гэр Оксфордын замаас холгүй байсан бөгөөд Хежерлийн замаар морь авч гарахад арай холовтор учир Дэнси, индиантай цуг Вепсейн ой дундуурх харгуйгаар морьдоо авч ирэх, чухам энд ой доторх зэрэгцээ харгуйгаар хүрч ирэх, Голтспер, Гарт хоёр тосож уулзахаар болжээ. 

	Энэ болзлыг хойноос нь мөрдөхөөс болгоомжилж гол замаас аль болох зайдуу байхыг шийдсэн Гарт анх бодож гаргасан байна. 

	Уулзах газраа ингэж тогтоод Дэнси гэр лүүгээ, Гарт Голтсперийг дагуулан ширэнгэт энгэр лүү, дараа нь цэцэрлэгийн ногооны газрыг огтолж, Хежерли руу явдаг замд оржээ. 

	Барагцаалбал хагас миль хэртэй явж, Вепсейн ойн цоорхойд хүрч ирсэнд тэр нь гол замаас намхан хашаагаар тусгаарлагдсан ажээ. 

	Гарт түрүүнд нь ямар нэгэн нарийн тооцоо бодон дув дуугүй алхана. 

	— Мөд үүр гийх нь ээ дээ гэж тэр тэнгэр лүү хяламхийгээд, ― Гэлээ ч энэ хэрэгт цаг бардан хүрэх байх гэж би бодож байна шүү! гэв. 

	— Чамайг яахад цаг хүрнэ ээ гэж? хэмээн түүний амандаа үглэхийг сонссон Голтспер асуухад:

	— Үгүй юу ч биш ээ, Генри гуай. Тэнд надад жаахан ажил бий. Ердөө арваад минутын хэрэг. Одоо дэмий цаг алдахаас айж байна, харин буцаж ирээд танд ярьж өгөмз... Аа энэ өнөөх зөрөг маань! Арай л өнгөрчихсөнгүй... Та аяархан гэлдэрч бай, би таныг тэр модны зах хүрээгүй байхад чинь гүйцээд очно. Үгүй бол эндээ жаахан хүлээ. Би одоохон буцаад ирнэ. 

	Ингэж хэлмэгц Грегори Гарт хашааны завсраар шургаж өтгөн ширэнгэ ой руу алга болов. Голтспер алхаагаа удаашруулж, энэ хачин зантай Гартад гэнэт, намайг орхих болсон ямар нууц хэрэг байдгийг олж ядан ганцаараа замаар орж алхав. 

	Гэвч Голтсперийн бодол дөнгөж сая салсан Марион дээр эргэж, саяын болсон юмны тухай сайхан бодолд автан хүн амьтангүй зэлүүд замаар, хурын сэрүүн чийг, цэцгийн анхилам үнэрээр дүүрсэн ойн цэвэр агаагаар цээж дүүрэн амьсгалж явав. 

	Өмнөхөн талд нь үл мэдэгдэх аймшигт зовлон хүлээж амь насыг нь аюул түгшүүр заналхийлж байсан боловч Голтспер энэ бүхнийг мартаад зөвхөн баясгалант сайхан минутууд, чихэнд нь одоо хүртэл дуулдан байгаа Марионы энхрий хайрын үгийг л дурсан бодож явлаа. 

	Голтспер, Гартын орхиж явсан тэр газраас нэлээд хол очсон бөгөөд, гэтэл шөнийн нам гүмд хаа нэг алсаас гарсан ёолох чимээг сонсмогц гэнэт дороо таг зогсов. 

	Шөнийн цагт ийм алс бөглүү газар юунд ийм дуу гардаг бил ээ? Тэр ёолох дуу дахин чанга гарсан нь үнэндээ ёолох ч биш харин уурлан хашхирахтай төстэй дуулдана. Голтспер түүнийг чагнаад Гартын далд орсон зүгээс тэр чимээ гарч байгааг мэдэв. Үүнд Грегори ямар нэг талаар оролцон холбогдсон нь үзтэл илэрхий... 

	Хашхирах ёолох гинших чимээ үргэлжилж харин уурлан хашхирах дуун нь одоо бах тав нь ханасан чанга инээдээр солигдов. 

	Голтспер, огцом чангаар тас тасхийсэн инээдийг нь таньж энэ нь Гарт яах аргагүй мөн гэдэгт дахиад эргэлзсэнгүй. Гэлээ ч чухам юу болсныг огт ойлгосонгүй бөгөөд энэ уйлагнан ёолох чимээ Гартын чанга инээд хоёр түүнд урьдын адил учир нь ухагдахгүй хэвээрээ байв. 

	Бас Голтспер ч ганцаараа, хачин энэ чимээг гайхан чагнаж байсан биш, өөрийг нь мөрдөн хөөж модон дунд зам тосож байсан хүмүүс ч шөнийн энэ шуугианыг өөрөөс нь багагүй гайхан сонсоцгоож байжээ. 

	Голтспер модны цаанаас чимээгүйхэн гулган гарч ирсэн хүмүүс, гэнэт өөрийг нь тойрон авахыг их л хожуу мэджээ. Генри хажуу тийшээ огло үсрэн зугтаах гэсэн боловч чийрэг дэд дарга халз дайрч, энэ үед нөгөө талаас нь, мангуурч хууртан алдсанаасаа хойш, гайтай оргодол хоригдлыг барьсан газраа балбаж орхихыг тэсэж ядан хүлээж байсан Уайтерс зүүгдэж авав. 

	Голтспер зэр зэвсэггүй гар хоосон болохоор эсэргүүцээд ч нэмэргүй байлаа. Ганц ганцаараа үзэлцэх шударга тулалдаанд бол алиныг нь ч амархан дийлэх байсан ч одоо энд зэвсэглэсэн зургаан мөрдөгчийн бөөн хүчинд бууж өгөхөөс өөр арга байсангүй. Зоригтны замд тийм байдал цөөнгүй тохиолддог бил ээ! 

	Цэргүүд барьсан хүнээ хүрээлэн тойрч, саяхан аврагдан зугтааж ирсэн замаар нь гэдрэг эргүүлэн гяндан руу нь туулаа. 

	Өнөөх жигтэйхэн орилонготсон чимээ, чанга инээд хоёр Вепсейн ойгоор цуурайтсаар байв. Барьсан хүнээ авч яваа цэргүүд зөвхөн дотроо гайхан дув дуугүй урагшаа явсаар байлаа. Хэрэв ийм чанга чанга инээх сонстохгүй байсан сан бол ойн аль нэг газар хүн алж байна гэж бодож болмоор билээ. Харин ингэж инээж хөөрөхийг сонсоод ой дотор цыганы аян буудаллаж тэд л үндэснийхээ баярыг хийж ингэж наргиж байгаа юм байна гэж цэргүүд боджээ. 

	Голтсперийг суллаад, дахин барихад нь тусалсан Бэт бүсгүй модны цаана нуугдаж түүнийг яаж тойрон бүсэлж авахыг бах таваа ханатал баярлан харж байснаа, Генрийг баривчлан авч буцаан тууж явахад нь өөрийнхөө юу хийснийг айн цөхрөн ширтэж, замын хажуугийн бут бургасанд халхлагдан сэмээрхэн хойноос нь дагаж явлаа. Цэргүүдийн догшин зандралтыг сонсож тэд зэвсэггүй хоригдлыг нудран түлхэж байгааг харахдаа Бэтийн зүрх шархиран өвдөж, эцэст нь Голтсперийг хашаанд туун оруулж хаалга тасхийтэл хаагдах үед гашуун гэмшилдээ тарчлан газар унаж учир зүггүй уйлж гарав. 

	
Дөчин есдүгээр бүлэг : ХОЁР АЯНЧИН

	Генри Голтсперийг барьснаас барагцаалбал нэг цагийн дараа, хоёр морьтой хүн, Эксбрижийг чиглэн, Улаан толгойн огцом энгэр лүү бууж явав. 

	Энэ хоёр нь бөх хүний чийрэг биетэй нэгийг нь ялангуяа бараг аварга том хүн гэмээр ажээ. Залуувтар нь сайн морьтой харин нөгөө том биет нь яндан хөгшин гүү унасан байв. Залуу нь давируултай гутал, туузтай малгай, өмсөж савхин бээлий зүүснийг үзвэл ямар нэг ямбатан ихэс гэж болох ажээ. Гэвч үүлний цоорхойгоор тусах сарны туяанд харсан хэн бүхний нүдэнд бусад хувцасны байдал дээдэс эрхтэн гэхэд даанч тохирохгүй нь шууд тусах бөгөөд хачин энэ хүнийг хэрэв сайн лавлаж харвал өнөө Грегори Гарт болохыг амархан таньж болох билээ.

	Харин түүнтэй хам явагч тариачны хувцастай том эр нь Дик Дэнси байв. 

	Энэ хоёр чухам ямар хэргээр Эксбрижийн замаар явааг уншигчид удахгүй мэдэх болно. 

	Голтсперийг тууж явсан цэргүүд, Вепсейн ойд гарч байсан тэр шуугианыг цыганууд л дэгдээж байна гэж ойлгосон билээ. Гэвч чухамдаа тийм биш байлаа. Үнэндээ тэр нь Грегори Гарт өглөөгөөр Уилл Уэлфордод амласнаа биелүүлж байсан нь тэр байв. Гарт хэлсэн үгэндээ хүрч, Уилл Уэлфордод өөрийн мунын бөхийг сайн мэдүүлсний дараа сая түүнийг орхисон байв. Хэрэв цаг хугацаа жаахан тавиухан байсан сан бол Уилл магад улам ч хэцүү юм амсах байсан боловч гай болж Гарт тун яарч байсан учир Уиллийн арьсанд өнгө бүрийн солонго татсан юм шиг хөндлөн гулд хөх няц болтол нь балбасныхаа дараа хүлээсийг нь ч тайлалгүй хэвтээгээр нь орхижээ. 

	Гарт, урвасан муу этгээдтэй ингэж учраа олж овоохойгоос гармагц мунаа хөсөр чулуудаж орхиод Голтсперийн хойноос яаран явав. 

	Голтспер, Биконсфилдын замаар нэлээд хол явчихсан байх гэж бодоод Гарт шалавхан гүйцэхээр нэлээд ширүүн алхаллаа. 

	Зам дээр сар тусч, чийгтэй газар шинэхэн мөр тодхон үзэгдэнэ. Урьдын дээрэмч Гарт ул мөр харж дассанаас гадна түүнийг шинжихдээ ойн анчин хүнээс ч тийм доргүй билээ. Тэр мөрүүд Гартад нэг л сэжигтэй харагдахад нь урагшаа тонгойж сайн ажиглав. 

	Энэ нь Голтсперийг баривчилсан яг тэр газар байжээ. Цэргүүдийн бүдүүн хадуун гутлын мөр замын шавхай дээр тодхон гарсан байсан нь дээр дээрээ давхцан цэргүүд тал талаасаа гүйлдэн ирж тэр хавьд бөөгнөрөн гишгэлсэн нь илэрхий. Тэр палигар том мөр дотор нэлээд цэвэрхэн нэг гутлын мөр харагдаж байв. 

	Гарт, түүнийг Голтсперийн гутлын мөр болохыг дорхноо таньж эзнийгээ дахиад баригдсаныг мэджээ. Өөрийнхөө осол буруугаас ийм хэрэг болсонд биеэ зэмлэсээр Гарт эзнийгээ ахиад суллах итгэл найдвараа барж, мөрийг нь даган эргэж явлаа. 

	Цэргүүдийн мөр Гартыг цэцэрлэгийн хаалга дээр авчирсанд тэнд харин учиргүй их уйлан газар тэрийн хэвтэж байсан ойчны охинтой дайралдаж орхив. Бэт Голтсперийг үнэхээр баригдсан гэхээс өөр өөрийнхөө уйлсан үнэн учрыг хэлсэнгүй. Тэдний анхан хэрэглэсэн арга мэхэнд ахиад хэн ч хууртагдахгүй болохоор Голтсперийг одоо гяндангаас гаргах ямар ч найдлага үлдсэнгүй. Тэгээд ч шоронгийн бүх манаач нараас зөвхөн ганц Уайтерст найдаж болох байсан учир одоо түүнийг амттай үнсэлт, алт мөнгө алинаар нь ч худалдан авч болохгүй болжээ. 

	Гэвч Гарт бол цөхөрч гутардаг тийм мохоо хүн биш билээ. Үнэндээ Гарт дахиад түрүүчийнхээ тэр аргаа хэрэглэнэ гэж бодоогүй нь лав. Голтсперийг одоо заль мэхээр суллан гаргана гэж бодохын ч хэрэггүй билээ. Гэтэл хүч чадлаар үзээд дийлэхгүй бол уу? 

	Гэхдээ бүхэл бүтэн морьт анги байрласан Бэлстродод биш, харин хаа нэг зам зуур л... Голтсперийг маргаашаас хэтрэлгүй Тауэр луу хүргэнэ гэдгийг Гарт мэдэж байв. Тэгэхээр энийг нь яаж ийгээд ашиглаж болохгүй бол уу? гэж бодож байв. 

	Гарт, Лондон ордог замыг салаа зөрөөтэй нь цөмийг сайн мэднэ. Бас замын ойр хавиар нутагладаг таньдаг хүн цөөнгүй бий. Хэдийгээр тэдний зарим нэг нь Гартын эрхэлсэн ажлаас болж багагүй хохирч байсан байж болох боловч ихэнх нь танил түнш юм уу, хэрэгтэй цагт хэзээ ч тусламж эрж болох ямар нэг талаар өөртэй нь холбоотой хүмүүс байдаг ажээ. 

	Ийм шинэ бодол олсондоо баярласан Гарт, ахиад Хежерлийн замаар орж, Дэнси индиан хоёр морьтойгоо, аль эрт ирээд хүлээж байх ёстой болзоот газар луугаа яарлаа. 

	Тэр хоёр ингэж удаан хүлээхдээ хэрэг явдал магад бүтэлгүй боллоо гэдгийг тааж байсан учир Грегорын авчирсан урамгүй мэдээг сонсоод тийм их гайхсангүй. 

	Гарт замдаа бодож боловсруулсан өөрийн шинэ төлөвлөгөөг Дэнсид хэлэхэд цаадах нь түүнд оролцоно гэж дуртай зөвшөөрөв. Ориолийг, Чулуут жалга руу буцааж явуулаад Гарт өөрийнхөө хулгайн морь дээр үсрэн мордож, Дэнси хашин гүүгээ унаж, хоёулаа Бэлстродын өмнөд хашааны дэргэдүүр дайрч Вангийн их замд нийлээд тэнд Жеррет Хисийг огтлон гардаг нарийн харгуйгаар цааш явлаа. 

	Тэд өглөөгүүр Улаан Толгойн оройд гарч одоо энгэр лүү нь бууж явлаа. Гарт, хашин муу гүүгээрээ арай ядан гүйцэж яваа Дэнсиг үе үе яаруулах бөгөөд хөөрхий адгуусыг зэвтэй давируулаар хэчнээн ч хатгаж бүдүүн ташуураар нүдсэн ч огт тус болохгүй зөвхөн өвдөх үедээ л хэд цогих аядаад л таварцаглан больчихно. 

	— Чиний наадхыг чинь чөтгөр аваачаасай! гэж Гарт хараагаад бид хэрэгтэй улстайгаа уулзаж амжихгүй даг шүү. Охин чинь өчигдөр Голтсперийг маргааш эрт аваачна гэж байна билээ. Тэд Лондонд гэгээтэй орох гэж бодох болохоор Эксбрижид лав арван цагт ирнэ гэсэн үг. Бидэнд тэгээд тэднийг ирэхээс урьд хэчнээн их ажил байна шүү!.. Дэнси наадхаа сайн ёврооч гэм! Ээ муу адасга чамайг! Хэрэв би унаж яваа сан бол наадхыг чинь явуулаад өгөх сөн! гэхэд

	— Хөөрхий зайлуул! гэж Дэнси бас гүүгээ өрөвдөж өмөөрөөд, — Замын тачир өвс хэд зулгааснаас биш энэ чинь долоо хоног тэжээлгүй яваа амьтан шүү. Ийм байхад нь хөөрхий тэнхээ тамиргүй гэж яаж хэлэх вэ? гэв. 

	— Бидний азаар төдий л хол явахгүй. Хэрэв бид хоёр Лондон орох байсан сан бол яагаад ч хүргэхгүй нь байна шүү! Чи сонсооч, би цаг хожих нэг арга оллоо. Ер нь бид хоёр цуг яваад яах бил ээ? Чи Денемийн замаар орж, тэнд байгаа найз нөхдөдөө урьдаар мэдэгд. Би Колноор явж Херфилдын найз нартайгаа ярилцъя. Эксбриж, Хиллиндон хоёроор орж хэрэгтэй улсдаа мэдэгдээд замдаа Дрейтоныг дайрч авна. Тэгвэл ер нь дээр байх. Хоёулаа «Саргай ба титэм» гэдэг буудалд уулзалдаж дараа нь яахаа шийдье. Өвгөн Броуныг архи зэхээрэй гэж хэлэхээр би одоо тийшээ шууд очно. Азаар олдсон цагаа борлуулж жаахан мөнгө олсон маань бидэнд их сайн боллоо. Тэгээгүй сэн бол энэ эх орончид маань бид хоёрт хялам хийх үү, үгүй юу, бүү мэд дээ! Ганцхан л Голтсперийг суллаж чадах юм бол би сүүлчийнхээ сохор зоосыг үрсэн ч хамаагүй.

	— Даан ч надад зарах үрэх юм алга даа. Түүнээс биш би ч гэсэн юугаа ч хайрлахгүй. Манай энэ хавиар эрээд явсан ч олдохгүй эрхэм сайн хүн шүү! гэж ойчин хэлэв. 

	— Тийм ээ, Дэнси чи үнэн хэлж байна. Голтспер тун сайн хүн шүү! Үнэн мөнийг хамгаалдаг болохоор л ингэж толгойг нь авах гэж байгаа хэрэг л дээ! Толгойг нь тэгж хяргуулахгүйн тул бид чаддаг юм бүхнээ хийх ёстой. За чиний явах Денем ордог зам энэ байна. Наад хашин юмаа сайн ёворч олигтойхон явуул. Арваас өмнө л гүүрний тэнд очихоо бүү мартаарай. 

	Ингэж хэлээд Грегори Гарт ойчноос салахад тэр нь Денем ордог харгуй руу эргэж, Грегори өөрөө Эксбрижийн замаар шууд давхиулан одлоо. 

	
Тавьдугаар бүлэг : ХАРГАЛЗАН ХҮРГЭГЧТЭЙГЭЭР

	Өглөө эрт байсан учир, Бэлстрод эдлэнгийнхэн бүгд унтсаар байв. Өөрийнхөө өшөөт дайсныг дарлан доромжилж гянданд түгжиж чадсандаа сэтгэл нь ханаж Голтсперээс бүрмөсөн салах баярт итгэлээр дүүрэн унтсан Скэрти бүхэл шөнөжин бөх гэгч амран нойрсож эхлээд өөрийнх нь орноос хэдхэн зуун алхам газар, дараа нь эдлэнгээс миль хэртэй газар болж өнгөрсөн бүх хэргийг огтхон ч мэдээгүй ажээ. 

	Скэртийг сэрж боссоноос хойш ч гэсэн, цагийн манаанд байх үед гарсан янаг сэтгэлтний уулзалт, хоригдлын орголт, түүнийг барьсан алины нь ч талаар хэн ч ирж мэдэгдсэнгүй. Тийм түргэн хугацаанд болж өнгөрсөн тэр хэргүүд бүгд бат нууцлагдаж чадав. Бага даргыг оролцуулан урьд шөнийн манааны зургаан хүнээс бусад морьт цэргүүдийн хэн нь ч болж өнгөрсөн зүйлийн талаар огт сэжиг авсангүй байв. Уайтерс манаанд цуг гарсан нөхдөө дуугүй байлгах талаар аргалсан бөгөөд хэрэв зүрхээ чангалж хувааж өлөхөөс өөр аргагүй болсон өнөөх авхайн хайрласан алтан зоос байгаагүй сэн бол арай ч тэгж аргалж чадахгүй байсан биз ээ. Ийм байдлаар харуул халалцахад урьдынхаа яг янзаар өөрийн байранд хүлээстэй сууж байгаа хоригдлыг шинэ манааны эрхэнд шилжүүлсэн бөгөөд түүний оргосон баригдсан ийнхүү бүхэнд мэдэгдэлгүй өнгөрчээ. 

	Голтсперийн оргож зугтаасныг мэдэх хүмүүсээс ганц Марион л дахин баригдсаныг мэдээгүй байв. Марион, Голтсперээс салаад унтах өрөө рүүгээ явсан боловч шатаар өгсөж яваад нэг хачин сэжигтэй шуугиан гарахыг сонсжээ. Тэгэхээр цонхны тэнд очиж чимээ чагнасан байна. Доохон нь хүн аяархан ярих сонстож дараа нь эмэгтэй хүн дуу гарахыг Марион тэр дороо таньсан боловч төдхөн чив чимээгүй болжээ. Марион хэдийгээр аюул түгшүүр болж байна гэдгийг мэдээгүй ч, сэтгэл нь нэг л тавгүй болж, цонхны тэнд удтал холдолгүй зогссоноор барахгүй, доошоо үүдний өрөө рүү бууж, цонхоор нь цухуйж ийш тийшээ ажиглаж ч үзсэн байна. Гэвч эргэн тойрон чив чимээгүй байхаар нь цэргүүд буцаад хашаанд орчихлоо гэж бодоод дээш өрөө рүүгээ орж унтахаар хэвтжээ. 

	Өдий чинээ сэтгэл үймрэн донсолж, удтал ингэж сэргэн баяссаныхаа дараа Марион тун бөх унтчихжээ. Отолтоос гүйн гарсан цэргүүд Генри Голтсперийг бүслэн дайрах яг тэр үед Марион Уэд, түүнийг аврагдан суллагдаад өөр өөдөө гүйн ирж байна хэмээн зүүдэлж саяхан уулзан учирсан сайхан жаргалдаа дахиад л баясан нойрсож байв. 

	Марион бүр нар дээр гартал унтжээ. Гэтэл ийм гайхамшигт зүүд нойрноосоо сэрэхэд нь хэчнээн аймшигтай муухай юм болсон гэж санана! 

	Марион Уэд, цонхон доор нь гарсан чих дүлийрэм их шуугианаас цочин сэрэв. Гадаа морины төвөргөөн муухай хараал, зандрангуй тушаалын үгс сонстож тав нь ханасан байрын тачигнасан чанга инээд дуулдсаныг энэ лав Скэрти мөн гэж Марион дорхноо танилаа. 

	«Энэ чинь яасан эрт босоов? Үгүй одоо ч нэлээд орой болчихсон байна уу даа?» гэж Марион бодов. 

	Тэгээд хөнжил дороосоо бяцхан цагаан гараа гаргаж орныхоо дэргэдэх жижигхэн ширээн дээрээс эрдэнийн чулуун чимэгтэй үнэт цагаа аваад харсанд арван цаг болчихсон ажээ! Мөн яг тэр үед цамхгийн цагны харанга ч дуугарав. 

	Марион цагаа тийм яаруу шүүрэн авсан нь, эрт өглөөний энэ шуугианыг ч гайхсан хэрэг биш. Өнгөрсөн шөнийн явдлаас хойш ийм юм болдог нь Голтсперийн оргосон нь илрээд одоо хойноос нь хөөх гэж байна гэдгийг ганцхан мэджээ. Голтсперийг явснаас хойш олон цаг өнгөрч үү гэдгийг мэдэх гэж цагаа харвал арван цаг болж байгааг үзэж Марион дотроо учиргүй баярлажээ. 

	Гэтэл Скэрти яагаад ийм баяртай байдаг бил ээ? Уурлаж хорссондоо шатаж үхэх гэж байх ёстой байтал яагаад ингэж инээд хөөр болж байдаг бил ээ? 

	Марион орноосоо үсрэн босож цонх руу гүйн очив. Дөнгөж өчигдөрхөн энэ цонхоор амьдралдаа анх удаа үзэж байгаа аймшигт муухай зүйлийг харсан билээ. Гэтэл яг тийм үзэгдэл Марионд одоо харагдсан нь Генри Голтспер морь уначихсан, эмээлдээ хүлээтэй, бүх талаар нь тойрон бүсэлсэн зэвсэгт цэргүүдийн дунд зогсож байлаа. 

	Бүгд морьтой, бүрэн зэр зэвсэгтэй, аяныхаа богцыг ганзагалсныг үзвэл алсын аян замд бэлтгэсэн төлөвтэй ажээ. 

	Ахмад Скэрти элс асгасан явган замаар хойш урагш алхлах боловч түүний өмссөн зүүснийг харваас отрядтай хамт явахгүй байртай, энэ удаа түүнийг туслагч Стаббс нь орлосон байв. Голтсперийн морийг унасан Стаббс, яг энэ үед морьт отрядыг командлахаар урагш дүүлэн гарч ирэв. 

	Санаа зүүдэнд ормооргүй санамсаргүй энэ аймшигт үзэгдлийг Марион дөнгөж нэг харж амжтал, «Урагшаа» гэсэн дохио тасхийв. Морьд урагшаа ухасхийж, хайрт хүн нь хараанаас нь далд орж алга боллоо. Марионы цээжнээс гарсан гүн эмгэнэн ёолох дуун, хүчит бүрээний огцом чимээнд дарагдав. 

	Гайхаж мэлэрсэн Марионыг чухам юу болсныг эргэцүүлэн бодох сэхээ ортол бараг цаг хэртэй хугацаа өнгөрчээ. Гэлээ ч гэсэн Марион бас л үймрэн мэлэрч санаа бодол нь зах хязгааргүй эргэлдэн урвалдаж байтал, доохон нь нэг хүний ярилцах дуу түүнийг цонхоороо дахин шагайхад хүргэлээ. 

	Нэг морьтой хүн Скэртитэй ярилцаж байв. Энэ хүн энгийн албаны хувцастайг үзвэл замын төлөөлөгч болох нь илэрхий унасан морь нь олон зуун километр газар зогсолтгүй давхиулсан шинжтэй, цагаан хөөс сагаж тогтож ядан амьсгаадна. 

	Скэрти тэр хүний дэргэд зогсоод үзтэл онцгой чухал бололтой яаралтай мэдээг нь чих тавин сонсож байв. 

	Танихгүй тэр хүн, аяархан боловч их л сандран ярих бөгөөд Марион зөвхөн,

	— Хоригдол... булаасан... Эксбрижийн тэнд... гэдэг саланги үгсийг олж сонсов. 

	Скэрти энэ үгийг сонсмогц хариу ч хэлсэнгүй. 

	— Мориндоо! Бүгдээрээ мориндоо! гэж хашхиран хаалга руу гүйлээ. 

	Сургуультай цэргүүд тушаалыг дорхноо биелүүлж, агшин зуур мориндоо үсрэн мордоцгоосон бөгөөд баяртай тэр мэдээнд бахардсан Марион аль ч учраа олж амжаагүй байтал Скэртийн толгойлсон морьт отряд Эксбрижийн зам руу харсан хаалга тийш хар хурдаараа давхилдан одов. 

	
Тавин нэгдүгээр бүлэг : БУЛААЖ АВЛАА! 

	Арван цаг дөхөж байсан боловч Эксбриж дахь хөл хөдөлгөөн аль эрт буцалж эхэлсэн байлаа. Гудамж зээлээр нь ер бишийн үймээн шуугиантай ажээ. Гудамжны ам, талбай, ялангуяа «Саргай ба титэм» гэдэг цайны газрын дэргэдүүр тун олон хүн үймж харагдана. Өнөөдөр зах дэлгэдэг өдөр биш болохоор эд нь зах зээл дээр ирсэн тариачид ч биш, харин голдуу гар урчууд, ажилчид байв. Эд нар нь бас санамсаргүй зугаалга, гайхалтай үзэгдэлд татагдан шохоорхож дөнгөж сая ажил дээрээсээ санд мэнд гарч ирсэн юм шиг цөм, өдөр тутмын жирийн хувцастайгаа ажээ. Гуталчин хүн ширэн энгэрэвчээ ч тайлалгүй, гар нь будаг шунхтай хэвээрээ, дөнгөж сая төмөр давтаж байсан дархан хүн хөлс тортогт дарагдсан янзаараа, тээрэмч хүн гурилд хутгалдсан чигээрээ ирцгээсэн байх бөгөөд харин яргачин хүнээс дөнгөж нядалгаанд байсан бололтой хурц эхүүн үнэр ханхална. 

	«Саргай ба титэм» гэдэг зуушны газар цугласан тэдгээр хүмүүс үзтэл сэтгэл нь ихэд хөдөлснөөс гадна ихэнх нь хэт баяр хөөртэй байх ажээ. 

	Зуушны газрын зарц нар хүссэн бүхэнд дуртай нь аргагүй тараах, хэн хүн мөнгөөрөө авч өгч байгаа архитай аягууд хүмүүсийн гараар тасралтгүй дамжина. 

	Ялангуяа туузтай малгай өмссөн бараан царайтай өндөр хүн, өөрийгөө тойрсон хэсэг хүмүүсийг их л хичээнгүйлэн дайлж байв. Тэд түүнтэй тун жирийн найрсаг ярьж, «Грегори» гэж дуудацгаах нь тэдний олонхын танил найз болох нь илэрхий. Грегорид, өөр нэг өндөр нуруутай өргөн цээжтэй, өвгөжөөр хүн туслах бөгөөд харин аль болох ахиухан юм гүйлгэх юм сан гэж хүссэн зуушны газрын эзэн тэдний дэргэд эргэлдэж, эргэн тойрноо овжоорхог инээмсэглэн урамшуулах байртай харна. 

	Цугларагчид, Колноор дайрч баруун тийш явдаг зам гарсан гүүрийг үе үе харцгааж байв. Энэ гүүр нь ямар нэг онцгой гойд юмгүй, хоёр талаар нь чулуун хашлагатай нум хэлбэртэй барьсан жирийн нэг гүүр юм. Чулуун хашлага нь гүүрнээсээ өнгөрч замын дагуу нэлээд хол үргэлжилсэн ажээ. Түүнээс цааш тэр хашлага хойд талаараа хотын замыг түүнтэй нийлсэн нугаас тусгаарлах жирийн хашаа болдог байна. 

	Нуга нь голын хоёр эргээр үргэлжилж алс баруун өмнө зүгт мэлийн харагдана. 

	Гүүрэн дээрээс яг хот руу орж ирдэг зам нь зуушны газар цугларсан хүмүүст сайн харагдах бөгөөд харин голын цаад талын зам нь чулуун хашлага, нуман гүүрэнд халхлагдан үл үзэгдэх ажээ. 

	Туузтай малгай бүхий өндөр хүн, дэргэдэх хүмүүстэйгээ, хөхиүн яриа дэлгэж хөгжилтэй байхыг хичээх боловч гүүр тийш их л бодлогоширсон байдалтай харснаа уранхай өмдтэй өндөр тариачинтай ямар нэг юм шивгэнэн ярив. Энэ нь өнөөх Дик Дэнси байлаа. 

	— Та нар энд юу хийж цугла аа вэ? Эсвэл харж сонирхох юм байгаа юм уу? гэж дөнгөж сая зуушны газар ирсэн нэг хүнийг асуухад

	— Байж ч мэднэ. Жаахан тэсэж хүлээвэл, хармаар юм болж мэднэ гэж бөөн хүмүүсийн нэг нь хариулав. 

	— Чухам юу юм бэ дээ? 

	— Их вантны морьт цэргүүд

	— Энүүхний төлөө өдий их хөл болох гэж үү? Тэднийг чинь одоо өдөр бүр харж болно шүү дээ. 

	— Өдөрт нэг харахад ч үнэндээ яршиг юм биш үү! гэж үзтэл өөрийн эзэн ванд үнэнч сэтгэлтэй байхаа больсон нэг хүн нэмж хэлэв. 

	— Гэвч одоо харах гэж байгаа, баривчлагдсан баян чинээлэг тайжийг Тауэр луу авч явахыг өдөр бүр үзэж чадахгүй шүү дээ!

	― Баривчлагдсан гэнэ ээ? Хэнийг?

	― Хар Морьт. Найз минь, одоо түүний баригдсаныг үзнэ дээ! 

	Хэрэв энд цугларагчдын ихэнх нь үүнийг урьдаар дуулж бэлтгэгдээгүй сэн бол энэ мэдээ тэднийг нэлээд сандаргах байсан билээ. Харин чухам энэ үед гарсан сандрал үймээн нь зам харуулдаж гүүрний хашлага дээр зогссон хүн дохио өгч, хэрмийн оройд авиран гарсан хүүхдүүд "Морьт цэрэг! Морьт цэргүүд ирлээ! Вангийн морьт цэргүүд! Ирлээ! Нааш ирлээ!" гэж малгайгаараа даллан хашхиралдсанаас болжээ. 

	Үүний дараахан, морьт отрядынхны малгай дээрх саглагар хөхлүүд цухалзаж, гялалзсан эгнээгээр гүүр дээр гарч ирлээ. 

	Тэр отряд нь хойно хойноосоо цуварсан зургаа зургаан морьтны хоёр эгнээ бөгөөд хамгийн толгойд отрядын дарга явна. Дунд нь бусадтайгаа адил хөө хуяггүй торгон хилэн дээлтэй нэг хүн яваа нь эмээлдээ даруулгатай, гар нь ардаа хүлээстэй ажээ. Энэ нь өнөөх хоригдол байв. 

	Энэ хүн цугларсан хүмүүсийн дотно танил болох нь илэрхий. Хар Морьт урьд нь Эксбрижид байнга шахам ирж, хүмүүстэй нь уулзаж ярилцдаг байсан болохоор хотын хүмүүс түүнийг тэгж сэтгэл уяран угтсан нь гайхмаар хэрэг биш ээ. 

	Голтспер одоо өөрийнхөө гайхалт сайхан морийг унаагүй боловч тэр морийг нь түүний жинхэнэ эзнээс тун олхиогүй нэг хүн унаж явааг хүмүүс дорхноо таньсан бөгөөд энэ нь уул отрядыг даргалсан өнөөх Стаббс байв. Уулаас моринд баахан хорхойтой тэрээр, Голтсперийн морийг хураах журмаар дороо шилж авсан ажээ. 

	Хариуцлагатай хүндэт үүрэг авсандаа бахархаж яваа Стаббс отрядынхаа түрүүнд ихэмсгээр хаахалзан хамгийн урьдаар гүүрнээс бууж зуушны газрын дэргэд цугларсан хүмүүс рүү хүрч ирэв. Эдгээр хүмүүсийг зарим нь их л ширүүн муухай харж байх шиг болсон боловч нийтдээ бол хөгжилтэй наргиантай хэсэг бөөн хүмүүс шиг Стаббст харагдав. Үнэндээ Стаббс өөрийн нь замыг тэгж хааж зүрхлэх юм гэж огт бодсонгүй, цугларсан олон хүмүүс хүчирхэг морины нь өмнө бут үсрэн зайлна гэж лавтай санажээ.

	Гэтэл зуушны газар луу хүрч ирэхэд нь зам дээр бөөгнөрсөн хүмүүс огт хөдлөлгүй зогсоход их л гайхаж хүн дайрчихгүйн тул аргагүй мориныхоо амыг татахад хүрэв.

	Яг энэ үед архан талд нь хүмүүс морьт цэргүүдэд баяр хүргэж чанга хашхиралдах сонсогдсон бөгөөд нэг хүн бүгдээс чанга «Ван эзэнтний өлмий бат оршиг! Урвасан муу хулгайч сөнөтүгэй! Урвагчид үхэл!» гэж хашхирав. 

	Эдгээр баяр хүргэлт нь илэрхий тохуурхсан байдалтай дуулдах боловч энэ нь Стаббсын тэнэг толгойд ухагдамгүй тун нарийн ёжтой байсан учир эдгээр нь эзэн ванд үнэнч албат нарын үнэн сэтгэлийн илрэл гэж тэр ойлгож байв. 

	— Эрхэм найз нар аа! гэж тэр ялдамхан хэлэхэд түүний тэнэгдүү байрын царайд бахархаж баярласан байдал тодорно. — Та нарыг ийм эрхэм их баяртай байгаад би бахдаж байна! Бурхан тэнгэрт тангараглахад үнэхээр би баяртай байна! 

	— Тийм ээ, бидний баяр үнэхээр цагаа олоод байна! гэж цугларагчдын дотроос нэг хүн хариулав. — Та үүнд удахгүй итгэх болно. За ноён дарга гуай, та бидэнтэй хамт эзэн вангийн эрүүл мэндийн төлөө уугаач! Та лав татгалзахгүй биз дээ? 

	— Ердөө үгүй! гэж Стаббс хариулаад, ― Тун болохгүй! Би та нартай уухдаа тун дуртай байх боловч одоо бид өөрсдийн албан үүргийг гүйцэтгэж явааг харж байгаа биз. Тэгэхээр бид тун саатаж болохгүй. Бурханд тангараглахад тун болохгүй! гэв. 

	— Бид та нарыг ганц ч минут саатуулахгүй гэж анхан ам нээж ярьсан алх шигээ хүрлэгэр сүрдэм царайтай чийрэг дархан шалгааж, ― Бурханд тангараглахад огтхон ч саатуулахгүй! гэж, өөрийн нь найрсаг байдалд агшин төдий эргэлзэх шиг болсон Стаббсыг тохуурхан нэмж хэлээд, ― Хүүхдүүд ээ, хурдалцгаа! гэж хөдөө газрын тэр Вулкан1 хөхиүнээр цааш ярина. — Эзэн чи эрхэм сайн архиа авчир! Эрхэм сайныг нь энэ ноён даргад, чангаханаас нь цаад эрчүүлд нь өг. Чөтгөр аваг! Өдөр гэж ийм халуун бас шороо тоостой, тэгээд Лондон хүртэл яваад барагдах юм биш! Манай Эксбрижийн архиар хоолойгоо дэвтээж жаахан амарч сэрүүцээд авахад аятайхан биш гэж үү?.. Тийм биз дээ залуучууд аа? 

	Сүүлчийн энэ үг нь тэртэй тэргүй хэлснийг нь дуртай хүлээж авахаар яарч хуруу гар толгой түрүүгээ дохин тэсэж ядан байсан цэргүүдэд зориулагджээ. 

	Тэр даруйд илбийн үзэгдэл шиг, морьт цэргүүдийн хоёр талаар дур татам хөөсрөн сагах ундаан бялхсан аягатай хүмүүс ирэв. 

	Эд нь худалдаачид ч биш, зуушны газрын зарц нар ч биш, харин бидний дээр ярьснаар цугларсан хүмүүсийн дийлэнх болох янз бүрийн гар урчууд, дархнууд байлаа. 

	Гэвч хэн тэднийг дайлж байгаа нь цэргүүдэд огтхон хамаагүй байлаа. Аагим халуунд тоостой замаар таван миль явсны дараа уруулдаа хүргэж байгаа энэ хөөсөрсөн хүйтэн ундаан нь тэдний хатсан хоолойд эрхэм дээд жаргал бөгөөд ийм жаргалаас татгалзах чадалтай нь Скэртийн цэргүүд арай биш бил ээ! 

	Цэрэг бүр команд, зөвшөөрөл алиныг ч хүлээлгүй, гартаа өртсөн аягатайг шүүрэн авч «Вангийн төлөө!» гэж хашхирмагц хошуугаа хомхой гэгч нь дүрцгээв. Цугларагчид тэр уриаг дэмжин хашхиралдахад харин цэргүүдийг дайлсан өнөө хүмүүс, өөрсдийн хүндлэл бишрэлийг улам их үзүүлэх гэсэн юм шиг морьтой хүмүүсийг үнэт тэр ундаанаас өчүүхэн ч дуслыг гарздалгүй аягатай нь амар тайван уулгахын тул дор дороо жолооноос нь шүүрэн авцгаав. 

	Хоригдлын хоёр талд зогсогч цэргүүдэд аягатай ундаан барьсан хоёр хүн жолооноос нь барьж авмагц үл мэдэг татасхийн өөрсдөө ямар ч гэмгүй юм шиг эгнээнээс нь жаахан урагшлуулж орхив. Энэ үед өтгөн хар хуузтай өндөр нуруутай өнөөх бараан царайт хүн нэгний нь морины омруу доогуур шурган гарч, баригдсан хүнийг "юм уу" гэж дашмагаа дээш өргөв. 

	— Энэ хүн бас хоолойгоо дэвтээхэд та тэгтлээ дургүйцэхгүй биз? Хөөрхий зайлуул! Бүр цангаж үхэх дөхсөн байна шүү гэж нэг харгалзагчид нь хэлэхэд: 

	— Яах вэ нэг хоёр балгуулж болно гэж тэр цэрэг хэлээд, ― Харин даргад л харагдчихав, мэдээтэй байгаарай гэж Стаббс руу толгой дохив. 

	— Энэ талаар зовох юмгүй гэж Грегори Гарт хэллээ. 

	Тэгээд хоригдол руу бүр тулан очиж

	— За хүн гуай, энийг балгачих! Энэ чинь үнэндээ таны ууж дассан сайн архи биш ч гэсэн уухад аятайхан, тэгээд ч танд ашиг болно. Та эмээлээсээ уначихна гэж бүү ай, би араас чинь барьж байна, за ингээд! 

	Ингэж хэлмэгц Гарт хоригдлын араар тэврэн авч, гарын нь хүлгийг тэмтэрч үзлээ.

	Өгсөн архинд нь улайрч, дайлсан хүнтэй хошигнон байсан арын манаанууд, урьдын дээрэмчний гар хэчнээн чадамгай хурдан хөдөлж, гялалзсан хавтгай бяцхан ган багаж Генри Голтсперийн гарыг хүлсэн олсыг хоромхон зуур тас огтлохыг огт мэдсэнгүй. 

	— Үнэхээр гайхам сайхан ундаан байгаа биз? гэж Грегори хоригдлын уруулд дашмагтайгаа хүргэж чанга асуугаад, ― За Генри гуай, гар чинь сул шүү. Жолоогоо шүүрэн авмагц баруун талаараа эргээрэй. Энэ хутгаар наад гүүгээ нэг сайн хатгаж аваад хойноос чинь чөтгөр хөөж яваа юм шиг гүүрэн дээрээс харайж орхиорой! гэж хурдан шивгэнэн хэлэв. 

	— Гарт минь тусгүй, тусгүй гэж Голтспер хариуд нь мөн л хурдан хурдан шивгэнэнэ. — Энэ чинь ёстой хашин амьтан, намайг хэдэн метр ч яваагүй байтал л... гэснээ, ― Сайн хүлэг минь ч энэ болоосой доо! гэж дуу алдаад, би мориныхоо тухай бүр мартаж орхижээ! За яах вэ үзээд алдъя! гэв. 

	Ахмад Скэртийн морьт цэргүүд Фландри оронд хийсэн бүх аян дайныхаа туршид гэнэдэж үзээгүйгээрээ хууртагдаж алмайрав. Тэднийг харсаар байтал, хоригдлын унасан хорооны тэр хөгшин гүү хэдэн мянган давируулаар хатгуулсан юм шиг гэнэт байрнаасаа дүүлэн ухасхийж эгнээн дундаасаа суга үсрэн гараад санамсаргүй сайн хүлэг болон хувирч салхи шиг шуугин арилж оджээ. 

	Мэл гайхаж хоцорсон манаач нар аягатай архиа алдаж орхиод, тэдний болхи туслагч нар мангуугаасаа болж морины нь толгойноос буулгасан жолоогоо авч амжаагүй байхад нь өнөөх хоригдол аль эрт гүүр лүү давхин хүрч хуруугаа уруулдаа хүргэн нэгэн удаа чанга исгэртэл хариуд нь цочмог янцгаах сонстоод дэд дарга Стаббс, гөлөрч гайхсан цэргүүдийнхээ дэргэдүүр хар морьтойгоо харвасан сум шиг шуугин өнгөрөв. Стаббс цор ганцаараа сэхээ гаргаж хоромхон зуур хойноос нь ингэж хөөн ухасхийсэн мэт санагдав. Гэвч харламар чинь огт тиймгүй байжээ! Дэд дарга Стаббс ийнхүү өөрийн эрхгүй зоригтон болж, зугтаагчийн хойноос гүйцэн очтол, энгэр дээрээс нь шүүрэн барьсан хүчит гар эмээлээс нь ховх татан авч зам дээр чулуудаж орхив. Тэгээд тэр зугтаагч газар буулгүй морин дээр нь шилжин үсэрч гараад цугларсан олны бахдан хашхирах их шуугиан дунд цааш давхин одлоо. 

	Алс холд нүргэлэн тарсан чих дөжрөм «ура» хашхиралт гэв гэнэт аймшигтай нам гүм болж, зөвхөн энд тэнд гайхан шивгэнэлдэх сонсгоно. 

	Хар морьтын хачин жигтэй ааш л чухамдаа цугларсан олны гайхшийг ихэд төрүүлсэн бөгөөд юу гэвэл Генри Голтспер гүүрний дунд давхиж явснаа гэнэт мориныхоо амыг ягзайтал нь татаж орхиод нэг наашаа, нэг цаашаа ухасхийж байв. 

	Морь нь ямар нэг юмнаас үргээд хүчрэгдэхгүй байгаа мэт хүмүүст анх харагдсан боловч хэдэн секундийн дараа тийм биш болохыг бүгд мэдэв. 

	Юу гэвэл: Алс гүүрний хашлага дээгүүр салхинд дэрвэлзэх хөхлүүд, наранд гялалзах дуулганууд тодхон үзэгдэв.

	Энэ нь наадхыгаа бодвол улам олон хүнтэй морьт цэргийн өөр нэг отряд байсан бөгөөд Скэрти цэргүүдтэйгээ зугтаагчийн замыг тосон айсуй. Морьт цэргийн цаад ангийн анхны эгнээ гүүрний хашлагатай зэрэгцэж яах ийхийн завгүй гүүрэнд ойртон ирж байлаа. 

	Энэ талаас зам хаагдсаныг Генри хараад гэнэт наашаа эргэв. Гэтэл энэ үед унаж тустлаа хууртсанаа сая сэхээрч, ухаангүй их уурласан Стаббсын морьт цэргүүд даргыгаа даган Голтсперийн замыг боож хар хурдаараа давхилдаж явлаа. 

	Хар морьт одоо хаашаа ч гарах газаргүй болж, аль тийшээ ч эргэсэн алуулах юм уу, жигшүүртэйгээр баривчлагдахаас өөр аргагүй болжээ. 

	Гүүрийн наана цаана хоёроос хурдан буу агсан, сэлэм далайсан морьт цэргүүд улам бүр шахан ойртож энэ хоёрын хоорондох зай гүүрний хашлага болон хашлагатай залгасан хашааны хагас төдийхөн болсон байлаа. 

	Хэдий хүлэг сайн морьтой ч гэсэн гар хоосон хүнд гарах боломж үзтэл байхгүй болсон бөгөөд ийм ч учраас бидний дээр уншсанчлан Генри Голтспер агшин зуур яахаа мэдэхгүй эргэлзэн байсан нь тэр билээ. Цугларсан хүмүүс түүний хөдлөх бүрийг зүрх шимшрэн ажиглан, нам чимээгүй зогсоцгооно. 

	Гэтэл хөө хар морь хотын зүг эрс эргэж гүүрэн дээгүүр давхиж ирлээ.

	Цугларагчдын зарим нь Генри Голтспер бүтэлгүй явдалдаа гэмшээд зугтаасан харуулдаа биеэ тушаах гэж шийджээ гэж бодож байв. Нөгөө зарим нь дайрч гарахаар шийдэж хүч султай тал руу нь ирж байна гэж боджээ. 

	Гэвч энэ хоёр тааврын аль алин ч биш байсныг хэдхэн секундийн дараа бүгд үзэцгээв. Юу гэвэл Голтспер гүүрний хашлага шувтартал давхиж ирээд морио огцомхон хажуу тийш эргүүлж, дуу, гар, ёвруулаараа дэм өгмөгц гэнэт дээш үсрэн хөөрч, хашаан дээгүүр дүүлэн харайгаад тэртээ доорх цэлгэр нуга дээр буух нь тэр! 

	Нялх ногоон зүлгэн дээгүүр тэр, баярласан дуугаар бахдан хашхирч давхин одоход ийнхүү гайхам зоригтойгоор харайлгасанд баярлан бахадсан ажиглагч олны «Ура» хашхирах, хүчирхэг дуу нийлж, урам хугарсан Скэрти болон урагшгүй цэргүүдийн нь чихэнд удтал хүнгэнэн цуурайтаж байв. 

	Зугтаагчийн хойноос тавьсан сум хоосон цөлөгдөв. Тэр үед мэргэн сайн бууч ховор байснаас гадна цэргүүдийн хэрэглэдэг буу нь болхи хийцтэй цахиур буунаас ч дор байжээ. 

	Морьт цэргүүд Генри Голтсперийг гүйцнэ гэж найдахаасаа илүү аргагүй албан үүрэгтээ хавчигдаж, Колны ногоон эргийн дагуу мөрдөн хөөж эхлэв. Тэгэхдээ тэд юуны өмнө нугаас тусгаарласан хашааг өнгөрч, хойноос нь хөөсөн бөгөөд энэ үед хар морьтын бараа бараг тасрах дөхөж, эхлээд алсад торолзох бяцхан бараан юм байснаа, удалгүй өчүүхэн хар цэг болон замхарч алга болжээ. 

	
Тавин хоёрдугаар бүлэг : БАРИВЧИЛСНЫ СҮҮЛЭЭР

	Нэгдүгээр Карл хааны үед улс төрийн гэмт хэрэгтнүүд манай одоогийнх шиг ийм ховор байсангүй: Лод ч өөртөө хэрэгтнүүдийн бүртгэлтэй, Страффорд ч өөрийн бүртгэлтэй байжээ. Харгис төрийн хатуу ширүүн зэвсэг болсон энэ дээд язгууртан тайж өөрөө эцэстээ, улс төрийн хэрэгтэн, тэр дундаасаа хамгийн хүнд хэрэгтэн болж төгссөн билээ. 

	Хүнийг худал гүжрээр Тауэр гянднаа хорих гэдэг их гайхаш төрүүлэхгүй, тийм явдал нь одоо манай энэ үед ямар нэг дээрэмчнийг баривчилснаас илүү үймээн шуугиан дэгдээдэггүй байжээ. 

	Генри Голтсперийг баривчилсан явдал ч тэдгээр жирийн үзэгдлүүдийн нэг нь болж байв. Түүний суллагдсан, оргосон нь үнэндээ жирийн нэг явдлаас нэлээд өөр боловч энэ нь зөвхөн эхний үед л хүмүүст сонирхогдож, тэр хавийнхны яриа хөөрөөний сэдэв төдийхөн болоод өнгөрчээ. Баригдсан хүнийг чухам ямар аргаар сулласан, вангийн талынхны нэрлэснээр тэдгээр үймээн гаргагчид яаж тэгж «Саргай ба титэм» гэдэг зуушны газрын дэргэд цагтаа цугларсан зэргийг тун цөөхөн хүн мэдэж байв. 

	Генри Голтспер чухам хаашаа зайлсныг хэн ч мэдэхгүй ажээ. Түүнийг лав Лондонд очсон байх гэлцэнэ. Нүд алдам говь цөл шиг амархан төөрчхөж болмоор аварга том энэ хот нь вангийн засагт буруу үзэгдсэн буюу сэжигтэйд тооцогдсон хэн бүхний оргоход тун тохиромжтой газар байлаа. 

	Морьт цэргийн ахмад Скэрти энэ уршигт явдлын тухай үг яриаг дарагдуулах гэж бүх чадлаараа оролдлоо. Тэр дээд дарга нартаа Голтсперийн баригдсан, оргосон алийг ч үл мэдэгдэн өөрийн үүрэг хариуцлагыг зөрчиж, үүнийг ямар ч мөрдлөг нэхэлтгүй орхисон байна. 

	Скэрти, Голтсперийг барина гэдэг итгэлээ бас л алдаагүй байсан учир энэ зорилгодоо өөрийнхөө эрхэнд байгаа бүх нөхцөлийг нууцаар ашиглаж байлаа. Скэрти тал тал тийш нууц төлөөлөгч илгээснээс гадна Мармадьюк Уэдийн эдлэнд нэг ч бичиг захиа, ахмад Скэрти түүний утга агуулгатай танилцаагүй цагт ордоггүй байв. 

	Орж суусан айл дахь Скэртийн байдал сүүлийн үед тун жирийн биш үзэгдэх болов. Энэ элэгсэг харьцааны үнэн эсэх нь аль аль талдаа арай юу сан бол доо гэж эргэлзэх сэтгэл төрүүлэхээс биш, Скэрти тэр гэр бүлийнхэнтэй тун дотно харьцаа тогтоожээ. 

	Скэрти, Мармадьюкийн эдлэнд орж ирсэн анхныхаа өдрөөс эхлэн, туйлын хатуу байлгасан тул цэргүүд нь хүртэл чимээгүйхэн дотроо дургүйцэх болсон байна. Гэвч ахмад Скэрти бол тэдний дарга, тийм болохоор түүнтэй тоглож эрхэлж болохгүй гэдгийг дорд хүмүүс нь мэддэг байлаа. Өчүүхэн жижиг эвгүй явдал юм уу, эдлэнгийн дэглэмийг гажсан байдал гарах бүрийд, вангийн морьт цэргүүд Бэлстродод энгийн нэг буудаллахаар ирсэн биш эрхэм эзнийг нь хүндэтгэсний тэмдэг болж хүндэт харуулын чанартай ирсэн юм байна гэж бодохоор эзнээс өршөөл уучлал эрдэг байв. 

	Мармадьюк гуайтай ийнхүү ая зүйг даган эелдэг сайн байгаа нь Скэрти уулын эр цэргийн хүн шиг эрс шударга, найрсаг зантайгаас болсонгүй, ганцхан охиныг нь ойртуулж татах гэсэн арга мэх байлаа. Скэрти, Марион Уэдийн сэтгэлийг эзэлж санааг нь татах гэсэн ганц зорилгыг өмнөө тавьжээ. Хэдийгээр хоёрдсон төөрөгдмөл санаатай ч гэсэн Скэрти өөрийн бүх оволзсон сэтгэлийн халуун шуналаар Марион Уэдэд дурласан учраас түүний сэтгэлийг эзлэх гэж улайран тэмүүлж байв. Үүнээс гадна. Марион бол гайхамшигт сайхан эдлэнг үе залгамжлан авах хүн болохоор, түүний энэ баян хөрөнгө Скэртийн шунаг сэтгэлийг гижигдэж охины санааг өөртөө татаж авахыг онц их хүсэж байжээ. Марион Бэлстродод хамаарагдахгүй тусгай эдлэн газар өвлөн авах бөгөөд тэр эдлэн нь Марион Уэдийг гүнт улсын нутаг дахь хамгийн баян чинээлэг хүн болгох учир чухамхүү үүнд болон Скэрти ингэж хөөцөлдөн байгаа ажээ. Марион Уэдийн хайр сэтгэлийг эзэлж чадахгүй ч гэсэн тэртэй тэргүй миний эхнэр болох нь зайлшгүй, хэрэв энийг энгийн шударга замаар бүтээж болдоггүй юм аа гэхэд миний гүнд нь орж мэдсэн аймшигт тэр нууцыг энэ зорилгод ашиглаж өөр арга хэрэглэхээс хулчийхгүй гэж Скэрти хатуу шийдсэн байв. 

	Мармадьюк гуайн амь нас нь түүний ганц үгнээс шийдвэрлэгдэх байлаа. Энэ нь Мармадьюкийн урвасан хэргийг батлах арваад гэрч этгээд бэлхэн байгаа нь «Одот танхимын өмнө очиж орхиод байгаагаас ялгаагүй» ажээ. 

	Энэ аймшигт шүүхийн өмнө Мармадьюкийг аваачихад ганцхан л үг хэлбэл болох нь тэр бөгөөд үүнийг Скэрти сайн мэдэж байлаа. 

	Скэрти цэргүүддээ зөвхөн нэг зангахад л баян эзэн хүн, бузар хоригдол ялтан болчих билээ. 

	Ямар нэг хэргийг хэзээ нэгэн цагт ингэж эцэс мухарт нь тулгана гэж тэр бодсонгүй. Тэр өөрийн сүр хүчин, алдарт хорооныхоо амжилтад эрдэж байв. Анхны үед өөрийн өшөөт өрсөлдөгч гэж байсан тэр хүн нь одоо Марионы нүднээс далд орсноос гадна Марион ч түүнийг дурсаж гуниглахгүй байгаа бололтой. Ийм болохоор Марион, Голтспер хоёрын хооронд хэзээ ч тийм хайр дурлалын харьцаа байгаагүй юм байна гэдэгт Скэрти улам бүр итгэх боллоо. 

	Ямар нэг ач тус болсонд нь Марион баярлаж талархаад бээлийгээ түүнд дурсгасан байж яагаад болдоггүй юм бэ? 

	Малгай дээр ч, дуулга дээр ч байдаг үл шалих тийм юм бол үнэн хайрын тэмдэг болж хэзээ ч чаддаггүй, тэгээд ч Марион, Голтспер хоёр дөнгөж саяхан танилцсан юм байна гэдэг бодол Скэртийн итгэлийг улам бат болгож өгөв. 

	Тэр үед эмэгтэй хүн улс төрийн хэрэгт идэвхтэй оролцдог байлаа. Испани улстай дайтаж, Фландрид цэрэг оруулсан явдал хүүхнээс шалтгаалаагүй гэж үү? Францтай холбоо байгуулахад бүсгүй хүн голлох хүчин болоод одоо тэр бүсгүй Английн засгийн эрхийг барьсаар байна. 

	Марион Уэд бол улс төрийн хэргийг удирдан зохиох чадвартай яг тийм хүүхэн билээ. Түүний улс төрийн үзэл санаа Вангийн засгийн талын офицерт ил мэдэгдэж байв. 

	Марион, нэг биш удаа түүний үзлийг буруушааж байснаас бүгд найрамдах улс байх нь зүйтэй гэдэг талд элэгтэй юм аа гэдгийг Скэрти эргэлзээгүй мэджээ. Магад ч үгүй чухамдаа энэ үндсэн дээр Голтспертэй харьцаатай болсон байж болох биш үү? Хэрэв Голтсперийн мултарч зугтаасан тэр дурсгалт өдөр Марионы яажшуу байсныг Скэрти харсан сан бол одоо арай ч хоосон итгэлдээ ингэж ташуурч байхгүй сэн билээ. 

	Марион цонх руугаа гүйн очиж, өөрийнхөө хайрт хүнийг харуул манааны захиргаанд хүлээстэй байхыг хараад түүний чин хайрын сэтгэлийг илтгэсэн хэчнээн гүн уй гашуу, зовлонт түгшүүр нүүрэнд нь илэрснийг хэн бүхэн харж болох байлаа. 

	Голтсперийн зугтаасныг ирж хэлсэн элчийн үгийг сонсох хүртлээ Марион яаж уйтгарлан шаналж байснаа, түүнийг сонсмогц ямаршуу их баярлан догдолсныг Скэрти хэрэв харсан сан бол Голтсперт хэчнээн хязгааргүй хайр сэтгэлтэйг нь мэдэх байсан билээ. 

	Голтспер гар дороос нь тэгж мултран гарсан явдал хэчнээн их харамсалтай ч гэсэн Скэрти, өшөөт өрсөлдөгчөөсөө нэг саллаа гэж сэтгэлээ тайвшруулж байв. Скэрти одоо сэтгэл түгшихгүй байж болох болжээ. Голтспер, Мармадьюкийн эдлэнгийн босгыг хэзээ ч алхаж чадахгүй болохоор Скэрти одоо эзний охины сэтгэлийг эзэлж санааг татах өөрийн зорилгоо саадгүй биелүүлж болох юм. Энэ завсар, Мармадьюк болон түүний гэр бүлийнхэн урилгагүй зочидтойгоо урьдын адил найрсаг байв.

	Хэдий тийм боловч хүмүүсийн хоорондын харьцаа байдлыг мэдэх ажигч хүнд бол энэ байдал нь албан хүчинд хавчигдсан юм байна гэдгийг мэдэхээр ажээ. 

	Мармадьюк гуай, нууц хуйвалдаанд оролцсон гэдгээр заналхийлэн байгаа тэр аюулаас болгоомжлоход өөрийнхөө байдал төлөвийг баахан захируулсхийж байв. 

	Голтсперийг баривчилсан явдал ингэж болгоомжлох үндсийг бүрэн тавьжээ. 

	Скэртитэй, ямар ч гэсэн харьцаатай байх нь түүнд маш хүнд хэцүү байсан боловч төрөлхийн хашир болгоомж, түүнээс гадна үйл явдал үлэмж сайн талаараа эргэж магадгүй гэдэг итгэл, энэ хоёр л ийм тэсвэртэй хүлээлгэсээр байв. 

	Их ван өөрөө, шинэ парламентыг сонгох биш харин хуучныг хуралдуулах зарлиг гаргахыг шаардсан байв. Ингэхлээр Мармадьюк гуай саяхан өөрөө элсэн орсон тэр намын бодлогыг хүлээсэн бөгөөд чухам үүнд бүх итгэлээ тавьсан байв. 

	Марион ч гэсэн бас л бүх талаараа Скэртийг итгэхгүй эргэлзэж байсан боловч эцгийгээ өрөвдөж, түүнтэй бага ч гэсэн эв зүйтэй байх юм сан гээд биеэ хүчлэн захирч байлаа. Нууц хурлын тухай Марион юу ч мэдээгүй боловч эцэгт нь аюул занал учирч болохыг бараг бүрэг ойлгож байв. Мармадьюк гуайг ч охиныгоо дэмий зовоогоод яах вэ гэж бодоод энэ тухай юм яриагүй аж. Харин, зүгээр л, урилгагүй эдгээр зочидтой, гэрийн эзэгтэйн хувиар гэмгүй харьцаж байхыг гуйсанд Марион өөрийнхөө ихэрхэг занг дарж, энийг нь даган биелүүлсэн байна. 

	Скэрти эзний охины хүйтэн зэвүүнд гомдох ямар ч үндэс байсангүй харин ч бүр эелдэг сайхан зантай байгаад нь их л баяртай дүгнэлт хийхэд бэлхэн байв. 

	Ингэж, Бэлстродод Скэртийн ирснээс хойших анхны хэдэн долоо хоногт эдлэнгийн ахуй байдал, хэвийн тайван өнгөрч байтал хэд хэдэн сүрхий өөрчлөлт гарсан хэцүүхэн нэг хэрэг гарлаа. Юу гэвэл Фулмир хэмээх эдлэнгийн эзэн Фредерик Дэйрелл гэгч, том баяр хийх мөн бүргэдээр ан бариулж сонирхуулах тухай дуулгаж урилга дуудлага тараажээ. Үүнд Мармадьюкийн гэр бүлийнхний хамт тэдний зочин ахмад Скэрти, туслагч Стаббс хоёрыг урьсан байв. 

	
Тавин гуравдугаар бүлэг : АНД МОРДОНО

	Ургах нарны анхны туяа, Бэлстродын цэцэрлэг дээгүүр улайран туслаа. Ногооны толгойд шүүдрийн дусал гялалзан бөнжгөнөж, азарга том туулайн бөөр модноос алс тэртээ ташуу руу урт сүүдэр тусна. Өвсөн зөөлөн хэвтрээсээ боссон буга өглөөнийхөө бэлчээрт гарахаар нуга руу явав. Шувуунууд шинэ өглөөтэй золгон баярлалдаж, сүрэг сүргээрээ мод дамжин хөгжилтэй шуугилдан ниснэ. Байгаль ертөнц нойрноосоо сэржээ.

	Хэдий өглөө эрт ч гэсэн эдлэнгийнхэн босоцгоочихсон ажээ. Агтчидын авчирсан эмээлтэй олон морьд эздээ хүлээх адил байшингийн өмнө бэлхэн зогсож харагдана. Агтчидаас гадна бас морьдын дэргэд толгойд нь бүрхүүл өмсүүлсэн бүргэд гартаа барьсан юм уу, мөрөн дээрээ суулгасан бүргэдээр ан бариулагчид болон нохой хөтөлсөн ахлах нохойч туршлагатай анчид зогсож байсан нь бүгд өөр өөрсдийн тушаал, цэргийн хувцсыг өмсжээ. 

	Марион, өөрийнхөө өрөөнд үеэл дүү Лора Лавлейстайгаа хамт байв. Тэр хоёр хоёулаа, өндөр оройтой бүрх малгай өмсөж, ногоон нөмрөг нөмрөн, гоёмсог бээлийтэй гартаа жижиг ташуур ороон барьжээ. Тэд мориндоо морд гэж дуудахыг хүлээн сууж байгаа ажээ. 

	— Уолтер, өнөөдөр маш азтай ан болно гэсэн гэж баярлан хөөрч, тасалгаа дотуур хөгжилтэй хөлхөн яваа жижигхэн биетэй Лора ярина. — Нуур дээр ойрдоо нэг ч хүн очоогүй болохоор тэнд шувуу зөндөө бий гэж байна билээ. Манай бүргэдүүд ч тэднийг хүсээд байна даа! Ямар сайхан бэ! 

	— Тийм ээ, үүгээр цэнгэж чаддаг хүнд ч сайхан байлгүй яах вэ! 

	— Үгүй, Марион чи өөрөө харцагын анд маш дуртай шүү дээ! Чи бүр ганцаараа ан хийхээр явчихдаг биш бил үү!?

	— Ээш Лора минь, ан хийх, бас бус юманд чиний таагүй байдаг тийм улстай явахаас ганцаараа байх нь хавьгүй дээр. 

	— Марион чи яагаа вэ! Бидний өнөөдөр хамт явахаар сонгож авсан энэ улс дотор даанч ганц ч аятай хүн олдохгүй гэж үү?

	— Миний мэдэхээс... нэг ч алга. 

	— Юу! Биднийг дагаж явах, танай эрхэмсэг зочин ахмад Скэрти яагаа вэ? 

	— Чамайг, түүний туслагч Стаббс гэж хэлэх нь үү гэж би бодлоо! 

	— Ха ха ха. Яршиг даа! Би түүний орчинд зугаатай байх гэвэл тэр чинь жигтэйхэн тэнэг эр. 

	— Тэгвэл ахмад Скэртийн орчимд надад аятай сайхан байна аа гэвэл тэр чинь дэндүү хурц ухаантай хүн. Үнэнээ хэлэхэд, нэрийн нь муухай ч хамаагүй, туслагч Стаббсыг түүнээс дээр гэж би бодно. 

	— Марион чи тоглож байна уу? Стаббс... Стаббс... туслагч Стаббс!.. Эсвэл хурандаа Стаббс гэсэн ч мөн л адилхан! Стаббс авхай! гээд бодоод үз л дээ! Үгүй би, энэ дэлхий дээр, юу ч өглөө гэсэн Стаббсын авхай болохыг зөвшөөрөхгүй! Бүр титэмтэй ч гэсэн үгүй! 

	— Скэрти, Стаббс хоёрыг хооронд нь зэрэгцүүлж үзэх юм бол чухам аль нь илүү муу болохыг үнэндээ мэдэхгүй байна. 

	— Яалаа гэж дээ Марион минь! "Скэрти" гэдэг нэр чинь цаанаа л нэг сүрлэг дайчин сонсогддог. Ийм нэртэй хүн магад баатар байх гэж би боддог шүү. 

	— Надад бол, ийм нэртэй хүн аймхай хулчгар амьтан байдаг байх гэж бодогддог шүү. Ер нь ч Скэрти тийм амьтан л даа. 

	— Юу гэнэ ээ! Манай Ахмад Скэрти юу? Чи юу хэлж байгаа юм бэ! Хүн бүхэн түүнийг тун зөв журамтай байдаг болохоор эрхэм сайн эр гэлцдэг шүү дээ. Тэр эхлээд жаахан авиргүй аашилсан, үүнийг би хүлээж байна. Гэвч дараа нь эрхэм сайн хүний ёсоор байсан шүү дээ. Марион чамтай харилцахдаа, бүр чиний санаа сэтгэлд таагдахуйц тийм анхаарал халамжтай байсан биз дээ. 

	— Миний гүн эгдүүцлийг төрүүлсэн гээч, тэгвэл арай үнэний хувьтай болно. Үнэндээ тэгсэн ч юм! 

	— Тэглээ ч гэсэн чи үүнийгээ ил гаргахгүй юм даг. Чамайг Скэртитэй хамт маш баяр баясгалантай байхыг би олон удаа харсан. Ер нь та хоёр хоёулаа тун их сэтгэл таатай байдаг шүү!

	— Албан хүчээр л тийм шиг байсан юм. Лора минь ингэж хөхрөх гэдэг үргэлж баяр баясгалантайг илтгэдэггүй, эелдэг найрсаг яриагаар өөрийнхөө жинхэнэ санаа сэтгэлийг тодорхойлдоггүй шүү дээ. Чи намайг ахмад Скэртитэй эелдэг найрсаг байснаас илүү юм харсан, үнэндээ ийм байх шалтгаан надад байгаа ч юм. 

	— Шалтгаан ий? 

	— Хонгор Лора минь, бүр сүрхий том шалтгаан байгаа юм шүү. Хэрэв иймгүй сэн бол би өнөөдрийн анд, бүр Скэрти шиг ийм хүнтэй хамт бүр ч явахгүй байсан юм. Дүү минь чамд, ахмад Скэрти тун сүрхий баатар эр шиг байж магадгүй, гэвч энэ бол миний сэтгэлийн баатар биш гэдгийг чи сайн мэдэх шүү дээ. 

	— Мэднэ ээ, мэднэ, эгч минь! Би зөвхөн тоглож байна. Ахмад Скэрти чиний баатар биш гэдгийг би сайн мэднэ. Чиний баатар бол Генри Голтспер! 

	— Тийм ээ, энэ үнэн. Харин чалчаа минь, болгоомжтойхон байгаарай! Энэ тухай хэнд ч юу ч хэлж болохгүй. Хэрэв л ганц юм ярьсан байвал, чамайг ахмад Скэрти юм уу, туслагч Стаббстай сээтгэнээд байна билээ гэж би Уолтерт хэлчихнэ шүү! Хэрэв цаадах чинь чамайг хардана гэвэл чи алинтай нь холбогдохыг хүсэх вэ? 

	— Марион минь, Стаббсын талаар Уолтерт нэг ч үг хэлж болохгүй шүү! Уолтер ер нь Стаббсыг жаахан хардаад байх болсныг нь чи мэднэ шүү дээ. Миний хойноос хөөцөлдөөд байдагт нь Уолтер Стаббст тун дургүй, би ч бас дургүй боловч түүнтэй өдөрт дор хаяад дөрөв дайралдах юм чинь яахаа чухам мэдэхгүй байна. Би нэг гуйхад нь үгүй гэснээс хойш тэгээд л больчих юм байх гэж бодсон юм. Гэтэл больдоггүй шүү! Тэр чинь бүр юу ч болж байсан хамаагүй миний хойноос урьдын адил гүйгээд байгааг бодооч! Таныг гуйя, Уолтерийг битгий уурлуулчхаарай, хэрэв уурлуулчихвал цаадах чинь Стаббсыг тулалдаанд дуудаж, тэгээд... 

	— Тэгээд зоригт Стаббс, Уолтерийн толгойг авчихна гэж үү? 

	— Үгүй тэр хэдий том биетэй ч гэсэн арай тэгж чадахгүй. Бас Уолтер түүнээс үлэмж зүрхтэй гэж боддог. Харин Стаббс бол тийм зүрхгүй, ичгүүр сонжуургүй балай амьтан! 

	— Юу, тэр чинь чамтай тийм бүдүүлэг харьцдаг байсан гэж үү? 

	— Үгүй бас ч тийм биш... ер нь зүгээр л эелдэг байх гэж юу болохыг мэддэггүй хүн бололтой. Харин ахмад Скэрти бол шал ондоо, их элэгсэг найртай хүн. 

	— За даа, магад ч үгүй дээ. 

	— Дороти Дэйрелл түүнийг дээд зэргийн боловсронгуй хүн гэдэг юм. Тэр лав Скэртид сэтгэлтэй болсон байх гэж би боддог юм. Скэртитэй л уулзах гээгүй юм бол тэр хүүхэн яах гэж дандаа Бэлстродод ирдэг юм? Бидний хэн нэгтэй хэрэгтэй болоод ирдэггүй нь лав байх аа. 

	— Чиний ярьсан тэр хүнд хэрэгтэй юм бол яах вэ ирж л байг! 

	— Тэр ч тийм л дээ! Ер нь өнөөдрийн бүргэдийн ав бол Скэртитэй ойр дөт ирж сэтгэлээ баясгахын тул түүний зохиосон хэрэг. Дороти гэдэг чинь аюултай, зальтай амьтан даа! 

	— Хэрэв үнэхээр Дороти ахмад Скэртийг оосорлож авах гэж байгаа юм бол энэ нь лав бүтэх байх гэж итгэж байна. Би л хувьдаа лав түүнд саад тотгор болохгүй юм даг! 

	— Харин би бол өнөөдөр түүнийг ажиглаж дагая гэж бодож байна. Тэр ямаршуу байх нь вэ, харъя л даа. Ээш Марион минь, би түүнд хэчнээн дургүйг чи мэддэг үү! Яагаад тийм болсныг мэдэх үү? 

	— Үнэндээ би мэдэхгүй шүү

	— Яагаад гэвэл тэр чиний дайсан болохыг би мэдсэн юм. 

	— Би тэрэнд чинь хэзээ ч муу юм хийгээгүй сэн. 

	— Би мэдэж байна.

	— Тэгвэл яагаад дайсагнах болсон юм бэ? Чи мэдэх үү? 

	— Мэднэ ээ. 

	— Тэгвэл над хэлээч

	— Чиний сайхан зүс царайнд чинь

	— Хэрэв зөвхөн үүнээс болсон юм бол тэр чинь надаас чамд илүү дайсан байх ёстой доо. 

	— Тийм биш ээ! Би өөрийгөө гуа сайхан гэх тийм хөөрүү хүн биш. Би зүс царай муутай. Харин эгч та бол... хүүхэн хүн надад сайхан санагдаж байгаа юм, эрэгтэйчүүдэд мөн тийм санагдаж байх ёстой. 

	— Лора минь, чи даанч тэнэг байна! Чи бол надаас үлэмж илүү царай зүстэй шүү дээ. Тэгээд тэр Дороти Дэйрелл яах гээд байгаа юм? Энэ хавийнхандаа тэр чинь энгүй гуа үзэсгэлэнтэй хүүхэн гэгддэг биш бил үү? Би үүнийг хэдэн зуун удаа л сонссон юм байна. 

	— Би ч бас сонссон. Гэвч энэ бол юу ч биш. Хэдийгээр та надаас эгчмэд боловч энэ талаар би танаас дутуугүй мэддэг байх гэж боддог. Түүнээс гадна би тун өөр талаар боддог хүн. "Энгүй гуа үзэсгэлэн" гэх юм уу "Бүжгийн хатан хаан" гэгддэг хүүхнүүд нь үнэндээ үргэлж тийм гуа сайхан байдаггүй. Тэдний ихэнх нь тийм гуа өнгө үзэмжээрээ биш харин ааш төрхөөрөө тэгж гайхагддаг нь маш олонтоо байдаг юм. Хэрэв олонд өөрийгөө шохоорхуулах гэж байдаг Доротийг улс "Манай гуа үзэсгэлэнт хүүхэн" гэж ярилцдаг бол чамайг харин тэгж хэлж чадахгүй, зүгээр л дотроо чиний гуа сайхныг бахдан биширч байдаг. Марион чи үүнийг өөрөө мэднэ шүү дээ. Манай хөдөөгийн хүүхдүүд хүртэл чамайг бахархан гайхаж ширтэцгээдэг юм. Чухам үүнээс болоод чамайг Дороти тэгж дайсагнаж байгаа нь тэр. Дороти өөрөө энгүй гуа үзэсгэлэнтэй байх юм сан гэж хүсдэг. Гэтэл чиний хажууд бол түүнийг хэн ч тоохгүй. Манай нэг баяр дээр Дороти, өөрийн нь хэлснээр өшин занадаг гэсэн нэг хүндээ яаж гайхуулах гэж оролдсоныг санаж байна уу? 

	— Голтсперт уу? 

	— Тийм ээ. Би түүнийг тэгэхэд сайн харж байсан юм. Голтсперийн анхаарлыг өөртөө татах гэж хэчнээн олон арга хэрэглэсэн гэж санана! Гэтэл цаадах нь чамаас өөр хэнийг ч харахгүй байсан юм. Гэтэл одоо тэр ахмад Скэртийг оосорлож авах гэж шийдсэн байна. Тэгэхээр түүнийг улам уурлуулахын тулд чи Скэртитэй өнөөдөр жаахан маяглавал яана? Би чамайг гуйя. 

	— Үгүй Лора минь, намайг тийм юманд тун чадваргүй гэдгийг чи мэднэ шүү дээ. Ялангуяа одоо бүр ч чадахгүй. 

	— Зөвхөн Доротийг чадахын тул ганц цаг ч гэсэн яах вэ, тэгээд үз л дээ. 

	— Хэрэв чамайг ямар нэг хүн чадвал чамд таатай байх уу? Уолтертэй өнөөдөр нэг хүүхэн маасганаад байж гэж бодъё. Үгүй бол Уолтер өөр нэг юманд наалдаад байг. Чи тэгвэл яах вэ? 

	— Тэгвэл би Стаббстай, адилхан маасганаад байна! 

	— Чи тун айхтар хүүхэн шүү! Ээш Лора минь чи үнэндээ Уолтерт сэтгэлтэй болчхож, харин хайр дурлал гэж чухам юу болохыг даанч мэдэхгүй байна даа! 

	— Харин ч би... 

	— Марион авхай! гэж нэг хүн хаалгаар толгойгоо цухуйлгаж дуудаад, ― Мармадьюк гуай мориндоо мордчихоод ганцхан Лора авхай та хоёрыг хүлээж байна гэж дуулгаад дорхноо буцаж гүйгээд явчхав. 

	— Лора чи мэдэж байгаа юмаа хэнд ч битгий хэлээрэй! Чи хэлэхгүй гэж ам өг, тэгвэл надаас гуйсныг чинь би биелүүлж болно гэж Марион өрөөнөөс гарангаа аяархан хэлэв. 

	Энэ үед ахмад Скэрти өрөөндөө өөрийн туслах Стаббстай юм ярилцаж байв. Хоёулаа морь унах тусгай хувцастай, ангийнхаа савыг мөрөндөө эгэлдрэглэж малгайгаа барьцгаасныг үзвэл бас л мориндоо морд гэж хэзээ хэзээгүй дуудахыг хүлээж байгаа нь илэрхий. Тэнд сандлын түшлэг дээр бяцхан бүрхэвчээ толгойд нь угласан гайхамшигт сайхан бүргэдээ тогтоож ядан сууна. Скэрти өөрийнхөө дадсан дуртай заншлаараа, өрөөн дотуур ийш тийшээ алхалж, туслагч нэлээд бодлогоширсон байртай даргыгаа дагуулан ажиглаж зогсоно. 

	— За ингэхэд миний алдарт туслагч та, ахиад нэг азаа туршаад үзье гэж шийдэв үү? гэж дооглонгуй асуув. 

	— Тийм ээ, бурханд тангараглая! Хэрэв та сайшааж байгаа бол тэгье. 

	— Миний сайшаалт ямар хэрэгтэй юм бэ? Энэ чинь цэргийн албатай холбогдолгүй зүйл биз дээ. Та энэ нутгийн аль ч хүүхэнд хайртай дуртайгаа хэлж, хэрэв танд таатай бол нэгд нь хорь ч хэлж болно шүү дээ.

	— Гэвч ахмад танаас нэг зөвлөгөө авмаар байна. Тэр хүүхэн чинь надад хоёр дахь удаагаа татгалзаад байгаа юмыг чинь яах вэ? 

	— Ялангуяа наад захыг нь аваад үзэхэд та түүнтэй нэг байранд сууж, нэг ширээн дээр хоол идэж байж ингэх нь ай даа тун нийлэмжгүй юм болно доо. Тэгээд бас та үгүй гэсэн хариу авсан болохоор улам ч таарамжгүй юм даа.

	— Тэр ч тийм албан ёсны хүсэлт биш байсан юм л даа. Би тэгэхэд даанч дэндүү түргэдсэн юм. Түүнээс хойш олон хоног өнгөрч одоо над найдвар их байна. 

	— Хэрэв би андуураагүй бол, энэ талаар тэр хүүхэн их өөр хариу өгөх төлөвтэй болсон юм шиг над санагддаг юм. Гэвч би... 

	— Гэвч чи бас л лавтай сайн итгэхгүй байгаа юм шив дээ? 

	— Үгүй бүр огт ч... 

	— Тэгвэл таны наад сууя барья гэсэн хүсэлтийг чинь та лавтай сайн итгэтлээ, нэлээд нааштай болох хүртлээ түр хүлзнэвэл яасан юм бэ? 

	— Хэрэв би чаддаг сан бол одоо ч... дүүрэн итгэж болох сон... Чухам энийг л тантай лавлах гэсэн юм л даа. 

	— За юу гэж, хэл л дээ. 

	— Энэ хүүхэн Мармадьюк гуайн зөвхөн ач охин нь боловч төрсөн үр шиг нь хайртайг та мэднэ биз дээ. Харин тэр нусгай Уолтертэй бол хамт өсөж торнисон болохоор түүнтэй зөвхөн эгч дүүгийн холбоотой юм байна билээ. Ер нь Лорад төрсөн ах байхгүй юм. 

	— Стаббс таны овжиныг би үнэхээр их гайхаж байна шүү! 

	— Тэгэхдээ ч би яасан ч түүнээс айхгүй шүү! 

	— Тэгвэл та өөр хэнээс айгаад байгаа юм бэ? Эсвэл танд өөр нэг өрсөлдөгч байгаа юм уу? Магад Дэйреллийн хүү биз? Эсвэл Рожер Хаммерелийн хүү ганган залуу юу? Тэдний хэн нэг нь үү? 

	— Үгүй хэн ч байхгүй. 

	— Тийм бол чи яагаад эргэлзээд байгаа юм бэ? Чи ер нь тэр хүүхэнд тоогдож байна уу? Үгүй юү ер нь юу гэж боддог вэ? 

	— Хааяа хааяа үгүй ч юм шиг. Ер нь тэр чинь өдөр өдөр л өөр зантай болчихдог юм. Харин яг одоо бол би түүнд тоогдож байна гэж бодож байна. Өөрөөр хэлбэл өчигдөр л би овоо тоогдсон шиг болсон шүү. 

	— Чи юунд тэгж бодов? тэр чинь тэгж чамд хэл ээ юү? 

	— Үгүй үгүй, тэгж хэлээгүй. Би түүний зан байдлаас тэгж олж мэдсэн юм. Анд явах үед чамд онц чухал юм ярина гэж би тулгаж хэлсэн юм л даа. Гэтэл бурханд тангараглахад, тэр туйлын их баярлаж байгаа шиг бололтой байдаг шүү. Тэгээд бүх оройжингоо маш баяр хөөртэй, бас маргаашийн анд явах цагийг тэсэж ядан хүлээж байна гэж хэд хэдэн удаа хэлсэн юм. Хэрэв тэр тэгээгүй сэн бол... 

	— Хэрэв тэр гуйлтад чинь баярлаж хөөрөөгүй сэн бол уу!? Гэвч түүний зан ааш чиний хэлснээр тэгж үе үе өөрчлөгдөж, өчигдөр чи түүнд тоогдож байснаа тодорхой мэдэж байсан бол өнөөдөр өөр болчхож болох юм шив дээ. Чухам ийм болохоор л энэ хэргийг маргааш болтол хүлээзнэе гэж би зөвлөх байна. 

	— Гэвч ахмад аа, түүний зөвшөөрсөн үгийг өнөөдөр ч маргааш ч авч болох арга над байна гэж би хэлээд байна шүү! Зөвхөн би л түүнд тулгаж чадвал,..

	— Юу гэж? 

	— Мармадьюк таны эрхэнд гэдгийг та мэдэж байгаа шүү дээ. 

	— Мэдэж байна. 

	— Тэгвэл би түүнд авга ах чинь зөвхөн эрх чөлөөгүй болоод ч зогсохгүй амь нас нь сүйдэх тийм аюул занал тулгараад байна гэж хэрэв мэдүүлж л чадвал... 

	— Стаббс! гэж хашхираад ахмад Скэрти туслагч руугаа үсрэн очиж зангидсан гараа нүүрэнд нь тулган занаж, — Хэрэв чи муу, энэ тухай үг цухуйлгаж жаахан ч гэсэн түүгээр түрээ барих юм бол амь чинь, Мармадьюк Уэдийнхээс ч дор аюулд учирна гэж мэдээрэй! Би нэг л хэлсэн бол, чи заавал дуугүй байх ёстой. Одоо энэ тушаалаа дахиад нэг давтчихъя!

	— Ахмад аа, таны дур л даа! Хэрэв та дургүйцэж байгаа бол энэ тухай нэг ч үг гадагш цухуйлгахгүй, бурханд тангараглая! 

	— За яах вэ, хэлсэндээ л хүрээрэй! Зөвхөн өөртөө ноогдоогүй эрхийг хэрэглэхгүй бол тэр сайхан хүүхнийхээ сэтгэлийг ямар аргаар татах чинь чиний дур. Энэ нууцыг дуртай цагтаа задалж болох тийм нөхцөл дайралдаж болох боловч хэзээ яаж задлах бүрэн эрх чамд биш надад байгаа юм! 

	Стаббс өөрийгөө өмөөрч ямар нэг юм хэлэх гэж оролдтол, зарц орж ирэн, бүгдээрээ явахад бэлэн болсныг мэдэгдэв. 

	Таван минутын дараагаар, Бэлстрод эдлэнгийн зүүн урд хаалгаар, анд мордсон улс сүртэйеэ цувран гарч одлоо. 

	
Тавин тавдугаар бүлэг : БҮРГЭДЭЭР АВЛАСАН НЬ

	Эрт цагт эрэг дээгүүр нь байсан үзэсгэлэнт суурин гацаанууд одоо ч тэр нэрээр нэрлэгдсээр байгаа ч гэсэн Фулмир нуур өөрөө одоо байхгүй болжээ. Элдерберн горхи болон Колн, Темз хоёр гол түүний усыг гадаад их далайд аажмаар урсган аваачиж, оронд нь өвс ургаж идэшний ба эмийн ногоо арвин их ургадаг бяцхан цөөрөмтэй ногоон нуга болон хувирсан нь идэшний ногоог нь ойрын зах дээр худалдан, эмийн үндсийг нь хөдөөгийн эмч нар түүдэг болжээ. Гэтэл бидний өгүүлэн байгаа энэ үед энэ асар уудам нуга нь хөх өрөвтас, зэрлэг нугас зэрэг зүйл бүрийн шувуу оршдог өтгөн шигүү зэгстэй цэлийсэн их нуур байжээ. 

	Чухам энэ нуурын эргээр, Фулмир цайзын эзэнтэн Фредрикийн охин, Дороти Дэйреллийн эрхэмсэг зочид ирж, бүргэдээр ав авлах ёстой байв. 

	Дороти Дэйрелл бол харчуудад онцгой хээнцэр харагдахуйц ер бишийн сэргэлэн аашаараа гойд, залуу хөөрхөн хүүхэн юм. Тэр авгай эцгийгээ дуурайж, вангийн засагт сохроор биширдэг, вангийн засаг бол бурхнаас заяагдсан юм гэдэг харанхуй сурталд хатуу итгэдэг ажээ. 

	Тэр үед мөн манай энэ үеийнхтэй адил, хоёр хөлт хохимой толгойтны олонх нь өөрийнхөө хөгжлөөр сармагчнаас тийм ч их дээргүй, хаан ван гэгчид нь бусдынхаа шим шүүсийг сорж зоргоороо харгислах дуртай засгаа тогтоодог байжээ. 

	Гэвч хүн бүр тийм байсангүй. Төрийн томоохон зүтгэлтэн, болон жирийн хар бор хүний дотор ч бүгд найрамдах шинэ төрийг байгуулахад аймшиггүй зүтгэгч жинхэнэ тууштай эх орончид цөөнгүй байлаа. 

	Эд нар нь аажимдаа зөвхөн том хотод ч биш, бүх Англи улс даяар бөглүү тосгон сууринуудад ч дэмжигдэх талархагдах болсон байна. Гэтэл энэ тухай Фулмир тосгонд хэн ч ам нээж зүрхэлдэггүй байжээ. «Бүгд найрамдах улс» гэдэг ганц үг хэрэв зориглож хэлсэн хүн байвал түүнийг тэр дорхноо улс орноосоо урвасан хэрэгт яллаж, өөрийгөө зөвтгөх ганц ч үг хэлүүлэлгүй цаазлан алдаг байлаа. 

	Дороти бол хэдэн зуун жилийн турш үзэн ядаж одоо ч гэсэн үргэлжилсээр байгаа, бүх балай хүмүүсийн адил бүгд найрамдах улсын тухай ямар ч үзэл санааг яснаасаа жигшин үздэг хүн байв. Үзэсгэлэнт Дэйреллийг ийм доод зэрэгт оруулахад хүрч байгаа нь бидэнд тун харамсалтай боловч бяцхан түүний бие нь зөвхөн жижигхэнээр барахгүй сэтгэл санаа нь мөн тийм өчүүхэн юм. Түүний хөөрхөн царайны цаана, хүйтэн цэвдэг, биеэ тоосон байдал нуугдаж байгаа боловч сээтэгнүүр зан нарийн ов мэхнийхээ ачаар танил талтай, өөрийг нь биширдэг өргөн олон хүмүүсийн татах төв болж чадсан болно. 

	Ямар ч л гэсэн, дээд язгууртны дунд Дороти ямаршуу нөлөөтэйг түүний урилгаар авд оролцохоор Фулмир нуур луу хүрч ирсэн баян тарган бөөн хүмүүс гэрчлэх юм. Хөгжиж хөөрсөн олон болзсон газраа уулзалдаж, нуурын эргийг барин явцгаалаа. Зэгсэн дотроос, өрөвтас, зэрлэг нугаснууд дуугаралдан нисэхэд анчин бүргэдүүд тэднийг далавчтай сум шиг шуугин дайрч нохойнууд унасан анг авчрахаар бут зэгс рүү ухасхийнэ. Анчин бүргэдийн эзэд өөр хоорондоо бооцоо тавьж, хажуугийн харагчид жигүүрт махчны хойноос амьсгаа даран харж, ялж түрүүлсэнд нь баяр хүргэн хашхиралдаж байв. Ирсэн зочид ингэж явсаар нуурыг тойрч нэг толгой руу уруудан, найрсаг эздээс элбэг дэлбэг зууш зэхэж тавьсан модны сүүдэр дахь ногоон зүлгэн дээр очиж сууцгаалаа. 

	Хээрийн энэ наргиантай дайллага, шимтэй архинд халсан хурц яриа, найрсаг зочлол, наргиант шог, элбэг баян хоол энэ бүрийг бид тоочин бичээд яах вэ. Харин уншигч та нарын сонирхон хүсэж байгаа бөгөөд айлчин гийчин бүхний анхаарлыг татсан нэг яриаг авч бичье.

	Энэ яриаг Дороти Дэйрелл эхэлжээ. 

	— Ав ангаас өөр эрхэм та нарыг илүү хөгжүүлэн зугаацуулах юм манайд байхгүй маань харамсалтай байна. Бэлстрод эдлэнд бидний эртээдийн цэнгэж жаргасныг бодвол манай энэ баяр тун ч дорой санагдах бол уу гэж би зовж байна шүү! Бидний дунд өнөөх Хар морьт ирсэн бол уу! Маныгаа ийм хөгжүүн юмнаас салгачихдаг Скэрти та яасан өрөвдөх сэтгэлгүй хүн бэ! гэж Дороти зочдодоо хэлэхэд:

	— Би ч гэсэн их сэтгэл зовж байна гэж Доротигийн саяын үг санаанд нь нийлсэнгүй бололтой хариулаад, — Миний албан үүрэг, тэр үймээн дэгдээгчийг тэгэхээс өөр аргагүй... гэтэл:

	— Ахмад гуай, та санаа зовсны хэрэггүй гэж Фредерик хажуугаас нь оролцож, тэвдсэн Скэртид дэм өгөөд, — Та эрхэм дээд эзний үнэнч албатын ёсоор үйлдсэн гэдгийг бид бүхэн мэдэж байна. Манай энэ зэвүүн цагт өөр бусад нь л ийм их хүч гаргасан бол тун сайн сан гээд өөрийнхөө хажууд байгаа хэзээнээс эв түнжин муутай Мармадьюк руу хяламхийв. — Ганцхан харамсах юм гэвэл, хэн ч байлаа гэсэн тэр үймээн дэгдээгчийг алдчихсанд байгаа юм. Гэвч тэр муу удахгүй баригдаж зохих ялаа амсана гэдэгт би лав итгэж байна. 

	— Таныхаар бол тэр чухам юу амсана байх гэж бодож байна? гэж Мармадьюкийн асуухад,

	— Толгойг нь авах л! Өөрийнхөө эзэн вангийн эсрэг хуйвалдаан хийсэн тийм үл бүтэх амьтанд өөр ямар ял ноогдох гэж та санаав? Би л бол түүний толгойг байцай шиг хяргаж хаяна! гэж өөрийнхөө шилдэг дарсанд нэлээд ам халамцсан Фредерик шүлс үсэргэн хашхирав. 

	— Та үүгээрээ дахиад тийм арван шинэ хүн гарах боломжийг л зөвхөн тавих вий гэж Мармадьюк хэлэхэд:

	— Гарч л байг! Бид тэдэнтэй мөн тэгж л тэмцэнэ. Хэдийгээр их ван хуралдахыг нь болгоомжгүйгээр зөвшөөрсөн энэ урвагч парламент хуралдлаа ч гэсэн энэ засгийг өөрчилж чадахгүй! 

	— Ээш аав аа! гэж Дороти зориуд өрөвдсөн дүр үзүүлж, ― Толгой авах барих гэж битгий яриач! Хэрэв ахмад Скэртийн тэр хоригдол толгойгоо авхуулчихвал надад их хөөрхий байна! Ингэхгүй гэж Скэрти гуай баталж гэмээж чинь би танд баярлана даа! гэв. 

	— Энэ чинь бас юу болов? Хайрлах өрөвдөх сэтгэл чиний хаанаас чинь гараад ирэв? Өглөөхөн л чи шал өөрөөр ярьж байх чинь бил ээ! гэж Фредерик охин руугаа харж ууртай асуув. 

	— Би тэгэхэд мэдээгүй юм л даа, тиймийг нь... 

	— Ямар тиймийг нь мэдээгүй юм бэ? гэж тал талаас нь сонирхон асууцгаав. 

	— Хөөрхий энэ амьтны хувь заяаг хайхрахгүй байж чадахгүй хэн нэгэн хүн байгааг мэдээгүй юм. 

	Доротигийн залирхаг нүд Марион Уэд руу нэг ширвэсхийсэн нь алтлаг бужгар үст хүүхний анхаарлаас мултарч чадсангүй. Үүнийг нь Скэрти ч ажиглаж мэдлээ. 

	— Хэн, тэрний хувь заяаг өрөвдөөд байгаа хэрэг вэ? гэж Фредерик охиныгоо их л шалгаасан байртай харж асуухад,

	— Хамгийн урьдаар түүний эхнэр нь! гэж Дороти эхнэр гэдэг үгээ их тод хэлж хариулав. 

	— Эхнэр нь ий? Хар морьт эхнэр авсан юм уу? Бид бүр мэдээгүй шүү! гэж хэд хэдэн хүн зэрэг дуугарав. 

	— Би ч гэсэн энийг дөнгөж хэдхэн цагийн өмнө мэдлээ л дээ гэж Дороти олны анхаарал татах юм ярьсандаа их л бахадсан байртай цааш үргэлжлүүлэн, ― Энийг манай Уайленд над хэлсэн юм. Тэр үүнээс урьд ордны бараа бологч байж байгаад дөнгөж өнөө өглөө ирээд байна. Генри Голтспер бидний мэддэг энэ нэрээрээ биш харин өөрийнхөө жинхэнэ нэрээр Бэкингэмширийн жирийн иргэдийн дотор их нэр цуутай хүн юм гэнэ.

	— Бүр үнэн шүү. Доротигийн ярьж байгаа тэр хүн эхнэртэй юм байна билээ. Та нарыг цөмөөрөө мэддэг юм байх л гэж би бодсон юм гэж ард нь зогсож байсан ордны хувцастай нэг залуу хэлэв. 

	— Уайленд минь, бид хаанаас тэрийг чинь мэдэх вэ дээ! гэж Дороти гайхсан байртай асуугаад, ― Голтспер чинь энд би андуураагүй бол бараг л Мармадьюк гуай, эдний гэрийнхнээс өөр таньдаг хүн байхгүй шүү! гэж гэмгүй царайлан инээмсэглэж Мармадьюк руу харахад:

	— Тийм ээ, үнэн. Би таны яриад байгаа тэр хүнтэй саявтархан танилцсан юм. Тэгээд энэ чинь энд ямар хэрэгтэй... гэж Мармадьюк ярьтал өнөөх залуу үгийг нь тасалж,

	— Эрхмүүд ээ, та нар тэр Голтспер гэж явдаг хүний жинхэнэ нэрийг лав мэдэхгүй байх аа! Тэр чинь ордонд их нөлөөтэй хүний нэг. Ганцхан, намайг очихоос урьд тэнд байсан болохоор тэрний тухай улс олон юм ярьдаг байсан. Сүүлдээ ямар нэг хэрүүл шуугиан гараад... гэтэл,

	— За боль доо Уайленд! гэж Дороти үгийг нь тасалж: — Ямар ч хэрүүл шуугиан байсан энд бүү ярь! Тэнд юу болсныг зөвхөн дотроо хадгалж яв! гэв. 

	— Нэр нь... Хэн гэдэг юм? гэж хэд хэдэн хүн зэрэг зэрэг хашхиралдсан нь энд ирэгчдийн олонх нь «хэрүүл» гэдэг үгэнд их л сэргэж, өөр олигтойхон юм олж сонсох гэж ордны бараа бологч руу тэсгэлгүй ойртоцгоов. 

	Тэр бараа бологч энд цугларагчдын сайн мэдэх бөгөөд үүнээс арваад жилийн өмнө Английн Вангийн нэртэй ямагт хамт явдаг нэг нэр хэлэв. 

	Энэ нь хүмүүст санамсаргүй шал өөр сэтгэгдэл төрүүлжээ. Одоо хүртэл амьтны ам ийм хазгай байсан өнөөх хүн маань харин Вангийн шадар хүн болоод энд цугларсан тайж нарын олонх түүнийг хараан зүхэх биш харин ч атаархах сэтгэл төржээ. 

	Ордонд хэрүүл шуугиан гаргаад, хаашаа нь ч мэдэгдэхгүй алга болсон. Вангийн хатны шадар бараа бологч, түүний дотно сэтгэлтэй хүн маань Хар морьт байсан нь бүхний сонирхлыг ихэд татлаа. Хэрэв тэд, хэнд ч үл мэдэгдэх Генри Голтспер нь хэзээ нэгэн цагт Вангийн хатны дурыг булааж байсан тэр Генри болохыг таньсан бол уу! Эдгээр эрхэмсэг дээдсийн дотор тэр хэчнээн олон танил талтай болох сон бол! Одоо түүнийг хэн ч тэрслүүд гэж дуугарах зүрхгүй болжээ. 

	Доротигийн хар хорон дотор ч гэсэн Уайлендийн хэлсэн энэ нэрийг дуулмагц дорхноо зөөлрөөд ирэв. 

	Фредерикийн зочид ордны тэр хэрүүл шуугианыг дор хаяад ил ярихыг хүссэнгүй. Магадгүй зарим нь энийг өөр хоорондоо шивнэлдэж байсан боловч тэр нь хамгийн алдаршсан ховч хүнд ч гэсэн сонирхогдохгүй аль хэзээ язааны юм билээ. 

	Нийтийн яриа өөр юманд шилжсэн боловч, Уайлендийг тойрон зогссон хэсэгхэн хүмүүс, гэр бүлийн хуйвалдагчдын тухай тун нарийн мэдэхийг хүсэж янз бүрийн юм асуусаар байв. 

	Гэвч тэр залуу тийм гойд юм мэдэхгүй бөгөөд зөвхөн Генри, Генриетта хатны ордны бүсгүйчүүдийн нэгтэй сэм ханилж, суусан даруйд нь хатан өөрөө оролцсон хэрэг гараад, энэ хэрэгт тэр хоёр хагацаж, Генри өөрийн хөрөнгөний ихэнхийг гарздаж төгссөн. Ингээд удалгүй Генри бараа бологч алба хаяж, тэр үеийн авхаалж, зоригтой олон залуусын адил английн колони оронд очсон гэх зэргээс илүү юм хэлж чадахгүй байв. 

	Уул ярьж байгаа хүнийхээ талаар ямар ч муулах юм үнэндээ Уайленд хэлээгүй, гэр бүлийн энэ маргаан чухам юунаас болсон, хэн илүү буруутай болохыг Уайленд огт мэдээгүй ажээ. Генри, түүний дурлалт бүсгүй хоёрын гэнэтийн хагацал нь хатны хардалтаас болсон бөгөөд чухам энэ хардалт сэжиглэлтээрээ Генрийг зугтаахад хүргэснийг Уайленд огтхон ч дуулаагүй байв. 

	Ингээд сүүл сүүлдээ энэ нь сонирхлоо алдаж, залуучууд өөр яриа, наргианд шилжив. 

	Ганцхан Марион Уэд л нийтийн энэ ярианд оролцсонгүй сая сонссон гэнэтийн их цохилтоос сэхээ авч чадахгүй хэвээр байлаа. 

	Хүчлээд хүчлээд ч хөгжилтэй байж чадахгүй болохоо мэдмэгц Марион олноос сэм салж, шугуй модонд далд оров. Зүрх нь тэсэхээ больж дэлбэрэх гэж байгаа юм шиг санагдана. Хөл нь хөшилдөж, нэг өндөр мод налж сульдан  зогслоо. 

	Ямаршуу саад тотгор бид хоёрыг салгаж чадав аа! Үнэхээр чаджээ. Ямар худал хуурмаг юм бэ! 

	Сүүлчийн удаа учирсан тэр шөнө Голтсперийн хэлсэн үг бүрийг Марион дотроо бодлоо. 

	«Өөрөө эхнэртэй байж, надаас нууж худал хэлжээ! Гэтэл би түүнд үүрд чинийх гэж үнэн сэтгэлээсээ амласан билээ. Бурхан минь над амласнаас буцах тийм хүч хайрлаач! Би түүний тухай бодох ч хэрэггүй. Бид хоёрыг ёроолгүй гүн жалга тусгаарлажээ. Гэвч би өөрийнхөө сэтгэл зүрхийг яах вэ? Ийм хар муухай хуурамч сэтгэлийг нь мэдэлгүй би түүнд хайр дураа өгч байжээ! Гэвч би арай дэндүүлж байна уу? Би өөрөө эхлээд түүнд хайртай дуртайгаа хэлээгүй гэж үү? Тэр шөнө над хэд хэдэн удаа нэг юм хэлэх гээд больчихсон шүү. Хэрэв над нуулгүй бүгдийг нь хэлсэн бол уучилж болох сон! Одоо бол яасан ч үгүй. Би чадах ч үгүй, зүрхлэх ч үгүй. Амьдрал минь ингээд дууссан ч гэсэн сэтгэл зүрх минь хэзээ ч өөрчлөгдөхгүй!» Марион мод налан, цог нь буурсан харцаараа газар ширтэн зогсох бөгөөд ойртон ирж яваа хүний хөлийн чимээг сонсоод ч эргэж харсангүй. Гуниг гашуудал нь түүнийг юуг ч мэдрэхгүй болгожээ. 

	— Марион, чи чинь хаана байна вэ? Чамайг би хааяагүй эрлээ! гэх Лорагийн дуу цуурайтав. 

	— Энд байна, Лора минь! гэж Марион тайван дүр үзүүлэхийг хичээн намуухнаар өчив. 

	— Хонгор минь, би чамдаа тун ч сонин нэг зүйл ярья! гэж Лора өтгөн сөөг дундуур туучиж явах зуураа хөгжилтэй шулганасаар мөчир доогуураас гарч ирээд ув улаан хацарлаж хэнхдэгээ оволзуулан амьсгаадсаар Марионы өмнө зогсов. 

	— Юун тухай байх гэж бодож байна даа чи, амин сүнс минь? Яах вэ, таа л даа! 

	— Юм муу таамтгайг минь чи өөрөө мэднэ шүү дээ, Лора минь. Чамайг хайрт бүргэдээ нисгээд алдчихаагүй л байх гэж найдаж байна. 

	— Үгүй дээ, түүнийгээ ч алдаагүй шүү, бурхан минь! Харин ямар нэг юм алдах нь ч яриагүй алдлаа. 

	— Юу байдаг юм бил ээ? 

	— Тахиулдаг ганц хүн ээ! 

	— Ай! гэж Марион уулга алдсан боловч даруй сэтгэлээ барьж тайвнаар: — Уолтер арай Дороти Дэйреллийг эргүүлсэн юм биш биз дээ? гэж асуув. 

	— Үгүй. Тэр Дороти ч гайгүй хэвтэнэ дээ, чи минь! 

	— Эсвэл чамд илүүтэй хардлага төрүүлэх үндэстэй өөр хэн нэг хүнийг үү? Уинифрид Уайлендийг уу? 

	— Үгүй яалаа гэж дээ! Тийм аймшигтай ч юм биш л дээ! Харин намайг шүтдэг өөр хүн бий бөгөөд түүнээсээ хагацаад байна! 

	— Аа, тийм юм бий! Чи өөр бас нэгтэй гэдгээ хүлээж байх шив дээ? Харин энэ тухайгаа Уолтерт хэлсэн үү? 

	— Ай, амнаас чинь Уолтер өнөөдөр яагаад салахаа байчих аа вэ дээ! Намайг хэний тухай ярьж байна гэж чи бодно вэ?

	— Бахдаад байдаг ахмад Скэртийнхээ л тухай байж таарна байх даа. Хагацаад байгаа гэдэг чинь тэр л юм байлгүй дээ? 

	— Үгүй, энэ ч бас биш дээ! 

	— Юу? Тэгвэл чамд чинь бас гуравдахь хүн байдаг буюу, юу ч болсон байсан юм шив дээ? Яадгаа алдсан хар сээтэгнүүр байна даа чи! 

	— Үгүй, яалаа гэж дээ! Би үүнийг эргүүлж байна гэж тоогоогүй. Огтхон ч үгүй шүү! Ер нь ч чи өөрөө хэзээ нэг удаа боловч ажигласан уу даа? 

	— Хагацаад байгаа тэр хүнийг чинь хэн болохыг мэдэх юм бол би хялбархан хариулах сан билээ. 

	— Бурхан минь, хэн гэж бодно! Яагаа вэ дээ, дэд дарга Стаббс л байхгүй юу! 

	— Аа, тэр юм гэж үү! Тэгвэл ч түүнээс хагацсанаа нэг их юманд бодохгүй байгаа биз дээ, чи хайрт дүү минь. За тэгээд юу болсноо ярь л даа. 

	— Марион минь, чи бод доо, ичгүүргүй энэ амьтан надаас дахиад л гуйлаа гэж Лора үнэн голоос жигшсэн байдалтай хэлээд үеийнхээ охиныг тэврэн авлаа. 

	— Юу! Хайр сэтгэлээ хоёр дахь удаагаа илчиллээ гэж үү? Чиний оронд би байсан бол үүнийг чинь харин хагацал биш ололт гэж үзэх сэн бил ээ! 

	— Тэгээд бод доо, хайр сэтгэлтэйгээ хоёр дахин илчлээд, энэ удаад бүр ч шийдэмгий нь аргагүй байгаа юм шүү? Тэрээр барахгүй надаас татгалзсан хариу сонсохгүй санаатайг нь яана! 

	— Гэхэд ер нь чи юу гэв? 

	— Анх удаад нь зүгээр л татгалзсан гэж чамд ярьсан шүү дээ. Харин энэ удаад нь зэгсэн ширүүллээ. Үнэндээ ч зэвүү минь хүрлээ шүү! Гэтэл ичгүүргүй тэр амьтан огтхон ч сонсохгүй санаатай бөгөөд намайг «за» гэж лав хэлүүлж чадна гэж яриангүй итгэсэн байртай салж өгдөггүй шүү! Яаж ч оролдовч салж өгдөггүй шүү. Тэр ч байтугай алгадна гэж ч сүрдүүлж үзсэн. Хэрэв энэ үеэр тэр хүн, бидэн дээр ирж намайг тэрнээс салгаагүй бол ч алгадаж л орхих байсан даг шүү. Өөрөө тэр талаар түүнд ямар нэг шалтаг өгсөн сөн бол би тэгтлээ зэвүүцэхгүй сэн бил ээ! Нээрэн яасан өөдгүй амьтан гэгч вэ? 

	— Уолтерт харин энэ тухай ярьсан уу?

	— Үгүй, чи ч битгий цухуйлгаарай хонгор минь! Уолтер намайг Стаббстай ямар ч үндэсгүйгээр хардаад байхыг чи өөрөө мэднэ шүү дээ. Одоо үүнийг дуулчихвал цаадах чинь дороо л тулалдаанд дуудах бөгөөд харин би ингэхийг хүсэхгүй байна. Яагаад ч гэсэн үүнийг би хүсэхгүй. Харин Уолтероос өөр хэн нэг хүн түүнийг болгоох юм бол би маш баярлах сан бил ээ! Зоригт Генри чинь, санаж байна уу, яаж... Ай! уучлаарай хайрт минь! Би чинь бүр мартчихаж... гэж Лора Марионы царай зовуурьтай болчихыг хараад дуу тавив. — Энэ Стаббсаас болоод толгойд минь юу ч үлдсэнгүй. Ай, хайрт Марион минь, харин тэгэхэд тиймгүй ч байж болох шүү дээ тэр чинь? Энэ чинь худлаа ч байж магадгүй юм биш үү? Дороти Дэйрелл бол юу ч гэж санаанаасаа зохиож байж мэдэхээр бузар амьтан шүү! Бас Уинифрид Уайлендийн ах гэгч тэр нэг сүрхий хээнцэр амьтан яг л үеэл дүү шигээ хуурамч эд байгаа юм. Дороти тэр хоёрын хэнийх нь ч үгийг үнэмшиж болохгүй улс. Хонгор Марион минь, үүнийг бүү үнэмшигтүн! Энэ лав будилаан орсон байж таарна. Голтспер эхнэртэй байх ёсгүй бөгөөд хэрэв үнэн бол тэр ёстой л өөдгүй амьтан... 

	— Лора! гэж Марион үгийг нь таслав. — Би чамд тушаая... чамаасаа аминчлан гуйя... мэдсэн зүйлийнхээ тухай хэнд ч, Уолтерт ч үг цухуйлгаж болохгүй шүү! Бас түүний тухай саяных шигээ үг дурсахгүй байхыг чамаасаа гуйя. Тэрээр үнэндээ чиний бодож байгаа шиг хүн байлаа ч гэсэн үүнийг дахин дахин сонсоход над хэцүү байна! 

	— Хэрэв тэр үнэн бол чи түүнд дурлаж чадахгүй биз дээ! 

	— Би яаж ч чадахаа байгаад байна. Миний хувьд бүх зүйл эцэс болсон. Гэхдээ би түүнд дурлахгүй байж чадахгүй! 

	— Хонгор Марион минь! гэж Лора Марионыг цээжинд нь наалдаж эхэр татаж байгааг мэдээд дуу алдав. 

	— Хөөрхий чамайгаа би өрөвдөж байна. Марион минь! Битгий уйл даа, хайрт минь! Ингээд л өнгөрнө. Түүнийг чи хэзээ нэгэн цагт мартсан байх болно! 

	— Хэзээ ч мартахгүй! гэж Марион эхэр татан дуу алдав. Авхай толгой өндийлгөж, нулимсаа арчаад омог бардам зангаа шавхан тайван байдал үзүүлэхийг хичээв. Ингээд Лоратай сугадалцаж, саяхан орхиод ирсэн нөгөө улстайгаа нийлэхээр шугуйн цоорхойн зүг эрслэн алхлав. 

	
Тавин тавдугаар бүлэг : БЭЭЛИЙГ НЬ БУЦААЖЭЭ

	Марион бүх л өдөржингөө хөгжилтэй харагдах бөгөөд яриа хөөрөөтэй байхын тулд биеэ хүчилжээ. Эцэст бүрэнхий болж, нуур дээгүүр манан хөшиглөхөд хүмүүс гэрийн зүг эргэхээр бэлтгэж эхэллээ. 

	Харин шөнө нь ч гэсэн Марион Уэдийн сэтгэлийг тайвшруулсангүй ажээ. Шаналган зовоосон бодол нь хэсэг зуурханд ч мартагдсангүй. Авхай удтал нойр нь хулжиж, орноосоо хэд дахин босож орох суух газраа ололгүй өрөөн дотроо сэлгүүцнэ. 

	Зүрх сэтгэлд нь мөнхөд шингэсэн Генри Голтсперийн дүр нүдний нь өмнө салахгүй тусах боловч түүний тухайн бүх бодолд хор шингэсэн ажээ. 

	Энэ өдрөөс урьд өмнө жинхэнэ гуниг зовлон гэдэг юу байдгийг Марион мэддэггүй байжээ. Үзэж өнгөрүүлсэн хардан сэрдэхийн шаналал бол одоогийн амсаж байгаатай өчүүхэн ч зүйрлүүлшгүй зүйл байжээ. Хайрт хүнээсээ холдон салж, түүнийхээ хувь заяаны төлөө сэтгэлээ байнга зовоож суух нь нэг ч аз жаргалгүй зүйл түүнд биш санагдах бөгөөд авхай одоо итгэл найдвар болон хайрт хүнтэйгээ учирч ярилцаж байснаа дурсан дурссаар амьдарч байлаа. Авхай үнэнийг хэлэхэд хайртынхаа үгийг хааяа хянамгайлан бодох бөгөөд ямар нэг хэлж зүрхлээгүй зүйл бас нуугдаж байгаа юм биш байгаадаа гэж сэтгэл түгшин өөрөө өөрөөсөө асуудаг билээ. 

	Гэвч өөдгүй уул сэжиглэлтээ нэн даруй хөөхийг хичээнэ. Түүнийхээ үгэнд эргэлзэхийн хэрэг юү бил ээ? Хэрэв сэтгэл хайраа эргүүлэх юм бол бээлийг нь буцааж өгнө гэж тэр амласан биш үү. Тэгээд бас ийм зүйл хэзээ боловч тохиолдохгүй гэж итгэл төгөлдөр хэлж бил ээ! Одоо хүртэл ямар ч сураг ажиггүй байгаад бага зэрэг гайхаж байлаа. Сэтгэлийг нь амраан тайвшруулах ганц хоёрхон үг бичиж болох сон доо... Гэвч түүнийхээ юу ч бичихгүй байгаад гомдсонгүй. Бэлстрод цэцэрлэг рүү захиа илгээх аюултайг мэдээд бичихгүй байгаа байж болох билээ. Ахмад Скэрти үг дуугүй биелүүлэхээр чухал дээд тушаал хүлээн авсан гэж далимдуулан ямар ч захиа, зурвасыг түүнд үзүүлэлгүйгээр Мармадьюк Уэд гуайнд оруулж болохгүй шийдвэр гаргажээ. 

	Голтсперийг нууц байдалд орсноос хойш хайрт хүнийхээ тухай Марион юухан ч олж сонсоогүй байсаар өнөөдөр дэргэд нь эхнэрийн нь тухай ярилцах үед түүний тухай анх сонсжээ. 

	Тэрээр бусдын хов живийг цаашид сонссонгүй. Сэтгэл зүрхээ өгсөн хайрт тэр хүн нь өөр нэгийн нөхөр болохыг мэдсэн нь түүнд хангалттай байлаа. Амьдралын нь голоос салгаж, гуниг зовлонгийн ёроолгүй нүхэнд түүнийг түлхэн унагахад зөвхөн энэ л хангалттай зүйл байлаа. 

	Марион чухам яагаад ийм болсны учрыг уул хөгжөөн шуугиантай хүмүүсийн дунд олохыг оролдоогүй бөгөөд харин одоо Голтсперийн өөрийн нь юу гэж тайлбарлахыг сонсох юм сан хэмээн хэмжээлшгүй хүсэж байлаа. 

	Бүх л шөнөжингөө нүд хамхиагүй, Бэлстродын том хонх эдлэнд оршин суугчдад шинэ өдөр нэгэнт эхэлснийг зарлан хангинахаас аль өмнө юүдэнгээ доош даран өмсөж, цуваараа биеэ хумхин ороож гэрээс гаран өтгөн ногоон дундуур түргэн алхалсаар зүүн хаалга руу чиглэн одлоо. 

	Цув дотуураа хийсэн гарт нь өнөө шөнийн бичсэн захиа нь атгаастай байжээ. Дугтуй дээр нь Генри Голтсперийн нэр бичээтэй ажээ. Марион түүний хаягийг нь мэдэхгүй учир Чулуут Жалга орвол захиагаа эзэнд нь хүргүүлэхээр түүний итгэлт зарц нарын хэн нэгтэй дайралдаж магадгүй гэж найджээ. 

	Чулуут жалга орж, хайрт хүнтэйгээ холбоо тогтоохыг оролдох гэж бүсгүй боддог л байжээ. Захиа түүний нь дайсан этгээдүүдийн гарт орчих байх гэж айхаас гадна бас хайрт тэр нь эхэлж бичих ёстой юм шиг санагдан сураг ажиг хүлээсээр өдий хүрчээ. Харин одоо эдгээр сэтгэгдэл нь түүнийг хориглож чадахгүй болжээ. Авч яваа уул захиа нь урьд өмнө бичигдэх гэж байсан хайр дурлал, халамжит сэтгэлийн үгт тэр биш харин нэгмөсөн хууртаж, голоо тасартал гомдсон бөгөөд итгэл найдвар тасарсан хүний захиа байлаа. 

	 

	* * *

	 

	Энэ шөнө Бэлстрод эдлэнд нойр нь хулжсан хүн ганц Марион Уэд биш байжээ. 

	Цэргийн хүний зуршлаараа зургаан цагаас орой босдоггүй ахмад Скэрти энэ удаад үүр гэгээрэхээс аль хэдийнээ өмнө боссон ажээ. Тэдгээр зэвүүн өдрүүдэд улс төрийн яс хаялтад далдхан татагдсан хүмүүс цэргийнхний дотор цөөнгүй байлаа. Эзэн хатны итгэлийг хүлээсэн ахмад Скэрти тэдний нэг билээ. 

	Скэрти дур зоргоороо амьдрах дуртай боловч түүнийг зөвхөн ганц жаргал цэнгэл эргүүлэгч гэж зэмлэж болохгүй хүн болой. Алдар хүндэд дуртай зан нь үйл явдлаас түүнийг үл хөндийрүүлэх бөгөөд тэрээр вангийн хатны элсүүлэлтээр уул улс төрийн нууц хатгалтад дуртайяа оржээ. Үүнтэй холбогдох бичиг харилцаа өргөн хөтөлдөг болсноос ч ахмад эрт өглөөний цагийг түүндээ ихэвчлэн зориулдаг болсон юм санжээ.

	Өчигдөр ан гөрөө гэсээр мэдээгээ бичиж амжаагүй учир өнөөдөр гэгээтэй гэгээгүйгээр эртлэн босож нэн даруй бичгийн ширээний ард суужээ. 

	Юуны өмнө салахаар яарсан улс төрийн болон байлдааны мэдээнүүдээс нь гадна өөр нэгэн ажил түүнд байсан бөгөөд ахмад түүнийгээ хойш тавихгүй гэж шийдсэн ажээ. Ширээн дээр, дотроо захидал биш харин өөр нэг зүйлийг агуулсан бололтой дугтуй өмнө нь хэвтэнэ. 

	Гартаа үзэг бариастай Скэрти уул дугтуйг бие рүүгээ ойртуулаад яавал зохихоо мэдэхгүй гайхсан мэт тээнэгэлзэн ширтэв. Энэ дугтуйд Генри Голтсперийн малгайг чимэглэж байсан бөгөөд Скэртийн хулгайлсан Марион Уэдийн өрөөсөн бээлий байлаа. 

	Энэ бээлий бол Марионы зүрх сэтгэл Голтсперт болсныг илэрхийлэгч, хайр дурлалын дэнчин мөн гэж морьт цэргийн ахмад бас л сайн үнэмшихгүй байжээ. Марионд бээлийг нь буцаан өгч юу болохыг үзэхээр тэр шийдсэн ажээ. 

	Хайр дурлалын нь бэлгийг буцааж өгнө гэдэг бол хүний сэтгэлд яагаад юм оруулахгүй байх вэ дээ! 

	Хэрэв Марион үнэхээр Голтсперт дурлаж байсан бол бээлийг нь буцааж өгснөөс болж түүний сэтгэлд Скэртид, өөрт нь ч ашигтай эргэлт гарч юу магад билээ. Харин тэр хоёрын хооронд ямар нэгэн явдал байдаггүй юм гэхэд үүнээс болж хэнд ч юу ч тохиолдохгүй болой. Голтсперийн эргүүлэн өгч гэдэгт Марионыг эргэлзүүлэхгүйгээр уг бээлийг хүргүүлэх асуудал тулгарлаа. Голтсперийн гараар бичигдсэн хаягтай байх хэрэгтэй юм. Түүний гараар бичигдсэн зүйлийг хаана үзсэнээ санан бодлогоширч байснаа Скэрти сая олж бөөн цаасыг бие рүүгээ татан ойртуулав. Энэ бол Голтсперийг барих өдөр олзолсон бичиг баримт, захидлууд байлаа. 

	Хэсэг захиа сугалан авч төвөгтэй гар бичмэл сийрүүлж суугаа дадлагатай шинжээчийн байдлаар хэсэг зуур анхааралтай эргүүлж тойруулав. Скэрти бол нууц үйл ажиллагаатайнхаа хувьд бичиг баримтуудыг дуурайлган үйлдэх талаар зэгсэн туршлагатай хүн билээ. Захидлын нэгийг өмнөө тавиад үзгээ авч бээлийтэй дугтуйн дээр үсэг бүрийг хянамгайлан зурсаар «Марион Уэд авхайд» гэж нүүрлэв. 

	— Ингээд л бол оо, хаяг байхын хэрэггүй юм гэж тэр шийдлээ. 

	Уул дугтуйг одоо итгэлтэй хүн хүргэж ирсэн болгож гардуулах ёстой байлаа. Марионд модчин Уэлфордийг итгэхгүй байх ямар ч үндэсгүй билээ. Тэр ч байтугай Голтспер өөрөө Уэлфордийг юманд явуулдаг байсныг мэддэг ч байсан байж болох бөгөөд харин тэндээс хөөгдөж гарсныг арай л сонсоогүй биз ээ. Модчин яагаад өдий болтол алга байна вэ? 

	Би түүнийг үүр хаяарахаас өмнө ир гэсэн юм сан,.. Ээ дээ! Сайн хүн санаагаар гэгчээр хүрээд ирэв бололтой! Цонхны цаана хүний сүүдэр бүртэлзэх чинь, лав тэр шүү... 

	Скэрти бээлийтэй дугтуйгаа авч суудлаас түргэн босон зарлагаа угтан үүд рүү очив. Гадаа шатан дээр үнэхээр урваач Уэлфорд зогсож байлаа. Скэрти түүнийг өрөө рүүгээ оруулсангүй юу хийлгэхээ ахмад урьдчилан түүнд сануулсан байжээ. Скэрти түүнд дугтуйгаа гардуулаад хэнд ч үзэгдэлгүй өгөх хэрэгтэй, болж өгвөл Марионыг ганцаараа зугаалж явахад нь тосож байж сэмхэн уулзаад Голтспер энэ дугтуйг явуулсан юм гэж хэлээд өгвөл тун сайн гэж өчигдрийнхөө өгсөн даалтыг давтан шивнэв. Дугтуйг гардуулангуут юм асууж лавлах зав өгөлгүй шалавхан зайлах хэрэгтэй гэлээ. 

	Скэрти ингэж захиад:

	— За эндээс холд! 

	— Хэнд ч харагдчихгүйг хичээгээрэй! Ийм эрт энд байж байхыг чинь хэн нэг хүн харчихвал, тэгээд бас над дээр ирснийг чинь мэдчихвэл тусгүй юм болно. Хэргээ бүтээчхээд над мэдэгдээрэй, хэрэв бүх зүйлийг ёсоор болговол дахиад өдий чинээ юм чамд олдох болно. 

	Ингээд Скэрти хуурамч элчийн үүрэг гүйцэтгэх этгээдийн гарт алтан зоос атгуулаад түргэн эргэж өрөөндөө орлоо. 

	Алган дотроо гялалзаж байгаа алтыг үзээд хомхойгоор ярзайн инээсэн модчин зоосыг халаасандаа хийж шатнаас буун ийш тийш хялалзсаар сөөг рүү орон одлоо. 

	Сахиус бурхных ч юм уу, санамсаргүй ч тэр юм уу сайхан учрал түүнд тохиолджээ. Ахмадын амласан шанг хүртэх амны хишиг тэр даруйхнаа л ирлээ. Гуу дөнгөж гараад, юүдэнтэй цуваар биеэ ороосон нэгэн бүсгүй хүн өмнөө явж байхыг модчин харав. Энэ хилэн цувтайгаа явж байхыг нь ганц биш удаа харсан Уэлфорд эдлэнгийн эзний охиныг дорхноо танив. 

	Марион модот гудамжаар хурдан алхлах бөгөөд Уэлфорд модны араар нуугдан араас нь хянамгайгаар дагалаа. 

	Охин хашааны хаалгаар гарч ой руу ордог замаар явсаар сайн танил зөрөг рүүгээ эргэн өтгөн мөчирт эвэрлэг модны ёроолд очиж зогсов. Гэнэт санаанд нь орж ирсэн тааламжит сайхан бодол санаашралд автсан авхай саглагар ногоон мөчрийн доогуур орон зогсож байв. Гүн гуниг гомдолд зүрх нь шимширч байлаа ч гэсэн хайр дурлалын нь гэрч болсон энэ хамгаас нандин мод нь энхрийлэн аргадах шиг санагдаж байжээ. 

	Хүнд хөлд гишгэгдсэн хатсан навчис сэржигнэн Марионоос хоёрхон алхам зайтайгаас том биетэй эрэгтэй хүн зөрөг дээр гарч ирлээ. 

	Энэ бол модчин Уэлфорд ажээ. 

	Марион түүний өнгөрөн явахыг хүлээн харах ч үгүй зогсоно. Гэвч модчин түүнийг үзээд зогсон малгайгаа авч эв хавгүйхэн мэхийн мэндлэв. 

	— Уэд авхайтан уу даа? гэж тэр дуу алдав. 

	— Надаар та яах гээ вэ? гэж Марион хүйтэн бөгөөд гайхсан байдалтай асуув. 

	— Би гэрийн чинь гадаанаас аваад таныг дагалаа. Над тантай ганцаартай чинь уулзах хэрэг байна.

	— Ямар хэрэг вэ? гэхэд нь Марионы хоолойд аргагүй сэтгэл түгшсэн өнгө тодров. Энэ хар хүүд түүнтэй уулзах ямар ямар хэрэг байдаг юм бил ээ? Харахад сэжиглэмээр юм түүнд үгүй боловч авхай өөрөө энэ битүү шугуйд ганцаархнаа шүү дээ. 

	— Энэ дугтуйг танд хэнд ч харагдалгүй өөрийн биеэр гардуулж өгөөрэй гэж над тушаасан юм гээд хар хүүг хантаазныхаа энгэрийг ярж дугтуйтай зүйл гарган ирж сунгахад авхайн дотор сая онгойв. 

	— Хэн таныг явуулав? гэж Марион дугтуйг хар хүүгээс аван гэнэт сэргэн асуув. 

	— Голтспер гуай гэж модчин товчхон хариулав. — Би одоо явалгүй болохгүй, хэн нэг хүн харчхаж магадгүй... Нээрэн бас амьд мэнд, сайн сууж байна, эхнэртэйгээ дахиад эвлэрсэн гэж дамжуулаарай гэж Голтспер гуай захисан билээ. Захиа дотроо бүгдийг бичсэн байлгүй. Би эзэн дээрээ түргэн очилгүй болохгүй учир та уучлаарай, сайн сууж байгаарай! 

	Ингээд Уэлфорд байдгаараа мэхийн салах ёс үйлдээд холдохыг яарлаа. Харин түүний үгэнд цочирдсон Марион байрнаас үл хөдлөн зовхи нь буусан харцаар гар дахь дугтуйг ширтэн хоцорлоо. 

	Чичирхийлсэн хуруугаараа наалтыг ховхолж дугтуйг нээхэд нь тэмтрэгдсэн илгэн бээлий тэр дороо гараас нь гулган унаж, Марион битүүгээр эхэр татан газарт ойчлоо. 

	Авхай ухаан алдаагүй бөгөөд харин мөс шиг хүйтэн гараараа зүрхийг нь базаад авах шиг болсон гашуудал цөхрөлд хүч чадал сульдан унажээ. 

	Ингээд дуусдаг юм байжээ! Амласандаа хүрсэнгүй, хайрын минь бэлгийг буцааж өгчээ! Нэгэнт над хайр сэтгэлгүй болж дээ! Үгүй ерөөсөө л над сэтгэлгүй байснаас биш яалаа гэж ийм түргэн хувирах юм бил ээ дээ! 

	Марион нүүрээ газарт наан, хэмх цохигдон хөнөөгдсөн мэт хөдлөхгүй хэвтэнэ. Эцэст хүчлэн өндийж амьтай амьгүй хоёрын хооронд амьтан, ухаан хагас болсон мэтээр гэрийн зүгт аажуухан чиглэлээ. 

	
Тавин зургаадугаар бүлэг : СКЭРТИ НЯЦААГДАВ

	Бодож олсон хорон сэдлэг нь Марионд ямар цохилт болсныг Скэрти сэжиг ч авсангүй. Марион, Голтспер хоёрын юу гэж ярилцаж тохирсныг тэрээр огт мэдэхгүй байжээ. Марион түүнд сэтгэлтэй боловч хайр дурлалын нь бэлгийг эргүүлж өгсөн болон эхнэртэйгээ эвлэрсэн гэдгийг сонсоод болчхож магадгүй гэж бодоод туршиж үзэхээр зөвхөн ийнхүү сэдсэн ажээ. 

	Голтспер, авхайд хамаагүй болох бөгөөд тэр үед хайр дурлал нь дүрэлзсэн шинэ хүн, морьт цэргийн ахмад Скэртид түүний сэтгэл санаа хялбархан эргэх болно гэж тэр найдаж байлаа. 

	Ахмад Скэрти үнэхээр Марионд дурласан боловч энэ удаад хайр дурлал нь өөр зүйлд жолоодогдсон ажээ. Тэрээр авхайг өөртөө сайн болгох төдийгүй Марионыг эхнэрээ болгосноор өөрт нь ирэх эд хөрөнгөнд эзэн суухыг бас мөрөөдөж байлаа. Морьт цэргийн ахмад өндөр их цалин, өгөөмөр өршөөл соёрхол хүртэхээс өөр юм мэддэггүй хүн боловч үүний аль алин нь ч түүнд Мармадьюк Уэд гуайнд хүргэн орж эзэмших тийм ашиг шимийг өгч чадахгүйгээр ажээ. 

	Скэрти Марион Уэдийг эхнэрээ болгох зорилгыг өмнөө тавьсан бөгөөд баялаг өв хөрөнгөтэй авхайн зүрх сэтгэлийг татаж чаддаггүй ч юм гэсэн хүссэндээ хүрэх аятайхан арга миний гарт бий гэж үзэж байлаа. 

	Бээлийг нь буцааж өгсөн явдал уул аргын нь эхний алхам болой. Дараагаар нь сэтгэлээ илчлэх ажээ. Хэрэв эхнэр нь болохыг зөвшөөрвөл энэ тун сайн хэрэг бил ээ! Харин зөвшөөрөхгүй болбол нь тэрээр онцгой арга хэмжээндээ хүрэх гэж байлаа. Үүнийг удаашруулж хэрхэвч болохгүй. Мармадьюк Уэд гуайг эрхшээлдээ атгаж түүгээр охиныг нь сүрдүүлж болох энэ эрх мэдэл хэзээ хэзээгүй алга болж мэдэх учир яаралгүй горьгүй ажээ. 

	Скэрти тасалгаандаа буцаж ороод Марионтой ярилцах зүйлээ бодон өрөөний нэг булангаас нөгөөгийн хооронд удтал холхин явлаа. 

	«Уэлфорд гэгч энэ нэг мулгуу амьтан Марионд хэдийд ер нь дугтуйг өгч чаддаг бол? Миний заалтыг ойлгосон бөгөөд авхайг гэрт нь сураглаж арай орохгүй байх гэж найдаж байна. Тэр түүнийг ганцаараа зугаалахаар гарахад нь амдан уулзах ёстой билээ. Ганцаархнаа байхад нь уулзах гэсээр явтал нь хэчнээн ч хоног болох юм билээ дээ бүү мэд!» гэж эргэцүүлэн бодсон ахмад нааш цааш холхино. 

	Цонхны цаана Уэлфордийн толгой харагдав. 

	«Юу вэ! Тэнэг чинь буцаад ирж шүү! Эднийхний хэн нэгэнд харагдчих вий дээ, бурхан минь! Цаг эрт байна, гэлээ ч гэсэн дээ! Яасан ч тэнэг амьтан бэ? Юу болоод буцаад ирдэг байна даа, ер нь очихоос биш дээ»

	Скэрти малгайгаа шүүрэн гадагш яаруу гарч модчины өөрийг нь хүлээн зогсож байгаа сөөг рүү орлоо. 

	— Юу болов, Уэлфорд оо? Яагаад буцаад ирэв? гэж тэр асуув.

	— Яах юу байх вэ дээ, ноёнтон ахмад минь. Тэр шувуухайг үүрнээс эрт гараад ирэхэд нь би барьж авлаа гэж Уэлфорд инээмсэглэн хариулав. 

	— Энэ чинь юу гэж байгаа үг вэ? 

	— Би дугтуйтайг чинь өгчихлөө!

	— Юу? Өгчихлөө? Энэ эрт байхад хаана чи түүнтэй уулзсан хэрэг вэ? 

	— Ингэж л аз минь дайрлаа. Эндээс гартал минь хашааны хаалгаар гарч явах нь тэр шүү. Шугуй хүртэл араас нь дагаж явсаар Чулуут жалга ордог жим дээр дэргэд нь хүрч очоод таны зааснаар уулзаж ярилцан дугтуйтайг чинь өгсөн. 

	— Тэр чинь энэ эрт шугуйд юугаа хийж явдаг юм бил ээ? Уэлфорд чи самуурч байх шиг бололтой! Арай тиймгүй байлгүй! 

	— Би огт самуураагүй, ноёнтон ахмад минь. Бүгдийг яг таны зааснаар гүйцэтгэсэн. Түүнтэй үүнээс урьд өмнө ч гэсэн энэ жим дээр олон дахиж дайралдсан бил ээ! Авхай бараг өдөр бүр л морьтой явж байдаг юм. Харин өнөөдөр явган явсан бөгөөд модны ёроолд зогсоод байсан. 

	— Тэр тэгээд тэнд юу хийв? 

	— Юу ч хийгээгүй, ноёнтон ахмад минь. Модны ёроолд л зогсож байсан, тэнд ойн цоорхойн дунд нэг том эвэрлэг мод байдаг юм. Би дугтуйг чинь гардуулаад, таны хэлсэн ёсоор шалавхан ирээрэй гэсэн гээд яваад ирлээ. 

	— Харин тэр тэндээ үлдэв үү? 

	— Том модныхоо ёроолд зогсоод л үлдсэн. 

	— Чи буцаж ирэхдээ хэнтэй ч дайралдсангүй юу? 

	— Үгүй, хэнтэй ч дайралдаагүй.

	— Одоо тэгвэл тэндээ л байж байгаа даа? Чи тэр л доороо эргэсэн биз дээ? 

	— Чухам одоо тэндээ байгаа эсэхийг нь сайн мэдэхгүй байна. Улс амьтан босчихоос өмнө тантай амжиж уулзах гэж би чинь байдгаараа яарч ирсэн. Тэгээд бодоход тэр дороо миний араас хөдөллөө ч гэсэн одоо гэртээ ирж лав амжаагүй. Та явбал замын дунд л түүнтэй дайралдах байх. 

	— Чулуут жалга ордог замаар явсан гэв үү? 

	— Тийм ээ, Стампвеллийн шугуйг дайран өнгөрч уул өөд өгсдөг тэр зам. Тэр зам цэцэрлэгийн хашааны хаалганаас холгүй, их замаас модон дундуур салдаг юм. 

	— Мэднэ! Мэднэ! За май! Миний эрүүл энхийн төлөө үүгээрээ уугаарай. Надтай зогсож байхыг чинь хүн харчхаагүй байхад одоохон тонил! Хаачна өөрөө мэд, харин дахиад хэрэг гарч магадгүй учир орой гэртээ байна шүү. 

	Модчин зоосыг авч дорхноо алга болов. 

	— За хө, Марион авхай үүр гэгээрээгүй байхад босож Чулуут жалга ордог замаар шугуй руу орж явлаа гэнэ шүү? гэж Скэрти цэцгийн овоонуудын хажуугаар холхин үглэнэ.

	— Энэ чинь харин... Ай хар чөтгөр! гэж гэнэт дуу алдав. 

	— Түүнийг нь би бариад авч амжиж юу магад!.. Морьд эмээллэ ээ! Арван хоёр хүн! Түргэл! гэж тэр үеэр ордны гулдан хаалгаар гарч ирсэн түрүүч рүү хандан хашхирав. 

	Ингээд өөрөө өрөө рүүгээ гүйн орж энд тэндгүй хаясан хуяг дуулгаа санд мэнд өмсөж эхэллээ. 

	Хэдэн минут өнгөрөхөд толгойноосоо хөлөө хүртэл зэвсэглэсэн Скэрти явуут дундаа ширээн дээр байсан лонхтой архинаас аягалж ганц амьсгаагаар залгиад ган төмөр харжигнуулсаар байшингийн хойд хэсэг ордог гудмаар түргэн алхлав. 

	Гадагш гарангуут өөрт нь бэлдсэн моринд үсрэн мордож цэргүүдээ хойноосоо дагахыг тушаан цаагуур нь Чулуут жалга орох зам өнгөрдөг хаалга руу чиглэн давхижээ.

	Гэвч тэд уул хаалга хүрээгүй явж морьдынхоо амыг татжээ. Цааш бүр гуу хүртэл үргэлжилдэг модот гудам эхэлдэг толгой өөд гарч ирээд Скэрти гэнэт мориныхоо амыг татаж цэргүүдээ зогсохыг тушаав. Тэгснээ даруй эргэх тушаал өгөв. Ахмадынхаа ийнхүү хачин аашлахад гайхсан цэргүүд мөрөө хавчисхийгээд эргэцгээлээ. 

	Модот гудмын адагт туулайн бөөрний сөөг дундуур аажимхан наашилж яваа хүний дүрсийг тэдний зарим нь ажиглаж амжжээ. 

	— Далайн мандалд далбаа цайрч байна! Ахмад тэр онгоцыг зогсоолд оруулахыг хүсэж онгоцны тавцан дээрээс зайлахыг цэргүүддээ тушааж байна гэж усан цэрэг агсан нэг хүн үглэв. 

	— Мөн байна! гэж Скэрти аажмаар ойртон байгаа дүрсийг ажиглан шивнэнэ. Түүнийг сая авхайтай уулзаад салсан ч байсан хойноос нь одоо хөөгөөд нэмэргүй. Тэрээр одоо тэндээ сэлгүүцэж байхаар ч тэнэг амьтан биш шүү! Хэрэв энэ авхай үнэхээр түүнтэй уулзсан бол сэдлэг минь миний эсрэг эрэглээ шүү. Харин хүлээсэн боловч цаадах нь ирээгүй ч байж болох юм даа? Тийм бол ч бээлий яг цаг үеэ олж эзэндээ хүргэгдсэн бөгөөд одоо миний хувьд хамгийн болдог цаг ирлээ. Би өнөөдөр л энэ авхайтай ярилцах ёстой! Хойшлуулна гэдэг ерөөсөө л аюултай зүйл. Авхайд цаадахтайгаа харилцах боломж ч байдаг байж магадгүй бөгөөд тийм бол энэ бээлийний тухай түүх илрэх болно. Цаг үеийг хүлээлгүй, шуурхайлах хэрэгтэй болж байна. Хоёрын хооронд гурвын дунд ийм байдлыг цаашид тэвчих чадал над алга! Одоо л түүнтэй ярилцъя. Юу л болбол болог! Хэрэв тэр охиныг «За» гэх юм бол Ричард Скэрти эзэн вангаас урваж Мармадьюк гуайд нууц хэлэлцээ дураараа зохиох бололцоо олгохдоо бэлэн байна. Хэрэв татгалзах юм бол сайхан мэдээрэй. Марион авхай минь, тэрслэгч өвгөний толгой мөрөн дээрээсээ сална шүү! Таны хариу л миний зол жаргал эцгийн чинь толгойг шийдвэрлэх болно. Таныг нигүүлсэн үзэх бөгөөд намайг тийм ширүүн арга хэрэглэхэд хүргэхгүй биз гэж найдаж байна!.. Мориноосоо буугаад угтаж очвол дээр байх даа. Хайр сэтгэлтэйгээ морин дээр сууж байгаад илчлэх арай эвгүй юм. Их л даруухан байдалтай очиж өвдөг сөхрөх хэрэгтэй юм шүү. Ха ха ха! Ингэж байхыг минь ордныхон үзвэл ёр нь юу гэх сэн бол? Вангийн хатны хайрыг хүртсэн, ялагдашгүй зоригт эр Скэрти тэрслэгч хүний охин, хөдөөгийн нэг бүсгүйн өмнө өвдөг сөгдөн хайр дурлалын тухай гувшин гуйж байна гэх сэн... за даа, тэр нь ч харин юу юм бэ,.. үгүй, тэгээд бас зүрх сэтгэлээ түүнд өгч байгаа минь багадах юм гэж үү дээ. 

	Скэрти инээмсэглэсээр мориноосоо үсрэн бууж цулбуураа модны мөчрөөс уяад Марионыг тосон доош уруудлаа. 

	Тэрээр толгойн хормой дахь туулайн бөөрний сөөгийн өтгөн сүүдэрт авхайтай тулгарлаа. Авхай толгой үл мэдэг дохин хүйтэн бөгөөд гайхсан харцаар түүнийг угтжээ. 

	Иймэрхүү угталт Скэртийг санаж явснаас нь татгалзуулмаар санагдах боловч тэрээр өчүүхэн ч мэгдсэнгүй ажээ. 

	— Марион авхай! гэж ойртон очиж, хүндэтгэсэн байдалтай хэлээд малгайгаа авч байдгаараа мэхийн мэндлэв. — Энэ эрт үүрээр ганцаараа явж байхад минь саад хийлээ гэж таныг над уурлахгүй сэн бол ийм сайхан аз завшааныг илгээсэн хувь заяандаа би хамгийнхаа ариун ерөөлийг дэвшүүлэх бил ээ! 

	— Би тантай энд уулзана гэж санасангүй шүү, ахмад Скэрти гуай.

	— Харин ингэж уулзах сан гэж намайг юутай их хүсэж явсан гэж санана! Би ганцаархантай чинь уулзаж ярилцахыг аль эртнээс хүссэн юм. 

	— Ганцаархантай минь ээ! Өршөөгөөрэй та надтай ганцаархантай минь юугаа ярихыг хүссэнийг чинь бодоод олохгүй байна. 

	— Марион авхай минь та одоохон олох болно. Харин миний бодоход үүнийг та өөрөө таамаглаж байгаа байх. Танд хайртай сэтгэлтэйгээ яриад байхын хэрэг над байна уу даа! 

	— Харин та тэгээд сэтгэл зүрхнийхээ итгэлт үгийг над юунд ярина вэ? Миний бодоход энэ үгээ та шууд хамаатай тэр хүндээ очиж хэлбэл зохих юм шиг байна. 

	— Хэнд тэр вэ, би тэр л хүндээ хэлж байна шүү дээ! Ай, Марион авхай минь, нууж хаах ч чадалгүй зовж шаналж явдгийг минь та ажиглаагүй юм гэж үү? Танд би хэмжээлшгүй их хайртай бөгөөд өмнө чинь сөгдөж байна, дуугүй яваад байж хойшид чадахгүй болсонд минь битгий уурлаарай! Үзэсгэлэнт Марион минь, намайгаа битгий түлхээрэй! Гав ганцхан л үг хэлэхийг би чинь гуйя! Итгэл найдварыг минь биелүүлэх ганцхан л үг хэлээч дээ!

	Скэрти дуулгаа авч газар шидээд өвдөг сөгдөн хариу хүлээн Марионыг ширтэв. 

	Марион юу ч дуугарсангүй. Авхайн царайнд баярласан, уурсан, гайхсаны өчүүхэн ч тэмдэг байсангүй. 

	Скэрти дэмий л хариу хүлээн өвдөг дээрээ суусаар байлаа. Эцэст инээд хүрэм байдалд орж байгаагаа ухаарч үргэлжлүүлэн гуйж эхлэв. 

	— Хайр дурлалыг минь бүү няцаагтун, Марион минь! Хэрэв намайгаа энэрэн үзэх юм бол хүссэн тушаасан бүхнийг чинь биелүүлэхээ амлая! Хоёр гар, сэтгэл зүрх, ирт сэлэм, энэ бие минь бүгд таных болог! Одоогоор танд тоогдохгүйгээр боловч харин таны хүндэтгэл... магад ч үгүй хайр дурлалыг чинь хүлээхийн тулд хийж бүтээж чадамгүй зүйл над огтхон ч байхгүй. Би бол найдвартай ирээдүй бүхий хүн шүү. Эзэн хатанд ивээгдэн соёрхогддогоо танаас нуухын хэрэг юу билээ. Тань шиг үзэсгэлэн гуа, ухаалаг бөгөөд тань шиг дээд гаралтай эхнэртэй сэн бол юунд ч гэсэн би хүрэхээ хүрэх бил ээ! Таны хайр дурлалыг хүлээхийн төлөө юуг ч гэсэн би гүйцэтгэнэ! Таныг омог бардам зүүж, бүхэнд гайхуулан дуурьсгаж байгаасай гэж алдар нэрээ цуурайтуулна гэдэг миний хувьд аз жаргалтай хэрэг болой. Одоохондоо би таны өмнө энгүүний нэг дарга зогсож байна. Харин тун ч удахгүй лорд хэргэм зүүх болно. Энэ над ямар ч хэрэгцээгүй бөгөөд зүүхийг ч би тэгтлээ хичээхгүй зүйл боловч харин түүнийг таны өлмийн өмнө тавина гэдэг бол над аз жаргал. Ай, Марион минь, хэрэв би хэзээд ч таны зүрх сэтгэлийг татаж чадахгүй юм бол над бусад ямар ч эрх ямба, хэргэм зэрэг юуны хэрэгтэй бил ээ! Марион таны үгийг би хэрэгтэн, оногдсон ялаа дуулах гэж хүлээдгийн адилаар хүлээж байна! Би найдаж явбал болох сон болов уу?

	Марион өөртөө өдий их хайртай сэтгэлтэй хүний өөдөөс эгцлэн харав. Скэрти үнэн голоосоо ярьж байгаа гэдэгт үнэмшихгүй байж чадсангүй. Тэр хэдийгээр итгэл хугалагч муу хүн ч гэсэн өөрт нь үнэхээр сайнд нь эргэлзэх зүйл байсангүй. Аль эртнээс аван өөртөө хайр сэтгэлтэй болсон гэдгийг нь авхай мэдэж байжээ. 

	Магадгүй энэ нь л авхайг зэвүүцэхэд хүргээгүй байж болох билээ. Хөлд нь сөгдөөд гуйж, сайн байдгаа хэлж байгаад нь муу юм юу байгаа юм бэ? Авхайн харцанд зэвүүцэл биш харин өрөвдсөн байдал байлаа. Гэвч минутын дараа уул харц урьдынх шигээ хүйтэн бөгөөд үл хайхрах байртай болж нөгөө хүний байдлыг хайхрамжгүйхэн халти ажиглав. 

	Авхайн царай зөөлөрсөнд хууртсан Скэрти хэсэг зуурхан санасандаа хүрлээ гэж боджээ. 

	Хөөрхий минь, харин энэ бол хэсэгхэн зуурын ялалт байжээ. Үл хайхарсан хүйтэн уул харц найдахын хэрэггүй гэдгийг ямар ч үгнээс тодорхойгоор хэлж байлаа. 

	Марион эргэлтгүй татгалзсан товчхон үгээр үүнийгээ бататгав. 

	Ингээд босож, дуулгаа авч өмсөөд зам тавихаас өөр арга Скэртид үлдсэнгүй. 

	 

	* * *

	 

	Марион толгой өөд өгсөн, Скэрти араас нь хэдэн алхам яваад зогсож авхайг далд ортол нь ширтлээ. 

	Нүүр царай нь танихын аргагүй болжээ. Эелдэг номхон царай гарган арай ядан нууж байсан шунал тачаал, уур хилэн, доромжлогдож бадарсан хорсол цөм царайнд нь илэрч харагдана. 

	— Одоо гүйцлээ! Хойшид нэрэлхэхгүй! Омог бардам энэ авхайтантай аятайхнаар биш харин хүчээр үзэлцэх хэрэгтэй! Зөвхөн ингэж л байж түүний гарыг ч төдийгүй зүрх сэтгэлийг эзэмдэх болно. Иймэрхүү авхайчуулыг ч бишгүй л үзлээ дээ, харин. Ер нь түүхэнд ч ийм жишээнүүд зөндөө байдаг биш үү? Хулгайлагдсан сабин охидыг аваад үзэхгүй юү! Хулгайлж авчирсан хүнээ тэд хэдий болтлоо үзэн яддаг байсан байна даа? Түдэлгүй л хайртай эхнэрүүд нь болдог байсан бөгөөд тэнэгүүдийн ярьдгаар үзэн яддаг болох байтугай харин хайр дурлал нь улам дүрэлздэг байсан билээ. Би л тэр ромын хүчирхийлэгчдийн жишээг дагая, өөр арга ч над алга! Саадгандаа байгаа ганц сумыг хөвчлөх цаг нэгэнт ирлээ. Мармадьюк гуай үзэсгэлэнт охин шигээ эрт босдоггүй боловч одоо лав орноосоо ховхорсон биз... Булай юм! Үүр шөнөөр юугаа хийх гэж тэр гэрээсээ гарч явдаг юм бэ? Би мэдэхээ л мэдэх бөгөөд хэрэв энэ... гэж Скэрти шүдээ чахартал хавирч үглэв. 

	Тэрээр шүдээ зуун, амьсгал нь давхацсан мэт энгэр заамаа зуурна. 

	— Хэрэв л энэ тийм байх юм бол Марион Уэд минь чи миний эхнэр биш зүгээр нэг зугаа гаргадаг эм болох болно.

	Цулбуураа шувт татан тайлаад эмээл дээрээ үсрэн, давируулаа мориныхоо бөөр лүү шигтгэж толгойн бэл өгсөн гэрийн зүг цогиуллаа. 

	
Тавин долоодугаар бүлэг : МАРМАДЬЮК ГУАЙН БАЙДАЛ ХЭЦҮҮДЭВ

	Мармадьюк гуай зэвүүн бодолд автагдан номын сандаа сууж байлаа.

	Сүүлийн үед өөрийг нь болон ойр дотнын нь хүмүүсийг заналхийлэн ойртож байгаа аюулыг бодон ямагт түгшүүртэй байдаг болсон ажээ. Түүний хувьд ийнхүү түгших үндэс хангалттай байлаа. Зөвхөн ганц Чулуут Жалгад болсон нууц хуралдаанд оролцсоноороо биш харин «Одот танхимд» мөрдөгдөж байгаа ч байж магадгүй бусад олон төрлийн үйл ажиллагаагаараа нэр муутай болсноо өөрөө мэдэж байжээ. 

	Генри Голтсперийн баривчлагдсан явдалтай холбогдсон сэжиглэлт нь амар заяа үзүүлэхгүй болсон ажээ. Голтсперийг өглөө эрт, яг тэр хурал тарсны дараахан баривчилсан бөгөөд энэ нь хурал дээр тагнуул байсан гэдэг сэжиг аргагүй л төрүүлэх болой. 

	Мармадьюк гуай яриагүй ингэж дүгнэж байсан бөгөөд тийм бол тэрээр баривчлагдаагүй ба цаазлагдах ял заагдаагүй байгаа ч гэсэн амьд үлдэхээ нэгэнт өнгөрсөн гэж тооцвол зохих зүйл баллаа. 

	Харин хурал дээр тагнуул тэгээд байсан юм гэхэд тэр ахмад Скэрти буюу эсвэл түүнтэй шууд холбоо бүхий хэн нэг хүн байсан нь гарцаагүй бөгөөд түүнээс биш Голтспер яагаад баривчлагдах бил ээ? 

	Вангийн морьт цэргийн ахмад бол ямар ч бузар хэрэг үйлдэхээс буцахгүй хүн гэж Мармадьюк гуай үзэж байжээ. Түүний эелдэг бөгөөд нөхөрсөг байдал болон арга буюу гэрт нь орогнож байгаадаа сэтгэл зовуурьтай тухайгаа нэг биш илчилсэн бүгдэд нь гэрийн эзэн үл итгэжээ. Урилгагүй гийчнийхээ итгэл хугаламтгай занг Мармадьюк гуай хялбархан гадарласан билээ. 

	Скэрти олж мэдсэн зүйлийнхээ талаар юу ч цухуйлгасангүй өдий хүрэв. Чимээгүйхэн байх шалтгаан түүнд байсан ажээ. Тэгсэн ч гэсэн Мармадьюк гуай сэжиглэхээ байж чадсангүй. 

	Хясахад сэжиглэлтээ хянаж шалгах боломж түүнд олдохгүй байлаа. Скэрти вангийн зарлигаар түрээ барьж захиа занааг нь нэгд нэгэнгүй нарийн хянах бөгөөд Мармадьюк гуайн биеэрээ уулзаж болох, нууц хуралд оролцсон бусад тэр хүмүүс бас л юу ч мэдэхгүй, сэрдэж сэжиглэхээс цаашгүй байлаа. Тэр шөнө юу болсон тухайд Дэнси, Уэлфорд болон Грегори Гарт гурваас өөр мэдэх хүн байсангүй. Дэнси охиноо аваад хэдэн долоо хоногийн өмнө хаашаа ч юм нэг тийшээ яваад өгсөн, Уэлфордтой Мармадьюк гуай ийм тийм юм ярилцаж огт үзээгүйгээс гадна Гартыг ерөөсөө таньдаггүй байжээ. 

	Мармадьюк гуай амь насаа хялгасан дөрөөн дээр тогтож байгааг ухааран зөвхөн ганц парламентад л найдаж байлаа. 

	Сүүл сүүлдээ урт наст гэдэг нэр авсан бөгөөд хамгийн эрэлхэг эх орончдын бүрдэл болох энэ парламент хэзээ нэг цагт нэгдэж үйл ажиллагаагаа өнөө маргаашгүй эхлэн өөрийгөө эзэн вангийн эрхт төр хэмээн нэрийдэгч хуучны ёс дэглэмтэй тэмцлийг явуулах ёстой байлаа. Энэ нь зовсон олныг жаргуулах цаазлагдах хүмүүсийг хэлтрүүлэн, хоригдогсдод эрх чөлөө олгох тавилантай ажээ. 

	Гагцхүү уул хуучин ёс дэглэм бага зэрэг цохигдон, айлгагдсан боловч хорт хэлээ гозолзуулсаар байлаа. Зарим нэг гүнгийн хошуунуудад түүний эрх мэдэл хүчтэй хэвээр тогтсоор бөгөөд тэнд зүйл бүрийн хүч түрэмгийлэл ноёрхсоор, хүмүүсийг баривчилсаар, эд хөрөнгийг нь хураасаар, гэмгүй улсын толгойг хяргасаар л байв. 

	Мармадьюк Уэд гуай амь насныхаа талаар тийнхүү их санаа зовниж байсан нь гайхалтай зүйл биш билээ. Жон Элиот2 гуай шоронд тарчлан, Лентолл3, Лильберн4, Принн нар янз бүрээр хавчигдаж байгаа цаг шүү дээ. 

	Чихээ огтлуулсан буюу тамлуулж тарчилсан хүмүүс хэчнээнээрээ гадуур үзэгддэг байлаа даа? Мармадьюк гуайн хамгийн зоригт эх оронч гэдгийг нь мэддэг байсан Голтспер бол хууль бус хэрэг үйлдсэн хүн гэж зарлагдаад Хорон санаат хатны нууц савар, өөдгүй тагнуулуудад мөрдөгдөн нуугдаж байлаа. 

	Мармадьюк гуай далайн давлагаан дунд самардаж яваа хүн шиг болжээ. Парламент түүнд туслахаар яаран давлагаануудын даланг зүсэж яваа аврагч завь мэт санагдана. Гэвч завь түүнд хүрч ирж чадах юм уу, үгүй юм уу бүү мэд! Тэрээр аврагдах юм уу, үгүй юм уу? Аль эсвэл завь нь хад мөргөн хэмхэрч дээр нь яваа эрэлхэг хүмүүсийн хөөсөрсөн далайн ёроолд шингэхийг үзэх тавилантай төрсөн хүн юм болов уу? 

	Завин дээр яваа хүмүүс бол тэр зэвүүн өдрүүдэд төрийн хөлөг онгоцыг найдвартай тохойд оруулахаар түүний залуураас атгасан үнэхээр эрэлхэг хүмүүс бил ээ! 

	Алдар нэр нь хүн бүрийн аманд дуурьсагдсан, сэтгэл зүрхэнд нь шингэсэн суут хүмүүс юутай олон бил ээ! Пим, Гемпден, Голлис нар болон Химболтон, Эссекс, Ферфакс сайдууд тэдний дотроос хамгийн алдарт хүн Оливер Кромвелын нэр бол үүрдийн үүрд үхэшгүй мөнх болой! Эдгээр бүлэг ариун нэр хамгийн аймхай хүнд ч итгэл, зориг төрүүлж, тэднийг, сэтгэл санаагаар унахаас тусалж зайлуулдаг байлаа. 

	Хоёр зуун жил өнгөрсөн одоо үед «Эзэн Ван Карл» гэдэг хөөрхий тэр хэргэм эдгээр агуу их хүмүүсийн нэрсийн хажууд юухан болох бил ээ! Тэр үедээ ч гээд өдрөөс өдөрт хүч чадлаа алдсаар байсан болой, Хүмүүс мангууртлаа согтоод гэнэт архи гарсан мэт эзэн ванд үнэнч байна гэдэг бол эрх чөлөө, зол жаргалаа улан дороо гишгэлэх гэсэн зүйл бөгөөд «Ван» гэдэг нь «харгислагч» гэсэн нэр харин «Эх оронч» гэгч нэр бол өөрийн жинхэнэ утга санааг заасан үг гэдгийг ухаарах цаг нэгэнт ирлээ. 

	Тэр бол манай өнөөгийн өдрийн өөрсдийгөө төрийн зүтгэлтнүүд гэж өргөмжлөн, ард түмний эрх мэдлийг санаа зовохгүй хавчигч нэгээс нөгөө талд хэдийд ч боловч хөлбөрөхөөс буцахгүй, бузар булай явдлуудаар өврөө дүүргэгч мэхтэн, англи үндэсний нэр сүрийг бузарласан бөгөөд суудлаасаа ховхрох буюу амьсгалаа хураангуутаа байдаг муугаараа дуудуулагч ичих нүүрэндээ илэг наачихсан этгээдүүд шиг улс биш байжээ. 

	Англи орон байдаг хүчээ шавхан байж өөртөө эрх чөлөө олж авсан тэр суут өдрүүд өнөөгийнхөөс яасан өөр вэ? Англи орон маань эрх чөлөөг эрмэлздэг зан чанараа хэзээд хадгалж хүч чадлаа хуралдуулан хамжлагын харгис үед ч гэсэн түүнийг сольсон мөлжлөгийн шинэ хэлбэр гарч ирсэн орчин үед ч гэсэн боолчлолын бузар гинжийг тас татан хаяж чадах болно гэдэгт найдах ёстой билээ. Урьдын болон одоогийн дэглэм нэр нь өөр өөр боловч хэрэг дээрээ нэг адил боолчлол болой. 

	Ингээд зарц нь орж ирж ахмад Скэрти уулзъя гэж байна гэдгийг илтгэх үед Мармадьюк гуай номынхоо санд сууж байлаа. 

	«Яах гээ юм бол?» гэж халаглан бодсон боловч орж ирж байгаа ахмадыг хяламхийгээд юу ч болсон зүгээргүй л ирлээ дээ гэж Мармадьюк гуай даруй мэдлээ. Скэрти уулаас ажиггүй хүн боловч өөдгүй бузар сэдлэгээ биелүүлэхээр орж ирэхдээ сэтгэл догдолсон нь илт байлаа. Гэмт хүн гэлбэлзэнэ гэгчээр уулаас зовох улайхыг мэддэггүй царайд нь аргагүй мэгдсэн тэмдэг бичээстэй ажээ. 

	Скэрти охинтой нь суухыг эрэлхийлж байгааг Мармадьюк гуай аль эрт сэжиглэсэн билээ. Тэрээр үүнд дурамжхан хандаж байсан боловч Скэртийн талаар өөр сэжиг авснаас нь хойш ахмадын уул эрмэлзэл түүний сэтгэлийг түгшүүлэх, сэрэмжлэх эх үндэс нь болжээ. Ахмад Скэрти ямархуу эрх мэдэлтэй болсон болон наад зах нь тэр эрхшээлээ хортойгоор хэрэглэж чадахаар хүн болохыг нь мэдсэн сэн бол Мармадьюк гуайн сэтгэл зуу дахин илүү зовох байсан биз ээ. Мармадьюк гуайг баривчлах болон Тауэр гянданд хүргүүлэх тухай эзэн вангийн гарын үсэг бүхий тушаал Скэртийн өвөрт бэлэн байж байлаа. 

	Уул тушаалыг хуурамч байж магадгүй гэж Мармадьюк гуайн толгойд ороо ч үгүй бөгөөд шалгаж магадлах ч бололцоо түүнд байхгүй юм чинь Скэрти тушаалын үг, гарын үсэг аль алийг өөрөө үйлдсэн нь ямар хамаатай юм билээ. 

	Скэрти, Марионтай уулзаад салсны дараа өрөөндөө эргэн ирж хэрэв Мармадьюк гуай хүслийг нь дэмжихийг хүсэхгүй бол хэрэгжүүлэхээр шийдэж уул хуурамч тушаалаа үйлдэхээр хагас цаг зарцуулжээ. 

	— Өршөөхийг гуйя, Мармадьюк Уэд гуай минь! Зохисгүй үеэр саад болсонд минь өршөөгөөрэй, харин би чухал хэргээр ирлээ. Чухам яагаад ирэх болсныг минь мэдээд хэв журам гажуудуулсан явдлыг минь өршөөнө биз гэж найдаж байна гэж Скэрти ёсорхуугаар мэхийв. 

	— Ахмад Скэртийг албан үүргээ л гүйцэтгэж яваа байлгүй гэж эргэлзээгүй бодож байна, иймээс өршөөл үүгээр хангалттай биз дээ. 

	— Үнэнийг хэлэхэд хоёр зүйлийг ярилцах гэж тан дээр би ирлээ, Мармадьюк гуай минь. Нэгдүгээрх нь гайтай хар албаны талын юм, харин нөгөөдөх нь санаа сэтгэлийн хувьд хамаарагдах зүйл бөгөөд хэрэв би үүнд таныг аятайхнаар хандана байх гэдэг найдлагаар өөрийгөө хуурч чаддаг сан бол миний хувьд нэлээд баяртай зүйлийнхээ хувьд үүрэгт ажлын минь өөдгүйгээс бараг давуутай юм гэж хэлчхэж болох юм даа. 

	— Та таавар шиг юм ярьж байна! Би огт ойлгохгүй байна. Ямар хэргээр ирснээ та арай энгийн бөгөөд тодорхойгоор хэлчихвэл болохгүй юм уу? Нэг нь таны хувьд гай удсан нөгөө нь тодорхой нөхцөл байдалд бол аятайхан зүйл гэж та ярилаа. Алийг нь эхлэн ярилцахаа өөрөө сонгоно биз дээ. 

	— Та намайг тойруулаад байна гэж зэмлэж байх шив дээ. Би таны энэ зэмлэлийг хүлээж ний нуугүй ярья. Өөрийн минь хувьд хамгийн чухлыг нь эхлэх юм бил үү дээ. Би танай охинд хайртай бөгөөд эхнэрээ болгохыг хүсэж байгаа юм. 

	— Ахмад Скэрти, таны илэн далангүйг би үнэлж байна. Харин намайг гэж сайн дураараа сонгосон энэ үг чинь над биш манай охинд хамаарагдах юм шиг гэж би бодож байна. Өөртэй нь ярилцахад чинь хэн ч таныг хориглоогүй бөгөөд юу гэхээ охин өөрөө л мэдэх байх даа. 

	— Би түүнтэй ярилцсан. Би хайртай сэтгэлтэйгээ илчилсэн. 

	— Юу гэж танд хариулав, тэгээд? 

	— Зөвшөөрсөнгүй. 

	— Тэгээд та над дээр ирдэг чинь юу билээ, ахмад Скэрти гуай? 

	— Үүнийг тайлбарлаад байх хэрэг юү билээ дээ, Мармадьюк гуай! Танай охинд би үнэн голоосоо хайртай! Түүнийг би эхнэрээ болгохыг... аз жаргал эдлүүлэхийг... удахгүй дээд зэргийн хэргэм зэрэг бэлэглэхийг хүссэн юм! Харин энэ маань бүтэлгүй болж байгааг би ойлгож байна. Хэрэв Мармадьюк гуай та л над тус болж, эцэг хүний хувьд захирвал... 

	— Цааш үргэлжлүүлэх хэрэггүй гэж Мармадьюк гуай үгийг нь таслав. — Манай охин л юу гэнэ тэр яг миний өгөх хариу. Та эцэг хүний захиргааны тухай хэлж байна. Иймэрхүү зүйлд над ямар ч эрх захиргаа байхгүй дээ. Эцэг хүнд үр хүүхдийнхээ сэтгэл зүрхний асуудлыг захирах болон саад хийх ч эрх байдаггүй юм. Би уулаас тийм эрхгүй төрсөн хүн бөгөөд таны тусын тулд ч болов, таны эсрэг ч болов одоо түүнийг хэрэглэж хэрхэвч чадахгүй. Хэрэв л та Марион Уэд авхайн зүрх сэтгэлийг татаж чадсан бол түүнтэй ханилан сууж болно! Харин чадаагүй бол над хандаад шал дэмий бөгөөд танд би ямар ч тус болж чадахгүй. Миний охин бол зүрх сэтгэлийнхээ хүнийг сонгож, өөрт таалагдаагүй нэгийгээ няцаах бүрэн эрх чөлөөтэй хүн. Ингээд энэ хэрэг гүйцлээ, бодвол таны хувьд хангалттай боллоо гэж найдаж байна гэж үгээ эрс төгсгөв. 

	— Сайн байна! гэж дуу алдахад зэвүү нь хүрсэн бөгөөд гоморхсон өнгө Скэртийн хоолойд сонсогдов. «Ингэнэ» байх гэж санасан юм. Цаашаа яриад байхын ч хэрэг алга... юу ч гэсэн хөшүүрэгдээд үзье. Харин тэгэхэд ч... гэж ахмад бодов.

	— Таны над дээр ирсэн нөгөө нэг нь юун тухай асуудал байдаг юм бол? Өөрт чинь жаахан хэцүүхэн зүйл гэж ярьсан байх аа, та? гэж эвгүй энэ яриагаа шалавхан дуусгахыг хүссэн Мармадьюк гуай асуув. 

	— Яриагүй л хэцүүхэн байна! гэж Скэрти сэтгэл зовнисон хуурамч байдлаар өчив. — Та лав үнэмшихгүй байлгүй, харин би энэ удаагийнх шиг ийм эвгүй үүрэг огтхон ч хүлээн авч яваагүйгээ ван эзэндээ үг дуугүй үнэнч офицерын хувьд тангараглая! 

	— Чухам юу болохыг нь л сонсож байж илүү сайн ойлгоно байх гэж би өөрөө бодож байна. Танд би тус хүргэж ч чадах байж юу магад даа? 

	— Ай, Мармадьюк гуай минь, харин би болж л өгвөл танд тус хүргэхийг хүсэх сэн бил ээ! 

	— Ай, тийм юм бий! 

	— Халаг минь, одоогоос ганц хоёр сарын өмнө бол энэ үүргээ юунд ч бодохгүй л биелүүлэх байсан билээ, би! Тэгэхэд би таныг өөрийг чинь ч, охиныг чинь ч таньдаггүй байсан сан... Таньдаггүй л хэвээрээ байсан бол, дээр байж дээ... 

	— Эрхэм минь ажил явдалдаа орогтун. Юун эвгүй зүйл над сонсгох гээд тээнэгэлзээд байгаа юм бэ? Би бодоод олохгүй, гайхаж байна... гэж Мармадьюк гуай үгийг нь хүйтнээр таслав. 

	— Та намайг өршөөгөөрэй, хэлэх гэвч нэг л чадахгүй байна... Миний хүлээж авсан, юунаас ч тодорхой хэлээд өгөх тушаал энэ байна. Та өөрөө уншиж үзэгтүн! 

	Ингээд салганасан гараараа Скэртийн Мармадьюк гуай руу сунгасан тэр тушаалд дурдсан нь:

	 

	«Морьт цэргийн ахмад Ричард Скэртид

	Бэдстрод цэцэрлэг. 

	 

	Сайн язгуурт хүн Мармадьюк Уэд эзэн вандаа тэрсэлж, түүний засаг төр эрх ямбанд харш хортой хэргийг сүвэгчилж байгаа мэдээ эзэн ван миний сонорт өртлөө. Иймээс Мармадьюкийг баривчлан Тауэрт хүргэн «Одот танхим» буюу тиймэрхүү гэмт хэргийг шүүн мөрддөг бусад ямар нэгэн шүүхийн шийдвэр гартал тэнд хорьж байхыг ахмад Скэртид тушаасугай. 

	Эзэн вангийн энэхүү тушаалыг гардан авмагц нэн даруй гүйцэтгэхийг ялдамд дурдсугай. 

	 

	Вангийн Цагаан Орд


Эзэн ван Карл» 

	 

	гэжээ. 

	— Ингээд, би чинь таны мэдлийн хоригдол бол оо шив дээ гэх завсраа Мармадьюк гуай бичгийг эвхэж Скэртид эргүүлж өгөв. 

	— Миний мэдлийнх биш шүү, Мармадьюк гуай минь, өршөөгөөрэй, минийх биш, эзэн Вангийнх! 

	— Намайг хааш нь аваачих вэ?.. Ээ дээ би мартаж орхиж! Юм асууж болдоггүй байх аа?.. 

	— Очих газрыг тушаалд заасан байсан даа. 

	— Хугацааг нь бас зааж уу! 

	— Тийм л байна даа, ер нь харласан ч юм байх гэж хэмээн Скэрти уул үүргийг гүйцэтгэнэ гэдэг өөрт нь хэцүү байгаа дүр үзүүлэв. — Тушаалыг та өөрөө уншсан бөгөөд үг дуугүй л ёсчлон гүйцэтгэхээс өөр аргагүйг минь ойлгож байгаа шүү дээ. 

	— Гэр орныхонтой салах ёс гүйцэтгэх зөвшөөрөл над олгоно байх гэж би бодож байна. 

	— Над тун харамсалтай байгаа боловч хүлээж авсан тушаал минь айхтар нарийн юм даа, Мармадьюк гуай минь. 

	— Тэгээд хүүхдүүдтэй минь уулзуулахгүй юм гэж үү? Тэдэнтэйгээ дахиад уулзахгүйгээр болж ч магадгүй юм шүү дээ, би чинь! 

	— Та ингэж битгий ярь! Бодвол энэ будилсан хэрэг байлгүй. Таны дайсан этгээдүүдийн хэн нэг нь ванд очиж ховлосон биз дээ. Энэ хэрэг сайн сайхнаар төгсөнө байх гэж найдацгаая! Би таныг үнэн голоос өрөвдөж байгаа боловч тушаалтай танилцуулсны хойно таныг ганцаар чинь бол нөхөдтэй чинь ч гэсэн, хүүхдүүдтэй чинь ч гэсэн нэг ч хүнтэй хавьтуулж болохгүй гэдэг нууц захирамж хүлээж авсан юм даа гэж Скэрти яах аргагүй л өрөвдсөн байдал үзүүлэв. 

	— Яах вэ л дээ, бид таны дэргэд салах ёсоо гүйцэтгэе, Хүүхдүүдээ дуудчихвал болох уу? 

	— Бололгүй яах вэ, Мармадьюк гуай минь! Ай бурхан минь ийм зовуурьт үзэгдлүүдийг хараад сууж байх хэцүү ч үүрэгтэй хүн юм даа, би чинь! 

	 

	* * *

	 

	Скэрти энэ удаад л үнэн хэлжээ. Мармадьюк гуай хүүхдүүдтэйгээ салж хагацаж байгааг харахад үнэхээр хүний сэтгэл зовмоор, өрөвдмөөр ажээ. 

	Нэг цагийн дараагаар Мармадьюк гуай морьт цэргүүдээр туулгасаар Бэлстрод цэцэрлэгээс гарч Тауэр дахь, улс төрийн хэрэгтнүүдийг хорьдог үнэнийг хэлэхэд бузар булайгаараа олноо цуут шорон руу Лондон ордог замаар туугдаж одов. 

	
Тавин наймдугаар бүлэг : ШҮҮХ

	Олон жилийн туршид гэмт хэрэгтнүүдэд биш харин гэмгүй хүмүүст аймшиг төрүүлсэн «Одот Танхим» гэгч тэр бузар шүүхийн өмнө Мармадьюк гуай долоо ч хонолгүй л хүргэгджээ.

	Хэрэгт хийсэн хүн нь өөрөө шүүгч байсан тэр цагт шүүгдэгч хүний буруутай болж таарна гэдэгт эргэлзэх хэрэг юу билээ дээ. Мармадьюк гуайг хэрэгт холбогдуулсан хүн ван өөрөө байлаа. «Одот Танхим» бол жинхэнэ үүрэг зорилгоо хэмжээгүй эрхт вангийнхаа дур зоргоор хэвийлэгдэг, түүний харгислалын баг төдий зүйл билээ. 

	Шүүх гэдэг нь ч яриагүй санваартнуудын дураар болж өнгөрдөг христос шашны эрүү шүүлтийн нэг ижил зүдэг зүйл байлаа. Эзэн вангийн дээд шүүх санваартны энэ шүүн таслах газраас юугаараа ч үл ялгагдах бөгөөд шүүлтийн ажиллагаа алинд нь ч гэсэн инээдэмт жүжгийн чанартай явагддаг боловч эмгэнэлт явдлаар төгсөх нь хэт олонтоо тохиолддог билээ. 

	Мармадьюк гуайн хэргийг авч хэлэлцсэн шүүх бол тэр цагийн ихэнх шүүхийн нэг адил шударга ёсыг зэрлэгээр доромжилсон, хий хоосон ор нэр, зөвхөн цаасан дээр бичигдсэн хууль дүрмийг сахиж байгаа гэдэг нүд хуурсан зүйл байжээ. 

	Мармадьюк гуайн хэргийг шүүхийн танхимын хаалга урьдаас тасалсан ажээ. «Одот Танхим» өөрийн хувьд зөвхөн үлдсэн ялыг батлах үүргээ нэн даруйд гүйцэтгэсэн бөгөөд энэ удаад ч зарлаж тунхаглаж, сүйд майд болсонгүй өнгөрчээ. 

	Хэрэгтэнд эзэн вангийн төрд тэрсэлсэн бөгөөд эзэн вангийн эрх ямбанд харш хорт хэрэг сүвэгчилсэн гэдэг ял тулгажээ. Өдүүлсэн хэргийн үнэн болох нь батлагдаж хэрэгтэнд улс төрийн гэмт хэрэгтнүүдэд тогтоогдсон цаазлах буюу өөрөөр хэлбэл толгойг нь тавцан дээр тавьж тас цавчих шийтгэл ноогдуулсан ажээ. 

	Мармадьюк гуайг ганц ч гэрчийн этгээдтэй нүүрэлдүүлээгүй бөгөөд хэн өөрийн нь эсрэг мэдүүлэг өгснийг тэрээр мэдэхгүй байлаа. Харин тулгасан гол хэрэг нь Чулуут Жалгад болсон нууц хуралд оролцсон явдал болох учраас Скэрти л гэрчийн этгээдүүдийн нэг, тэр ч байтугай бүх хэргийг тарьсан эзэн байж магадгүй юм гэдэгт эргэлзэх зүйл яавч үлдсэнгүй.

	Ямар хэрэгт сэрдэгдэж байгаа болон ямар хэрэгт тулгагдаж байгаагаа мөрдүүлж байх үедээ Мармадьюк гуай огт мэдээгүй байжээ. Тэрээр үл барам өмгөөлөгч авах зөвшөөрөл түүнд олдоогүй бөгөөд уул шүүх таслалт түүний хувьд юугаар төгсөх нь өөрт нь аль хэзээний тодорхой байлаа. Иймээс ч хууль бус шүүхийн нарийн бичгийн дарга босож алах ялын төлөвлөгөө уншсан нь Мармадьюк гуайн хувьд гэнэтийн цохилт болсонгүй. 

	Харин шүүхийн хуралд суусан Уолтерийг уй гашуу болсоор гэртээ буцан ирж удахгүй эзнээсээ хагацах гэж байгаа эдлэнгийнхэнд уул гашуудалт мэдээг сонсгох үед тэр зүйл хайрт хоёр охины нь зүрхэнд сүрхий цохилт боллоо. Өөдгүй хар санаат Ричард Скэрти эдгээр хүнд цаг үеийнх шиг хэзээд ч ингэж ичиж улайхыг мэдэлгүй авирлаагүй болой. 

	Аминд нь хүрсэн хүний нь үрс түүний нөхөрсөг байдалд итгэж, тэрээр үнэн голоосоо санаа зовниж байгаа дүр үзүүлэн тэднийг аргадаж тайтгаруулж ядах бөгөөд Уолтер, Лора хоёрын хэн нь ч түүнийг бузар хэрэг үйлдэхээр хүн гэж санаагүйгээр барахгүй Марион ч өдий хүртэл хардан сэжиглэж байснаа эргэцүүлж байлаа. 

	Хэрэв Мармадьюк гуайд хүүхдүүдтэйгээ хавьтах боломж байсан сан бол иймгүй байх билээ. Гэвч түүнд ийм боломж байсангүй. Скэрти түүнийг баривчлах үеэсээ эхлээд үүнд нь саад хийх бүх арга хэмжээг авсан болой. Шоронд Мармадьюк гуай бүх ертөнцөөс ангижрагдсан билээ. Хүүхдүүдтэйгээ салах ёс гүйцэтгэхэд нь Скэрти хажууд нь харж байсан. Шүүхийн хурал дууссаны дараагаар Уолтерт эцэгтэйгээ хэдхэн минут уулзахыг зөвшөөрсөн боловч тэдний дэргэд шоронгийн харгалзагч болон нууц төлөөлөгчид отож байжээ. 

	Түүнээс биш Мармадьюк гуай Скэртийн хувьд сэжиглэж байгаагаа хүүтэйгээ хуваалцаж, нөхрийн дүр үзүүлэгч, зөвхөн тэдний дайсан төдийгүй харин төрсөн эцгээс нь салгасан тагнуулаас хүүгээ салгаж авах байсан билээ. Энэ тухайд Уолтер, Лора, Марион гурвын хэн нэг ч сэжиг авсангүй. Шүүхийн хурал эхлэх тэр үеэр Скэрти гэнэт алга болж хоёр хоног ирээгүй нь ямар учиртайг сонирхох бодол тэдний толгойд орсонгүй. Нөхрийн царай гаргагч хар санаат, өөдгүй тэр амьтныг тэр хоёр өдөрт «Одот Танхим»-ын шүүхийн хуралд сайн дурын гэрчийн чанартайгаар нууцаар оролцож мэдүүлэг өгч байсан гэж тэд яахан сэжиглэх сэн билээ дээ. 

	 

	* * *

	 

	Бэлстрод эдлэнд аймшигт мэдээ тархсаны маргааш өглөө нь дээр дээрээсээ нөмөрсөн давхар хоёр гашуудалд нэрвэгдсэн Марион тасалгаандаа сууж байлаа. 

	«Хадаас хадаасаа сугалдаг» гэдэг их испаничуудын зүйр үг нэг зүрхэнд давхардсан хоёр гашуудал хамт таардаггүй нэг нь нөгөөгөө дардаг гэдгийг энгийн аргаар баталдаг билээ. 

	Энэ зүйр үг ортой боловч амьдралын өөр өөр тохиолдолд тийм биш болой. 

	Эцгээс нь хагацаах гэж байгаа аюулт мэдээнд зүрх нь гүнээ шархадсан Марион зүрхийг нь зүсэн харанхуй уйтгарлалд унагасан өөр нэг аргалшгүй хагацлын тухайд мартагнаж лав ч чадсангүй ажээ. 

	Нэг нь нөгөөгөөсөө зовуурьт бодлууд санаа сэтгэлд нь хуйлрах бөгөөд хэрэв хоёр хэсэг болсон зүрхний нь шаналал эцгийнхээ төлөө гашуудах, зүрх шимшрүүлэх зовлонг нь хэсэг зуурханд даравч аль алин нь голыг нь харлуулж, арга барагдуулж байлаа. 

	Марион ганцаархнаа биш түүнтэй Лора, Уолтер хоёр байв. Тэд шөнийг хамтдаа нойргүй авсан бөгөөд тэдний цонхийсон царай, улайсан зовхийг харахад уйлсаар өглөө болгосон нь илт ажээ. 

	Тэд эцгийнхээ амийг аварч болох ямар нэгэн арга сүвэгчлэхийг шөнөжингөө оролджээ. Гэвч толгойд нь орж ирсэн бүхэн бүтэлгүй мэт санагдана. 

	Эцэст Марион Лондон орж Вангийн хатанд мөргөж гуйх санал гаргав.

	— Дэмий л зүйл байх гэж бодож байна. Би хатантай уулзсан. Би өлмийд нь унаж аавынхаа ямар ч гэмгүй гэдгийг батлан, нулимсаа асгаруулан гуйсан боловч хатан юуханд ч бодоогүй юм. Түүнийг тийм ууртай байхыг нь урьд өмнө би огт үзээгүй! Намайг чухам ямар үг түүний амнаас сонссон гэж бодно! Намайг өөдгүй гөлөг, тэрслэгчийн мах цусны тасархай, хорт этгээд гэж аль муугаар дуудан Жермин, Голланд хоёроос өгсүүлээд зарц бусад залуус нь доог хийсэн. Хонгор эгч минь, ордонд очоод юу ч олохгүй! Бидэнд ордны хүн нэртэй зөвхөн ганц л хүн тусалж чадна. Марион минь, чи миний ярьж байгаа хүн хэн болохыг мэдэж байна уу? гэв

	— Ахмад Скэрти юү?

	— Тийм ээ. 

	— Нээрээ тийм шүү. Юухан хээхэн хийх боломж бий гэж байн байн цухуйлгаад байсныг нь санаж байна уу? Би түүний өмнө сөгдөж гуйхаас буцахгүй! Марион минь чиний зөвхөн ганц л үг Уолтер бид хоёрын мөргөл залбирлаас илүү хүчтэй шүү дээ, чи мэдэж байна уу? гэж Лора тосон авав. 

	— Ай Марион минь! гэж Уолтер, Лорагийн юу цухуйлгаж байгааг тааварлан ярив. — Хэрэв энэ хүн үнэн голоосоо ярьж байгаа бөгөөд үнэхээр тийм талтай хүн юм бол, би ч түүний тухай ордонд байхдаа сонссон юм, найдлага бидэнд байна уу. Лора чухам юуны тухай ярьж байгааг нь мэдэхгүй боловч энэ чиний ганцхан л үг тэр хүнд нөлөөлнө гэж баттай хэлж байна. Хонгор эгч минь энэ чухам тийм сүрхий зүйл үү? 

	— Тийм ээ, сүрхий зүйл, Уолтер минь. Үүнгүйгээр миний мөргөл наманчлал ч гэсэн та нарынх шиг талаар өнгөрнө. Үүнийг би яриагүй сайн мэдэж байна. 

	— Юу гэнэ ээ? Сүрхий ямар юм бэ, тэр чинь? 

	— Надтай ханилъя гэсэн юм.

	— Марион минь, хонгор минь, хэрэв чи түүнд хайр сэтгэлгүй бол түүний эхнэр нь ч болж чадахгүй, ханилъя гэж амлаж чадахгүй шүү дээ! 

	— Хэрэв амлахгүй л бол тэр татгалзана. 

	— Өөдгүй хар амьтан! Ай, бурхан минь! Амь насны тухайд яригдаж байгаа энэ үед ганц л тэр аавыг минь аварч чадах шүү дээ!

	— Энэ миний амь нас байсан болоосой. Ингэхийн оронд би үхсэн бол над зовлонгүй байх сан! гэж Марион цөхрөн дуу алдав. 

	Уолтер энэ үгийн учрыг олоогүй боловч харин Лора тааварлажээ.

	Гэтэл тэр хоёрын хэнийг ч хариу хэлж амжаагүй байтал Марион гэнэт босон харайж үүд рүү чиглэлээ. 

	— Чи хаачих нь вэ, эгч минь? гэж Лора мэгдэн асуув. 

	— Ахмад Скэртид очъё! Би түүний өмнө очиж сөгдөөд аавын минь амийг авраад ямар үнэ хөлс авахаа өөрөөр нь хэлүүлэхээс нааш босохгүй! гэж Марион шийдэн хариулав. 

	
Тавин есдүгээр бүлэг : ӨВДӨГ СӨГДСӨН ГУА БҮСГҮЙ

	Мармадьюк гуайд ноогдуулсан алах ял бол ахмад Скэртийн бат бэхийг нь шалгахаар нумандаа хөвчилсөн шинэ сум нь байжээ. 

	Тэрээр уул ялыг юуханд ч бодохгүй ноогдуулж чадах хүн бөгөөд ордныхонд нөлөөтэйдөө бардаж өршөөлийг ч тэрчлэн хялбархан олгуулж чадна гэдэгтээ найдаж байлаа. 

	Хэрэв Марион эхнэр нь болох юм бол тэрээр Мармадьюк гуайн амийг аврах ажээ.

	Скэрти эрс татгалзсаныг нь бодоод үүнийгээ Марионы эцэгт хэлж зүрхлээгүй билээ. Харин тэгэхдээ Мармадьюк гуайг шившигт үхэл хүлээн, байдал нэгэнт өөрчлөгдсөн цаг байлаа. Уул аймшигт аюулаас мултрахын тулд хүн юу эс хийх сэн билээ. 

	Харин Мармадьюк гуай бол үхлээс айхдаа охиныхоо аз жаргалыг бусниулахаар тийм хүн биш гэдгийг Скэрти мэдэж байжээ. Тэрээр охиндоо хайртай бөгөөд хайр сэтгэлгүй хүнтэй нь гэр бүл шахаж болгохоос үхэхийг илүүтэйд тооцох хүн болой, Скэрти эхлээд Марионтой өөртэй нь ярьж үзэхээр шийджээ. 

	Тэрээр алах ял ноогдуулсан тухайд Уолтер, Лондоноос гунигт мэдээтэй буцаж ирэхээс өмнө мэдсэн байлаа. Харин энэ тухайгаа Марион, Лора хоёрт дуулгахын хэрэггүй юм гэж тэр үзжээ.

	Уолтер гэртээ шөнө оройтож ирлээ. Цаг тийнхүү орой болчихсонгүй сэн бол Скэрти өрөвдөж хайрласан сэтгэлээ илчлэхээр хүүхдүүд дээр орж ирэхээр барахгүй, харамсан гашуудаж байгаа хүн болж нулимс дуслуулахыг оролдож үзэх ч байсан байж магадгүй билээ. — Гэвч нэгэнт шөнө дунд өнгөрсөн үе тул гашуудаж байгаагаа хэлүүлж зарцаа тэдэн рүү явуулаад Марионтой уулзахаа маргааш болтол хойшлуулахаар шийджээ. 

	Мармадьюк гуайн баривчлагдсан анхны өдрөөс эхлэн Скэрти эцгийн нь амийг аврах боломж түүнд бий бөгөөд энэ нь тун их хүч чармайлт шаардах бэрхшээлтэй зүйл боловч юуг ч хийхээс татгалзахгүйгээр байгаагаа хүүхдүүдэд ойлгуулахыг сэм оролдон үүндээ ямар хөлс шан авах гэж бодож байгааг нь төвөггүй тааж болохуйц учиртайхан харцаар Марион руу харан байлаа. 

	Хэрэг явдлын суурь ийнхүү тавигджээ. Одоо зөвхөн Марионтой уулзаж ярилцах аятайхан цаг үеийг сонгох хэрэгтэй байлаа. Түүнтэй маргааш өглөө ярилцахаар ахмад шийджээ. 

	Марион өглөө болоход бага зэрэг тайвшрах бөгөөд хэлэх үгийг нь илүү үнэлэн үзэх болсон байх болно гэж тэр бодсон ажээ. Марион руу зарцаа илгээж хүлээн авах зөвшөөрөл гуйлгахын өмнө Скэрти том тасалгаа дотуур цааш нааш холхино. Найдаж горьдох, айж ичих сэтгэлд үймрэн тэмцэлдэж, хэзээ язааны самбааг самгардуулан тэрээр нэг л итгэл төгс биш байлаа. Марион руу явуулахаар зарцаа дуудах гэж хонх руу хэд дахин гараа сунгасан бөгөөд тэр болгонд зүрхэлсэнгүй. 

	— Шал тэнэг амьтан! Тэнэг бөгөөд аймтгай амьтан! гэж эцэст өөртөө уурлав. — Юунаасаа айх юм бэ? Эцгийн нь амь нас үүнтэй холбоотой байхад тэр яагаад зөвшөөрөхгүй байх вэ дээ? 

	Ингээд дээр нь хонх хэвтэж байсан ширээ рүү шийдвэртэйгээр ойртон очсон боловч яг тэр үеэр хаалга нээгдэж, торгон платийн хормойн сэрчигнэх чимээ түүнийг эргэн харахад хүргэжээ. Марион өмнө нь зогсож байв. 

	Скэрти самгардан ямар нэг гэмт хэрэг үйлдэхийг завдаж байгаад улайтлаа баригдсан хүн шиг гараа хонхноос шалмаг татан авав. Саяхан бодож байсан бүхнийг нь Марион нүүр царайгаар нь мэдчих шиг түүнд санагджээ. Гэвч охины царай өөд хялам хийхийн төдийд сэтгэлд итгэл төрөн баясав. Марион өөрийг нь энд байгааг мэдээд иржээ! Тэрээр түүнээс тусламж гуйхаар орж иржээ! 

	Скэрти эрэмшүүн зан нь агшин зуурханд эргэн ирлээ. Марионы өөрөө орж ирсэн нь түүнд ашигтай болов. Одоо уул яриаг чухам яаж эхлэх гэж толгойгоо эргүүлэх хэрэггүй. Харин түүнийг зөвхөн эцэст нь хүргэх хэрэгтэй болжээ. 

	— Марион авхай! Би илүү үзэгдэх вий гэж айх боловч таны гаслан зовлонг хуваалцаж, таны сэтгэлийг бага ч гэсэн тайтгаруулах сан гэж хүсэж байна гэж бүсгүйн өмнө хүндэтгэлтэйгээр мэхийн хэлэв. 

	— Таны нэг биш удаа ярьдаг байснаар бодвол та үүнээсээ ч илүү зүйлийг хийж чадна шүү дээ. Хэрэв би андуураагүй бол ванг аргалах бололцоотой хүн шүү дээ, та? гэж Марион намуухан боловч хүйтнээр асуув.

	— Ванг ч юу юм бэ, харин хатантныг магадгүй гэж ахмад тусламж гуйгч авхайд юм бодогдуулна байх гэж бодсон байртай жуумалзан хариулав. — Хатантанд л бага зэрэг талтай хүн дээ би, үзэсгэлэнт Марион минь! Тэгэхдээ энэ минь ялимгүйхэн ч гэсэн таны тусын тулд болог! 

	— Ээ, танд тун их баярлалаа! Түүнийгээ та эцгийн минь амь насыг аврахын тулд зориулж үзээч дээ! Тэгвэл таны ач тусыг үүрд санаж явах болно... 

	— Марион Уэд үү? 

	— Ганц би ч биш... Аав минь... дүү нар минь... манай төрөл төрөгсөд, магадгүй бүх манай хошууныхан... Бүгд танд баярлан, ариун энэ явдалд чинь таныг хайрлан соёрхож явах болно! 

	— Хэрэв над хүн баярлуулах хэрэгтэй бол ганц л таныг баярлуулбал бол оо! Энэ бол над хангалттай шагнал! 

	— Танд би үнэн голоосоо баярлана. 

	— Зүрхнээсээ гээч дээ! 

	— Би танд тэгж хэлсэнгүй юү? Би хэзээд танд зүрхнээсээ баярлаж явах болно. 

	— Ай даа, баярлана гэдэг базаахгүй үг! Таныг би түүнийгээ өөр үгээр солиосой гэж хүсэх сэн билээ. 

	— Юу гэж байгаа үг вэ?

	— Хайр дурлал гээч дээ. Үүнийгээ над бэлэглэвэл би танай эцгийг ялаас хэлтрүүлэх буюу эсвэл өмгөөлсөн хэргээрээ өөрөө ялаас нь хуваалцахаас нааш сэтгэл амрахгүй болно гэдгээ амлая! Марион минь, намайг бодооч дээ! Одоо та надаас биш би өөрөөс чинь тусламж гуйж байна! Хүссэн зүйлийг минь над өгч намайг боол шигээ захирагтун! 

	Марион хэсэг азнатал дуугүй зогсов. 

	Энэ дуугүй байдал нь Скэртид найдвар төрүүлэн тэрээр авхайн нүүр өөд шунахайгаар ширтэнэ. 

	Гэвч авхайн царайгаар тэр юу ч мэдэж чадсангүй. Хөрж хөшсөн мэт болсон тэр сайхан царай чулуугаар сийлсэн юм шиг, эзнийхээ бодол санааг үл илчлэх ажээ. 

	Марионыг ам нээхэд түүний дуугүй байсныг буруугаар ойлгосноо Скэрти ухаарлаа. 

	— Ахмад Скэрти гуай та бол язгууртай хүн бөгөөд таныг эмэгтэй хүний зан чанарын нарийн төвөгтэйг сайн мэддэг хүн гэж сонссон... 

	— Та худал хэлж байна. Юугаар минь намайг ингэж хэтрүүлнэ вэ? гэж Скэрти түүний үгийг таслан хэзээ язааныхаа тайван байдал үзүүлэхийг хүчлэв. 

	— Миний үгийг та өөрөөр ойлгожээ. Таныг би эмэгтэй хүний зан аашийг сайн ялгадаг болохоороо бүтэшгүй зүйл хүсэж байгаагаа ойлгох ёстой гэж хэлэх гэсэн юм. Эмэгтэй хүн өөрөө сэтгэлээ захиран хүнд дураараа сайн болж чаддаггүй билээ. Бүсгүй хүний сэтгэлийг татаж авах учиртай шүү дээ. 

	— Тэгвэл таны зүрхийг, Марион Уэд минь? 

	— Тэр миний мэдлийнх биш. Өөр хүнийх болчихсон юм. 

	— Түүнийг чинь өөр хэн нэг татсан хэрэг үү? гэж Скэрти ууртайгаар хашхирав. 

	Өдий хүртэл сэжиглэн тааварлаж явсан тэр зүйлийг нь Марион өөрөө баталжээ. 

	— Тэгсэн юм татсан юм... хулгайлаад авчихсан юм, нэгэнт минийх биш болсон юм. Шархалсан зүрхийг одоо эдгэрүүлж болохоосоо өнгөрсөн юм. Халаг минь, би сэтгэлээ танд өглөө ч гэсэн танд тэр минь ямар хэрэг болох юм бил ээ! Бүтэшгүй зүйлийг надаас бүү шаардагтун! Түүний оронд чин сэтгэлийн минь хязгааргүй баяр талархлыг авагтун! 

	Скэрти шүд зуун, амьсгалыг нь бачимдуулсан бодолд амьсгаадан дуугүй зогсоно. Марионы үг түүнийг хөшөөжээ. Тэрээр эмэгтэй хүний зүрхийг үнэхээр сайн мэдэх бөгөөд ямар ч найдлагагүй болсныг ойлгож байлаа. Марионы зүрх өөр хүнийх болсон юм байжээ. Түүний хэлсэн «хулгайлагдсан»... «шархалсан» гэдэг үгийг эргэцүүлж бодмоор жигтэй боловч харин Скэрти энэ талаар бодож байхын туух байсангүй. Түүнд ямар ч гэсэн Марион Уэд авхайг гэргий болгох хэрэгтэй байлаа. Хэрэв тэрээр зүрхээ өгч чадахгүй юм гэхэд эцгийнхээ амийг авруулсны хөлсөнд эхнэр нь болж, эд хөрөнгөө түүнд өгөх ёстой.

	— Таны баяр талархал миний хувьд тун их зүйл билээ, Марион авхай минь. Түүнийг чинь хүлээхдээ би аз жаргалтай байна. Харин би танаас өөр л юм авмаар байна... гэж биеэ барин үглэв. 

	— Юу вэ? 

	— Таныг? 

	— Эцгийн минь амийг аварсан хөлсөндөө юү? 

	— Яриангүй тийм.

	— Ухаараарай, ахмад Скэрти гуай минь! Хэрэв миний зүрх... би танд ямар хэрэг байх юм бэ? 

	— Хэрэв таны зүрх өөр хүнийх байвал уу? Та ингэж хэлэхийг хүсэв үү? Би түүнийг чинь хайр дурлалаараа татаж чадна гэж найдаж байна? Эмэгтэй хүний сэтгэл нэг биш удаа хүнд татагдаж болдог юм. 

	— Харин түүнийг амьдралдаа зөвхөн нэг л удаа алддаг юм.

	— Яах вэ, тийм болог. Тэр зовлонг би тэвчиж чадна. Таныг эхнэрээ болгосон байхад энэ ч гайгүй зүйл. Өршөөгөөрэй Марион минь, энэ тухай цаашид ярихаа больё. Таныг зөвшөөрөө л юм бол эцэг чинь амьд хоцрох болно. Зөвшөөрөхгүй бол таныг би албадах ч үгүй. Харин тэгэхдээ эцгийн чинь толгой мөрөн дээрээ үлдэхгүй болно гэдгийг та санах хэрэгтэй. 

	— Ай, намайг өрөвдөөч дээ, танаас гуйя! Танд ч гэсэн өөрийн эцэг байж магадгүй шүү дээ! Та бодооч дээ, эцгээсээ хагацна гэдэг ямар байх бил ээ дээ! Түүнийг минь аврахыг би танаас гуйя, та аварч чадна шүү дээ! 

	Омог бардам Марион түүний өмнө өвдөг сөхөрч үзэсгэлэнт царайгаа өөдөөс нь өргөн, нулимс бүрхсэн нүдээрээ ширтэнэ. 

	Скэрти нулимс мэлмэрүүлсэн тэр Венера бурхнаас бахадсан харцаа салгах чадалгүй зогсох бөгөөд зүрх нь оволзон булгилж байлаа. Марион Уэд авхай өмнө нь өвдөг сөхрөн сууж байна гэж бодооч! 

	— Түүнийг би аварч чадах бөгөөд аварна! гэж тэр халамсан дуу алдав. 

	Марионы нулимс мэлмэрсэн хоёр нүдэнд найдлага тодорсон боловч Скэртийн улаан цайм хариггүй харцтай мөргөлдөнгүүт тэр даруй унтран ариллаа. 

	— Би үүнийг биелүүлж чадах ч бөгөөд заавал биелүүлнэ. Харин та ганц л үг хэлчихвэл гүйцлээ. Миний эхнэр болно гэдгээ амлагтун! гэж ахмад яриагүй бахархан үргэлжлүүлэв.

	— Ай, бурхан минь! гэж дуу, алдаад Марион өвдөг дээрээсээ босов. — Таны зүрхэнд өрөвдөх сэтгэл өчүүхэн ч байхгүй юм гэж үү дээ? 

	— Хайр дурлал, ялангуяа танд тохуурхагдсан миний хайр дурлал шиг тохуу хийгдсэн хайр дурлал өрөвдөхийг мэддэггүй юм! 

	— Үгүй, би таныхаар тохуу хийгээгүй! Харин та надаас яавч бүтэшгүй зүйл шаардаж байна шүү дээ. 

	— Яагаад? Бүтэшгүй юу байгаа юм бэ? Би танаас хөндөгдөөгүй, анхны халуун хайр дурлал хүлээгээ ч үгүй, шаардаа ч үгүй байна шүү дээ! Энэ бол миний хувьд өнгөрсөн зүйл! Би таны зүрх сэтгэлд хоёр дахь хайр дурлалыг сэргээж чадах болов уу, үгүй болов уу л гэж горьдож байна. Гэхдээ би түүнийг хүлээхийн тулд бүх зүйлийг хийнэ! Иймээс ч би таныг эхнэр минь болж хайр дурлалыг чинь хүлээх бололцоо олгохыг гуйж байгаа юм! Миний үгийг сонс, Марион минь! Таны өмнө өнөө хүртэл нэг ч хүүхэнд няцаагдаагүй бөгөөд ямар ч хэргэм зүүсэн авхай байлаа гэсэн няцаагдахгүйгээр эр зогсож байна! Таны өмнө юунд ч саатаж торж сураагүй эр зогсож байна! Юу хүссэнээс минь намайг болиулах хэн ч байхгүй! Эхнэр минь болно гэдэг ганцхан л үг хэлчих юм бол гүйцэх нь тэр. Зөвшөөрөхгүй бол юу болох билээ гэдгийг бодох хэрэгтэй! Би таны хариуг хүлээж байна, Та «за», «үгүй» гэдэг хоёрхон үгийн аль дуртайгаа хэлчих дээ! 

	Ингээд Скэрти Марионд бодох хугацаа олгож байгаа мэт нуруугаа үүрэн тасалгаа дотуур нааш цааш аажуухан холхиж эхлэв. 

	Марион итали хийцтэй цонх руу ойртон очиж хүн дүрстэй нөгөө араатнаас нүүрээ буруулж цөхөрсөндөө тэнгэр ширтэн зогсов. Эцгийнхээ амь насыг аврах уу аль өөрийнхөө амьдралыг гаргуунд нь гаргах уу гэж авхай эргэлзэж байсан байж болох уу даа, ер! Скэртийн шаардаж байгаа уг зүйл түүнийг тийм хувь заяагүй болгоход ч хүргэх юм уу даа, ер нь! Марионы толгойд ийм бодол хутгалдаж байсан бөгөөд яг энэ цаг минутад түүний сэтгэл санаанд чухам юу болж байсныг ганц л тэр өөрөө хэлж чадах сан биз ээ. 

	Скэрти хариу хүлээн тэвчиж ядан тасалгаа дотуур нааш цааш холхисоор л байлаа. Тэрээр авхайг яаруулсангүй бөгөөд хэрэв яаруулбал цочром дээрээ «Үгүй» гэж хэлж мэдэх бөгөөд харин эцгийгээ юу хүлээж байгааг санан, сайтар бодсон хойноо нэг зөвшөөрөх болно гэж мэдэж байжээ. 

	Ингээд ахмад хүлээж ч гүйцжээ. Марион баяр хөөр болон дуу алдаж цонхоо дэлгээд гараа урагш сарвайн гадаах дэвсэг рүү үсрэв. 

	
Жардугаар бүлэг : БАЙДАЛ ӨӨРЧЛӨГДӨВ

	Скэрти гайхсандаа хөшсөн мэт болов. Тэрээр Марионыг солиорчихлоо гэж санажээ. Гэвч цонх руу ойртон очиход нүдэнд нь үзэгдсэн зүйл шал өөр түгшүүр төрүүллээ. 

	Цэцэрлэгийн төв модот гудмаар багширсан олон хүмүүс айсуй нь тэдний дотор ажилчид, гар урчууд ихэвчлэн нутгийн тариачид харагдлаа. Морьт цэргийн ахмад энэ эрээн мяраан олныг анх удаа үзэж байгаа биш билээ. Энэ бол Хар Морьтын хойноос амжилтгүй нэхэж хөөгөөд буцаж ирж явахад нь Колн голын гүүрэн дээр түүнийг тохуурхан даажигнаж баяр хүргэн хашхиралдаж байсан тэр хүмүүс ч байж магадгүй ажээ. Үнэхээр ч зарим нэг хүнээс бусад нь яриагүй тэд байлаа. Тэдгээр зарим нэг нь хар торгон хантааз өмссөн сүрлэг том биетэй, ширүүвтэр бөгөөд аятайхан царайтай настайвтар хүн байлаа. 

	Эргэн тойронд нь яваа улс тэр хүнийг сайн таньдаг бололтой бөгөөд учир нь «урай» гэх хашхирах чанга дуу, «Мармадьюк гуай мандтугай!» гэж баярлан хашхирахтай нийлэн тэнгэрт хадаж байлаа. 

	Тэр хүн Мармадьюк гуай биеэрээ байсан боловч, олныг бахдуулан хөөргөсөн өөр хүн бас байлцжээ. 

	Нөгөө хүний хажууд насаар нэлээд залуу бие байдлаараа ч аятайхан хар морьтой нэгэн хүн явж байлаа. Скэртийг цонхоор цухуйн оюун ухаанаас нь хэзээ ч гэсэн гарахааргүй танил болсон хар морьтой хүний барааг харж амжаагүй байтал «Хар морьт мандтугай» гэх олон хүний хашхиралдаан чихэнд нь хангинан цуурайтжээ. 

	— Юу гэгч булай юм болох нь энэ вэ! гэж Скэрти өөрийн мэдээгүй дуу алдав. 

	Мармадьюк гуай харуул манаа ч үгүй, энэ баяр хөөр болсон үй түмэн улс бас дунд нь энэ өөдгүй муу тэрслэгч Голтспер явж байх чинь! 

	Марионы алтан шаргал гэзэг задран мөрөө хучин хийсээд, тэдний өөдөөс гүйж байлаа. 

	— Юу гэгч болж байгаа нь энэ вэ, чөтгөр аваг? гэж Скэрти гайхан өөрөөсөө асууна. 

	Түүнийг гэнэтийн энэ үзэгдлийн учрыг олж сэхээ аваагүй байтал уул олон хүн гол хаалганд ойртоод ирчихсэн байлаа. 

	Урай, урай! Жон Гемпден мандтугай! Урай! Урай! Пим мандтугай! гэж хүмүүс дуу нийлүүлэн хашхиралдана. 

	Харин эдгээр аялгуутай залган «Парламент мандтугай! Урвагч Страффорд сөнөтүгэй!» гэх дуун цуурайтахад Скэрти тэсэж байж чадсангүй. Страффорд бол түүний ивээлт хүн билээ. Энэ муусайнууд түүнийг зүхэн харааж яаж зүрхэлнэ вэ! 

	Ахмад цонхны доорх дэвсэг рүү үсрэн модот гудмаар орон олон хүний өөдөөс гүйлээ. Уул үзэгдлийг гайхан харж хашааны хаалганы тэнд зогсож байсан хэдэн цэрэг түүний араас гүйлдэв. 

	— Өөдгүй хар муу тэрслэгчид! Сайн язгуурт сайд Страффордыг доромжлохыг зүрхэлсэн тэр хүн яах вэ одоо тэр өөдгүй хар үгээ дахиад хэлээд орхиорой! Урван тэрсэлсэн хорт хар хэлийг нь би суга татаад өгье! гэж Скэрти хүмүүст ойртон очиж сэлмийнхээ бариулаас шүүрэн бархирав. 

	— Ноёнтон минь, бүү яар, сэлмээ бүү гозолзуул! гэж бүдүүн хоолой олны дундаас хүнгэнэж, өтгөн хар сахалд бүрхэгдсэн бараан царайтай, хүнийх бололтой хантааз өмссөн, өд хатгасан эсгий малгай тавьсан чийрэг нэгэн эр гарч ирлээ. Энэ бол бидний хуучин танил Грегори Гартаас өөр хэн ч биш байжээ. — Юу гээд дэмий сүр бадруулаад байсан юм бэ? гэж тэрээр тоглоом хийсэн янзтай үргэлжлүүлэн ярив. 

	— Алив тэгээд үз л дээ! Сүр далайлгасан чинь бүтэх эсэхийг үзье! «Урвагч Страффорд сөнөтүгэй!» гэж би эхэлж хашхирсан юм гэж Гарт урайлан хэлээд лут том илдээ шүүрэн хориглох байдлаар зогсов. 

	— Нэвт сүлбэ цаадхыгаа, Гарт минь! Тэмдэг тавьчих! гэж нэгэн том эр хашхирсан нь хулгайгаар гөрөөлдөг Дэнси байлаа.

	— Бид ч гэсэн туслалцъя! гэж дархнууд, талх баригчид, мах худалдагчид нэгэн дуугаар дагалдан Скэртийн ар талд зогсож байсан цэргүүдээс нүд салгалгүй урагшаа хөдөлцгөөв. 

	Скэрти сүрдүүлгээ биелүүлэхийг оролдож зүрхэлсэнгүй ажээ. Илд барьсан эрийн эргэн тойронд шахцалдах дайснууд нэгд нэгэнгүй зэвсэгтэй бөгөөд алхтай нь алхаа, хутгатай нь хутга бороохойтой нь бороохойгоо заналтайгаар атгацгааж байлаа. Цугларсан олон бүгдээр тэдэнд туслан дайрах нь гарцаагүй бөгөөд харин өөрийнхөн нь хоёр гурав нь сэлэмтэй бусад нь уулаасаа гар хоосон билээ. 

	Гардан тулалддаг юм гэхэд бүх давуутай тал дайсан этгээдүүдэд байлаа. Морьт цэргийн ахмад үүнийг яагаад ч гэсэн бодож үзэхгүй байж үл чадах бөгөөд тэрээр ухралт хийж зэвсэгт отряд дээрээ очихоор шийдсэн ажээ. Ингэвэл тэр сая түүнийг дуудахыг зүрхэлсэн тэр муу амьтанд нэгийг нь үзүүлэх болой! 

	Тэрээр цэргүүддээ ухрах команд өгөхийг завдтал энэ үеэр Мармадьюк гуай мориноос үсрэн бууж урагш гаран бөөн улс болон ахмадын хооронд орж зогслоо. 

	— Миний бодоход ахмад Скэрти танай бие хариуцсан албандаа хэтэрхий их зүтгэлтэй болчихсон хүн юм. Таны өргөмжилдгөөр «Сайн язгуурт Страффорд» гэгч Томас Уэнтвортын гавьяаг хүн өөрөөр үздэг байж болох билээ. Тэрээр одоо нэгэнт шүүхэд шилжүүлэгдсэн бөгөөд зохих шагналаа хүртэнэ байх гэдэгт эргэлзэхгүй байж болно шүү гэж тэр ёжлонгуйхан хэлэв. 

	— Шүүхэд шилжсэн гэнэ ээ? Страффорд ван уу даа? 

	— Тийм ээ, би сая танд ярилаа шүү дээ. Тэрээр одоо саяхан миний ямархуу байр байдалтай байсан шиг яг тийм байдалд сууж байгаа даа. Үнэнээ хэлэхэд ч, би тэр оронгоосоо гарахдаа дургүй биш л байлаа шүү! Танай нөхөр зөвхөн өчигдөр л Тауэрийн босгыг алхсан болохоор түүнийхээ хувь заяаг ийнхүү эргэснийг сонсоогүй байсан байх гэж би бодож байна, ахмад Скэрти гуай! 

	— Страффорд Тауэрт байгаа гэнэ ээ? гэж чихэндээ бас л итгээгүй Скэртийн зүрх шимширч давтан асуув. 

	— Тийм ээ, удахгүй шүүхийн өмнө сууж байх болно. Тэгэхдээ харин өчигдрөөс эхлээд байхаа больсон. «Одот Танхимын» өмнө биш харин өдүүлсэн гэмт хэргийг нь гойд шударгаар таслах өөр шүүх, Парламентын Дээд Шүүхийн өмнө очих болно. Томас Уэнтворт тэр шүүхийн өмнө эх орноосоо урвасан хэрэгт татагдсан, улс төрийн гэмт хэрэгтнээр суух л болно доо.

	— Парламент мандтугай! Урвагч Страффорд сөнөтүгэй! гэж цугларсан олон Мармадьюк, гуайн үгэнд баяр хүргэн дахин хашхиралдав. 

	Скэрти галзуурч байх шиг өөрт нь санагджээ. Тэрээр байрандаа очиж цааш юу хийхээ ганцаархнаа бодож боловсруулахаар эргэн явах гэтэл Мармадьюк гуай түүнийг дуудаж зогсоов. 

	— Ахмад Скэрти та хэдүүхэн над вангийн зарлиг бичгийг гардуулж байсан билээ. Өнөөдөр яг тийм бичиг танд хариу болгон гардуулж чадах болсон минь над тун аз жаргалтай хэрэг юм. Танд би эзэн вангийн зарлигийг хүргэж ирсэн, та тамгаар нь түүнийг мөн гэж үнэмших биз ээ гэж Мармадьюк гуай аанай л тайван бөгөөд ёжилсон байдлаар өчив.

	Ингээд тэрээр дээр нь вангийн тамга дарсан нэгэн дугтуйтай бичгийг хантаазныхаа өврөөс гаргаж ирлээ. 

	— Тэр үед та уг тушаалын агуулгатай танилцах бололцоог тэнд байсан нийт хүмүүст олгох бил үү, энгүй найрсаг байж билээ. Одоо би таны тэр жишээг дагая гэж тэр үргэлжлүүлэн хэлэв. 

	Ингээд лацыг ховхолж бичгийг задлаад Мармадьюк гуай ийнхүү уншив:

	 

	«Вангийн морьт цэргийн ахмад Скэрти 

	Бэлстрод Цэцэрлэг

	 

	Өөрт чинь итгэмжлэн захируулсан цэргээ Мармадьюк Уэдийн эдлэнгээс гаргаж Виндзор дахь манай эзэн вангийн ордонд очиж байрлахыг ван эзнээс ахмад Скэртид даалгасугай. 

	Энэхүү тушаалыг хүлээн авмагц нэн даруй дагаж биелүүлэхийг эзэн ван өөрийн үнэнч зарц ахмад Скэртид ялдамд дурдсугай. 

	 

	Цагаан ордон 

	Эзэн ван Карл» 

	 

	гэжээ. Эзэн вангийн энэ бичгийг хүмүүс сайшаан хашхиралдан хүлээж авсан боловч цугларсан олны дотроос ганц ч хүн «Ван эзэн мандтугай!» гэж дуугарсангүй. Эзэн вантан сайндаа биш харин айж хэлмэгдсэндээ Мармадьюк гуайн өмнө ийм буулт хийснийг тэд цөм мэдэж байлаа. Тэрээр парламентын шаардлагаар үүнийг үйлдсэн бөгөөд цугларсан олон энэ шударга бичгийг сайшаан «Парламент мандтугай!» гэж хашхиралдаж байв. 

	Замд бэлтгэхээр тасалгаандаа эцсийн удаа орох үед нь Скэртийн царай хар үүлнээс ч бараан болсон байлаа. 

	— Зүрхээ зүсүүлсэн хар муу хулчгар амьтан! гэж тэрээр шүд зуун ууртайгаар үглэв. Энэ үг эдлэнгийн эздийн хэн нэгэнд биш харин түүнийг шившигтэй байдалд оруулсан эзэн ванд хамаатай байжээ. 

	Арван минутын дараагаар ахмад ачаа хөсгөө дагуулж хэдэн цэрэг хоцроогоод өөрөө отрядынхаа өмнө орж Бэлстрод цэцэрлэгээс зайлан давхиж явлаа...

	 

	 

	Марион эцгийгээ мориноос буунгуут өвөрт нь очиж наалдсан ажээ. 

	— Ай бурхан минь, юутай сайхан баяр хөөртэй юм болов оо! Та минь мэнд ирлээ! гэж авхай эцгийнхээ цээжинд наалдан шивгэнэнэ. 

	— Тийм ээ, хүүхэд минь, ийм эрэлхэг дагуулуудтайдаа ямар ч аюулгүй яваад ирлээ, би чинь. 

	— Хувь заяа минь намайг өрөвджээ! Би чинь бараг л зөвшөөрөхөд хүрсэн бөгөөд энэ бол миний хувьд үхсэнээс ч доор зүйл болох байсан сан...

	— Хэнд юуг тэр вэ, охин минь? 

	— Түүнд, Скэртид. Тэрээр над таны амийг өршөөлгөнө гэж амласан бөгөөд тэгэхдээ зөвхөн ганц л нөхцөлд... энэ нь би түүний... гээд Марион Скэртийн үгийг давтан хэлж чадахгүй түгдрэв. 

	— Ямар нөхцөл байсан гэдгийг яриад хэрэггүй. Миний зоригт охин, чи харин түүнийг нь дагахдаа бэлэн байсан хэрэг үү! Би чинийхээ сайхан санааг мэдэж байна охин минь! Харин бурхны ивээлээр аав чинь амьд үлдсэнийхээ ач тусыг дайсан этгээдийнхээ өршөөнгүйд биш харин эрэлхэг нөхөд, юуны өмнө хажууд минь зогсож байгаа энэ зоригт эрд хариулах ёстой юм. Хэрэв энэ хүн байгаагүй бол вангийн өршөөх тушаал бараг л оройтох байсан юм... гэж Мармадьюк гуай ярив. 

	Марионыг толгойгоо дээш өргөхөд түүний харц морин дээрээ суусаар байсан Голтсперийн цоргисон харцтай мөргөлджээ. 

	Энэ үеэр Мармадьюк гуай гардан тулалдаанд орохоор дайрч байсан өөрийн эрэлхэг дагуулууд болон Скэртийн морьт цэргүүдийн хоорондох мөргөлдөөнд хажуугаас орон зогсоох хэрэг гарлаа. 

	Марион, Голтспер хоёр хэсэг зуур хоёулхнаа үлдэв. 

	— Танд баярлалаа, эцгийн минь амийг аварсанд чинь баяр хөөр минь таны над авчирсан уй гашуудлыг бага боловч мартагдуулах сан билээ гэж Марион сэтгэл ихэд догдолсондоо тасалдсан хоолойгоор хэлэв. 

	— Танд би уй гашуудал авчирсан юм гэж үү? 

	— Энэ тухай ярихыг больё. Тайлбарлахын ч хэрэг юу байх вэ дээ? Та миний юун тухай ярьж байгааг мэдэж байгаа шүү дээ. Ай Генри минь! Би таныг тэгж хуурна байх, тэгж өөдгүй муухай зан гаргана байх гэж огт бодоогүй юм даа! 

	— Марион минь! 

	— Над юу ч ярихын хэрэггүй! Эндээс яваад л өгөөрэй! Амьдралд минь байгаагаас үлдсэн уй гашуудалтай минь намайг орхигтун... 

	— Марион минь, таны үгийг би дагах ёстой гэж Голтспер жолоогоо татан хэлэв. — Та намайг хөөж байх шив дээ? Харин амь нас минь нэгэнт таных болсон би чинь одоо яаж амьд явдаг бил ээ? Ай бурхан минь, би одоо хаачих юм бил ээ! гэж тэрээр цөхрөн дуу алдав. 

	— Эхнэртээ очихгүй юу гэж Марион гашуунаар дуугарав. 

	— Ээ, ийм учиртай юм бий! Танд дуулгаж бас амжицгаасан байх нь ээ!

	— Тийм ээ, би цөмийг мэднэ. 

	— Үгүй, цөмийг биш, Марион минь. Над эхнэр байхгүй.

	— Генри минь, намайг мэхлээд яах юм бэ? Та эхнэртэй хүн шүү дээ. Үүнийг би таныг сайн таньдаг улсаас чинь дуулсан юм. Та эхнэртэй шүү дээ. 

	— Үүнийгээ би танаас нуусан юм, Марион минь. Би эхнэртэй байсан. Харин тэр чинь өнгөрчихсөн юм даа. 

	— Өнгөрчихсөн гэнэ ээ? 

	— Тийм ээ, өнгөрчихсөн юм. Би таны өмнө буруутайгаа хүлээнэ. Танд би үүнийгээ бүгдийг хэлэх ёстой байсан билээ. Энэ бол зөвхөн миний тэнэгээс л болсон юм. Эхнэрээ амьд байхад би танд хайр сэтгэлтэй болсон билээ. 

	— Ай бурхан минь, тэгээд та эхнэрээ өнгөрснөөс хойш сэтгэлээ хувиргасан хэрэг үү? 

	— Марион минь, юунд ингэж ярина вэ? Миний зүрх сэтгэл үүрд таных шүү дээ. Сүүлчийн удаа уулзахад надаас ам авсан тангаргаа та санахгүй байна гэж үү дээ? Энэ тангаргаа над эвдэхээр юу ч байхгүй билээ. Би зөрчье ч гэж хүсдэг юм гэлээ гэсэн ч түүнийгээ эвдэж чадахгүй сэн билээ. 

	— Та надаар тоглож байх шив дээ, Генри! Та над хайр дурлал, ам тангаргийнхаа тухай яаж зүрхлэн ярьж байна даа! Над амласан тэр нэг амлалтаа та биелүүлсэн гэх үү дээ.

	— Юуг тэр билээ, Марион минь? 

	— Ингэж хатуу хорон тоглож яаж болох вэ дээ! Тэгвэл миний бээлийг яасан бэ? Түүнийг минь өгч явуулсан тэр хүнээс чинь таны үгийг сонсоод би өөрийгөө тэсэхгүй байх гэж бодсон юм... Би... 

	— Бээлий гэнэ ээ? Илгээсэн хүн гэнэ ээ? гэж ухаан жолоогүй гайхсан Голтспер түүний үгийг таслав. 

	— Марион! гэж Мармадьюк гуай вангийн зарлигийг дуудан үүгээрээ цугларсан олон болон цэргүүдийн хоорондын хагарлыг салгаж амжаад охиноо дуудав. — Охин минь гэртээ харь! Уэд удамтныхны нэрд гарсан эелдэг байдлаар зочдоо хүлээж авахад бэлтгэ. Нэлээд урт зам туулсан манай Эксбриж, Денем болон Айвераас яваа эрхэм нөхөд минь шороо тоос залгиж цангаж яваа. Манай зооринд амны цангаа гаргахаар ямар нэг хүйтэн ундаа байгаа байх... Очиж бэлд, охин минь! 

	Марион царай зүс нь сэргэн гялалзаж, эцгийнхээ өгсөн захирамжийг биелүүлэхээр гүйн одлоо. Голтсперийн ухаан жолоогүй гайхахад авхайн сэтгэл зүрх цэлмэсэн ажээ. Бээлий нэг л жигтэйгээр буцаж ирсэн явдал түүний бодож байсантай тохирохгүй өөр учиртай байжээ. 

	Генри Голтспер түүнд хайртай сэтгэлтэй хэвээр байлаа! 

	Скэртийг, морьт цэргүүдийнхээ хамт тонилсноос хойш Бэлстрод эдлэнгийн амьдрал юутай зугаатай сайхан болсон гэж санана! Лора залхаагч Стаббсын наалдчихаас сэрэмжлэхээ нэгэнт больж бүх л өдрийг Уолтертай хамт өнгөрүүлдэг болжээ. Генри Голтспер, Марион хоёрын дурлалыг заналхийлэх юу ч үгүй болсон бөгөөд тэр нь хоёулын нь зүрхэнд унтаршгүй дөлөөр оволзон дүрэлзэх боловч тэд түүнийгээ хажуугийн хүмүүсийн харцнаас хардан хамгаалж урьдынхаараа л, Марионы хамгийн нандин сайхан болон хамгийн гунигт минутуудаа ёроолд нь өнгөрүүлсэн нөгөөх эвэрлэг том модны мөчир доор, ойн жим зам дээр нууцгайгаар уулздаг байлаа. 

	Тэдэнд ийнхүү нуугдахын хэрэг ч үгүй байсан бөгөөд, амийг нь аварсан тэр хүнд Мармадьюк гуайн үүд хэзээд дэлгээстэй байсан боловч хайр сэтгэлтэй хоёр цаг ямагт хоёулхнаа байхыг хүсэж, хамгаас нандин нууцаа хүн бүхнээс аль болохоор нуухыг хичээдэг шүү дээ. 

	
Жаран нэгдүгээр бүлэг : ТӨГСГӨЛ ХЭСЭГ

	Өгүүллэгээ дуусгахын тулд бие биесээс шал өөр боловч бурхдын амьдралын буюу эрт цагт бурхдын хийдийн гэж нэрлэгддэг байсан үлгэр домог шиг хослон яригддаг хоёрхон үйл явдлын тухай хэлэх л бидэнд үлдэж байна. Догшин бөгөөд цаг ямагт шударга биш Марс5 бурхан ялалтыг энэ удаад давуу талд нь өгчээ. Орон даяар дайн гурван жил шатаж Английн шилдэг хөвгүүд энэ ширүүн хямралд төрсөн нутгийнхаа шороог бүлээн цусаараа ундалж байсан үе билээ. 

	Энэ тэмцэл вангийн төрийг түшигчид болон бүгд найрамдах засгийн талыг баримтлагч хоёр өөр үзэлтнүүдийн хооронд дэгдсэн бөгөөд Чулуут Жалгад хуралдсан нууц хурал дээр Генри Голтсперийн амнаас анх сонсогдсон энэ үгийг хүмүүс чангахан хэлэхээсээ нэгэнт айхаа больсон үе билээ. Тэд тэр ч байтугай өөрсдийг үнэнч шударга бөгөөд хэв ёс мэддэг хүний ёсоор бүгд найрамдах засгийнхан гэж омог төгөлдөр нэрлэдэг болжээ. Үүнээс гадна тэр үед бас «Гавьяатан», «Бөндгөртөн» гэдэг хоёр нэр байсан боловч харин энэ нь өөрийн биеийг сайрхаж өөр бусдыг басамжилсан бөгөөд вангийн төрийг түшигчид болох, бут цохигдсон хойноо ч гэсэн харгис хэрцгий, балмад зангаасаа ангижирдаггүй галзуу этгээдүүдийн амнаас гардгийн дээр одоо үед ард олныг давж дийлдэшгүй албан татваруудаар багалзуурдаж, далайн тэртээд эзлэн түрэмгийлсэн орнуудынхаа иргэдийг хүний ёсноос гадуур үзэж, боолчлон дарласаар байгаа английн хуучныг баримтлагчдад зүүлттэй хэвээр байгаа юм. 

	Карл нэгдүгээр хааны ордны гавьяатныг хээнцэр зан, хэнэггүй байдлаар нь одоогийн хээнцрүүдээс ялгах зүйл ховор бөгөөд ер нь нэрэлхүү болоод ёс журамгүйнхээ хувьд эднээсээ арай дутуу юу гэхээс биш илүүгүй байсан биш үү. Тэр гавьяат хүн нь өөрийн дайсан болох «бөндгөртөн» харц ардаас эр зоригоороо дутуу байлаа. Тэр «гавьяатан» буюу «эрэлхэг баатар» гэдэг алдар нь өнөөгийн боолын эзэд - өмнөд орныхны улигт язгуур угсаа гэгч шиг, тэнэг ихэмсгүүдээс өөрсдөдөө дур зоргоороо олгосон хоосон зүйл байжээ. Марстон-Мурийн тал гэгч газар хоёр талын цэрэг уулзан тулалдав. Дайны энэ гол талбайг эрх чөлөөгөө хамгаалагчид бахархан дурсдаг юм. 

	Галзуурсан тэнэг Руперт тохитой томоотой хүмүүсийн үгийг үл хайхран, вангийн талынхны цуглуулсан хамгийн олон хүнтэй армийг Йоркаас хөдөлгөв. Тэр Ньюкааслын цэрэг хүч хамтран хориглолтыг сэтэлж чадсан бөгөөд ялалтдаа сагсуурсан Руперт ухарч байгаа дайснаа бут цохихоор урагш тэмүүлнэ. 

	Руперт Марстон-Мурийн талд бүгд найрамдахынхныг гүйцсэн боловч аз нь хаяхад, эцсийн цохилт өгөх гэхэд нь цэрэг нь цуварч хүч задарчээ. 

	Хаан төр, парламент хоёрын хоорондох маргааныг тасалсан энэ түүхт тулалдааныг бид тодорхойлон бичих явдалгүй, түүнээс манай энэ өгүүлэлд зайлшгүй холбогдолтой нэг хэсгийг авч бичье. 

	Рупертийн талынхны дунд саяхан хурандаа цол дэвшиж морин хороо командалж байгаа Ричард Скэрти байв. Нөгөө бүгд найрамдахынхны армийн Ферфаксын талд морин цэргийн хороодын нэг дарга хурандаа Генри Голтспер байжээ. 

	Энэ хоёр тэр түүхт өдөр дайны талбар дээр улаан нүүрээр учирсан нь хувь заяа, сохор учрал, магад ч үгүй хоёулын хүслийн биелэл алин болохыг хэлэхэд бэрх юм.

	Скэрти наранд гялалзсан хуяг дуулга болсон морьт цэргүүдээ дагуулсаар, Голтспер бэкингемширийн чинээлэг тариачид болох ногоон хантаазатнуудын алдарт отрядаа хошуучилсаар айсуй ажээ. 

	Эвлэршгүйеэ дайсагналдагч тэр хоёр болон тэднийг дагалдагч цэргүүдийн зарим нь хэдэн арван ярдын зайтай газраас бие биесийг танилаа. Скэртийн захиргаанд яваа морьт цэргүүдийн ихэнх нь Бэлстрод эдлэнд байрлаж байснаас гадна тэднийг арга буюу тэндээс зайлах болсон үед хойноос нь гууглалдан, доог шоог хийн үдсэн олны дунд байсан эрчүүд ч бас Хар морьтыг дагалдагч ногоон хантаазатнуудын дотор цөөнгүй байлаа. 

	Хүч чадлаа үзэлцэхийг аль аль талын цэргүүд тэсгэлгүй хүсэн, тус тусын даргын цорын ганц үгийг хүлээж байтал хоёр дарга хэн хэн нь морио давирч ухасхийн, бартаагүй цагаан талын дунд өөд өөдөөсөө хуй салхи шиг довтлов. Даргынхаа захирамж зөрчиж, жагсаал эвдэхийг эс зүрхэлсэн цэргүүд байр байрандаа зогсох бөгөөд харин чөлөөтэй байснаар нь бодвол бага дарга нар бололтой хоёр залуу тус тусын дарга нарыг дуурайх мэт улаан халз дайралцав. 

	Энэ бол бага дарга Стаббс, Уолтер Уэд хоёр ажээ. Амь наана, там цаанагүй тулалцах нөгөө хоёр луу бүхний харц чиглэсэн болоод ч хоёр бага дарга анхаарал гойд их татсангүй. 

	Хайр дурлалын атаархалд шаналж тарчилсан Скэрти аз жаргалт өстнөө үнэн голоос хорсон занахаас гадна Хар морьтод хэрхэн нэг удаа доромжлуулснаа бас мартаагүй билээ. Голтсперийн дотор үүнээс арай ариун цагаан сэтгэл төрөх боловч энэ нь дайснаа хөнөөх сөн гэдэг бодолд түүнийг жолооджээ. 

	Бүгд Найрамдах засгийн төлөөлөгч, зориг төгөлдөр түүний хувьд ахмад Скэрти бол хааны өөдгүй хамсаатан бөгөөд харгис этгээдүүдийн түшиг тулгуурын нэг, тэдэнд тал засан ард олныг багалзуурдан талхигчийн нэгийн дээр, тэднийхээ тусын тулд тулалдааны талбарт эзэн ван, эх орныхоо төлөө гэдэг тэнэг төөрөгдлөөсөө салалгүйгээр үхэхээс үл буцагчдын нэг байлаа. 

	Скэрти өөрийг нь хорлох хөнөөхийг оролдсон боловч түүнтэй хийх хувийн тооцоо Голтсперт байхгүй билээ. Харин хязгааргүй эрхт хаан төрийг талархагч тэнэг буюу жигшүүрт амьтны аль нэг байж зайлшгүй таарах этгээдийг аргагүй жигшигч бүгд найрамдах шударга үзэлтэн бүрийн сэтгэлд төрөхүйц тийм ариун шударга хорсол заналыг эх оронч түүнд Скэрти төрүүлжээ. Ард түмний сайн сайхныг сороход нь болон шударга хүмүүсийг дарангуйлах хэрэгт нь харгис этгээдүүдэд туслагч Скэртийг хөнөөхөөр Генри Голтспер, сүргээс нь хороогч хөх чоно руу дайрагч азарга тахиа шиг довтоллоо. 

	Генри Голтспер олонхын баяр талархал хүлээхээ мэдэн, хорт этгээд рүү эрслэн дайрав. Хэдхэн мөч өнгөрөхөд Скэрти, хэлбэр дүрсээ алдсан ган хуягийн цээживч адил хөдөлгөөнгүй бөгөөд амьсгаагүй хэвтэж байлаа. 

	Энэ үед хоёр бага даргын сэлэм хавиралдан гозойсон боловч хэн нэг нь нөгөөг хатгаж амжихын тухгүй вангийн цэргийн бүрээчин ухрах дохио үлээв. Ногоон хантаазатнуудад шахагдсан морьт цэргүүд эргэж зугтлаа. Энэ мөчөөс эхлээд тэд, ер нь Руперт хунтайжийн нийт армийн нэг адил эр чадал, ирт сэлэмдээ биш харин унасан мориныхоо шөрмөс шандсанд амь даатгадаг болжээ. 

	 

	* * *

	 

	Сүүлчийн байдал нь та нарыг дахин Вэлстрод эдлэнд авчирна. Саксоны бэхлэлтийн үлдэгдэл сэрийн байгч жалгын цаадах нугад Мармадьюкын найз нөхөд найр наадам хийхээр дахин цугларчээ. Бэкингемширын бүх шударга хүмүүс Бэлстрод эдлэнгийн эзний урилгаар энд хүрэлцэн ирсэн байв. Дээр цагт Саксынхны буудаллан байсан нуга нь олон мянган хүн багтахаар уудам тавиун боловч өнөөдөр энд цугларсан хүмүүс, тоглоом тэмцээн, бүжиг хийх, зайгүй шахам шахалдаж байлаа. 

	Мармадьюк өвгөн өөрийн Бэкингемширынхаа найз нартай ямар баярт явдлыг тэмдэглэн наадаж байгаа бил ээ!

	Энэ баяр ёслол нь түүний өрх дэх хоёр том чухал явдлыг тэмдэглэж байгаа бөгөөд энэ нь охин Марионыгаа бүгд найрамдах улсын цэргийн хурандаа, парламентын гишүүн, бидний Генри Голтспер буюу Хар морьт гэдэг нэрээр сайн таньдаг болсон хүнтэй гэрлэсний хурим, ач охин Лорагаа өөрийн ганц хүү Уолтертой гэрлэсний хурим ийм хоёр баярыг зэрэгцүүлэн хийж байгаа нь энэ ажээ.

	Аз жаргалант хоёр хос ногоон нуга дээрх хөгжилтэй бүжгийг баяртай харж сууна. Энэ эрээн мяраан хувцастай бүжиглэгчдийн дотор Робин Гудийн тухай ард түмний дуртай домгийн бүхний таних хайртай дүрүүд үзэгдэнэ. Тэр Бяцхан Жоны дүрээр хувцасласан сахалтай өндөр хүнийг бидний хуучин танил, дээрэмчин агсан Грегори Гарт болохыг ядахгүй таньж болно. Тэр өөрийн ролийг тийм чадмаг сайн тоглож байгааг гайхах хэрэг юун бил ээ! Гэвч Робин Гуд, Марианна охин хоёрт өнөөдөр дээр бидний үзсэн үеийн тэр хүмүүс тоглоогүй ажээ. Алдарт дээрэмчин Робин Гудийн рольд хуучин морин цэрэг байгаад одоо парламентын талд үнэнч хүн болсон Уойтерс, Марианна охинд нэг цайвар шар үстэй төлөв бүсгүй тоглож байв.

	Үзэсгэлэнт гоолиг Бэт Дэнси, модчин Уэлфорд хоёр яагаад энд харагдахгүй байдаг бил ээ? Мод түшчихээд баясгалант наадмыг урамгүйхэн харж байгаа өвгөн Дик Дэнсийн чийрэг нурууг юу ингэж бөхийлгөсөн бил ээ? Өнөөдөр л тэр дөнгөж анх удаа, өөрийн ганц охиноо алдсандаа хүн амьтнаас буйд уй гашуудалдаа дарагдан суудаг болсон бөглүү ой дахь овоохойгоосоо гарч иржээ. Гэвч хөгжилтэй бүжиг, баясгалант тоглоом, Грегори найзын нь хөгжүүн хурц шоглол алин ч түүнийг баясгаж чадахгүй байсан бөгөөд Дэнси, одоо Марианны рольд тоглож байгаа цайвар үст бүсгүйг харах бүрийдээ, өөрийнхөө хөгжилтэй сэргэлэн, үзэсгэлэн гуа царайт Бэтээ санаж, дотор нь харанхуйлан, нүдэнд нь нулимс бүрхэж байв.

	Хөөрхий Бэт хүүхний эмгэнэлт үхэл хүн бүхний санаанд нь илхэн билээ. Тэр бузар жигшүүрт Уэлфордийн гарт амь алджээ. Өөрийнхөө өрсөлдөгч хүний өөдөөс гар хөдөлгөж зүрхлэхгүй болохоор Уэлфорд хар хорондоо шатаж хөөрхий Бэтийг цавчин алсан байна. Тэр яргачин ч зохих хувиа хүртсэн бөгөөд тэрээр дүүжлүүрийн гогцоонд амьдралаа дуусгажээ.

	 

	* * *

	 

	Бэлстрод эдлэнд Марион, Лора хоёрын хуримд ирсэн зочид удтал наргин цэнгэв. Энэ удаа баясгалант баяр наадмын цагийг үймүүлж сандраах юм юу ч гарсангүй, барагдашгүй уй гашуудалд дарагдсан хөөрхий муу өвгөн Дэнсигээс бусад нь цөм сэтгэлээ ханатал цэнгэн зугаацлаа. Харин ганцхан атаа жөтөөндөө шатсан Дороти Дэйрелл л залуусын энэ их аз жаргалд баярласангүй. Марионы нөхрийн малгай дээр цайранхан байгаа цагаан бээлий түүний хорслыг улам шатааж байв.

	— Тэр бээлийг хараач! Шинэ гэрлэлтийн үнэн бэлгэ тэмдэг цас шиг цагаан боловч цаг үе түүн дээр ул мөр хар толбыг үлдээх үед энэ нь ийм чимэгтэй сайхан байхаа болиод хөсөр хаягдаж орхино доо! гэж тэр хэлэв.

	Гэвч түүний тэр хорон үгийг дэмжих хүн огт байсангүй, тэр цагаан бээлийг тийм болоосой гэж хүсэх ганц ч болтугай хүнийг эндээс эрээд арай олохгүй биз ээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

